
NHƐNMU 

Nhwehwɛmu yi pɛnsampɛnsaam mbɛ na kasambirenyi a Mfantsefo dze kyerɛ 

abɔdam mu. Ͻnam dɛ nhwehwɛmu yi fa Mfantsefo hɔn adwen na hɔn suahu wͻ 

abͻdam ho ntsi migyinaa nsɛnkyerɛkyerɛmu do kyerɛɛ me nsɛm mu. Nhwehwԑmu 

yi dze mbuae a minyae fii  hͻn a menye hͻn dzii dwuma no hͻ na nsɛm a minyae fii 

mbuukuu mu. Dwumadzi yi kͻr do wͻ nkurow ebiasa mu; mekyerԑ Esema, Fijai na 

Assorku a wɔwɔ Sekunde na Esema Mansin mu wͻ Anee Mantɔw. Nhwehwԑmu yi 

dze nyiyimu kwan a ogyina botae do paaw nsԑnyianofo anaa nyimpa a medze hͻn 

dzii dwuma yi. Hͻn a medze hͻn dzii dwuma no yԑ adatserfo been, sunsumsͻr asͻfo 

beenu, edunsifo na nyimpa mpanyimfo a hͻn mfe akͻ enyim. Nyimpa a medze hͻn 

dzii dwuma yi dodow yԑ du. Nhwehwԑmu yi yԑ mpԑnsampԑnsamu  a ogyina dza 

nsԑnyianofo no dze too gua do. Nhwehwԑmu yi aboa ma yeehu adwen a Mfantsefo 

wͻ fa abͻdam ho a ogyina mbԑbusԑm na kasambirenyi a wͻdze dzi dwuma fa 

abͻdam ho. Mbԑbusԑm a wͻdze dzi dwuma no bi nye ͻbaakofo nnkyer damfo, 

abͻdam nnyim busuanyi na dza ͻkeka ho. Nhwehwԑmu yi san da no edzi dԑ yԑdze 

kasambirenyi bi tse dԑ n’ahoma atsew, ne tsir asԑԑ na adze no kasa fa abͻdam ho. 

Dwumadzi ada no edzi bio dɛ mbɛ na kasambirenyi a Mfantsefo dze kyerɛ abɔdam 

no wɔ nsԑntsitsir ahorow esia: abɔdam ahyɛse/ farbae, abɔdam ho nsɛnkyerɛdze 

anaa kɔkɔbɔ, abɔdam ho ayarsa, kwan a wɔnye abɔdamfo fa do na dza ɔkeka ho. 

Nhwehwɛmu yi bɛyɛ mfaso ama dodowara a wɔpɛ dɛ wotu hɔn nyimdzee wɔ 

Mfantse kasa ho mpon. 

TSIR KOR 

NYIENYIM 

1.0 Nyienyim 

Bԑ na kasambirenyi yԑ kasasu a Mfantsefo nnkɔ nngya no hɔ wɔ kasa mu. Iyi ntsi wɔtɔ dԑ 

wobu bԑ dԑ, ‘Ↄba nyansafo wobu no bԑ na wɔnnka no asԑm.’ ne tsiabaa ara nye dԑ sԑ obi dԑ 

dԑ ɔbɔ nsԑntsentsen bi pɔw a wɔtaa dԑ wɔdze bԑ ka asԑm kor no. Kasambirenyi wɔ kwan bi 

do no, yԑ nsԑm a obi ka dze yi nsԑmbɔn bi ne nkae akwa ama aabɔ ɔkasafo n’enyim nye 

afofor ho ban (Hope, 2015). Sԑ yԑreka nsԑm a ne ka yԑ na a ‘abɔdam’ ho nsԑm so ka ho. Iyi 

ntsi nhwehwԑmu yi no botae nye dԑ ɔpԑnsapԑnsa bԑ na kasambirenyi a Mfantsefo dze kyerԑ 

abɔdam mu. 

 

Tsir kor yi fa dza a okenyaan me ma mefaa tsirasԑm yi na nhyehyԑԑ a otwar dԑ ͻda edzi wͻ 

nhwehwԑmu no mu wͻ krataafa kor yi mu. Nhyehyԑԑ no bi nye: ngyinado, ͻhaw no, botae, 

nsԑmbisa, mfaso, bea a dwumadzi yi pem, ͻhaw a mihyiaa no nhwehwԑmu yi mu, akwanserԑ 

na tͻfabͻ. 

 

1.1 Nhwehwԑmu ne ngyinado 

Meider (1985: 119) kyerԑ dԑ  bԑ yԑ asԑntͻw tsiabaa  a ne ntseasee mu dͻ a ͻda nyimpakuw 

bi hͻn nyansaa, nokwar, ntseetsee pa na hͻn kusum  edzi na ͻnnyԑ dzen dԑ ebԑkae. Wiadze 

mu kasahorow nyina dze mbԑ dzi dwuma wͻ kasa mu. Ɔyԑ kasa a nyimpa hyԑԑ ase dԑ ͻdze 

ridzi dwuma akyԑr na ͻda edzi wͻ kasadwin na nyimpa-asetsenamu-nyansapԑmu 

(Christensen, 1958). Mbԑ yԑ anokasadwin no korbataa mu kor na ͻma kasa ho nyԑe na  

nkitahodzi yԑ dԑw. Ɔma yetum da kurow bi no nokwar amambra na gyedzi edzi (Brookman-

Amissiah, 1986). Iyi ma yehu dԑ bԑ yԑ ano kodzisԑm a oenyin yie.  

  

Bԑ yԑ kasa na ͻno na ͻma yehu nyimpa bi ne ban na ne fibea. Nyimpa nnkotum eyi mbԑ akwa 

wͻ kasa mu. Dԑm ntsi bԑ na kasa sesa mu. Agyeman na no dͻm (2015), so kyerԑ dԑ Akan 

Amambra mu no, mbԑbusԑm na nyansakasa yԑ kwan a wͻfa do da hԑn amambra, gyedzi na 

ndzeyԑԑ pa ho nyimdzee kyerԑ afofor. Akan mbԑbusԑm bԑda edzi a nna ofir suahu na 

nyimdzee a woenya no biribi ho na wͻahyԑ no nsew mpεn pii ehu na nkorͻfo esuom dze edzi 

dwuma na woehu dԑ oye ma kasa. 

 

Raymond (1956), so kyerԑ dԑ bԑ ka kasa na amambra n’abͻase ho. Iyi kyerԑ dԑ adze a odzi 

akotsen wͻ kasa na amambra mu nye mbԑbusԑm. Kwan ahorow pii na Akanfo tum dze mbԑ 

da hͻn adwen wͻ biribi ho edzi (Yankeh, 2000). 

 

Akanfo dze mbԑ dzi ndwuma bebree. Bԑ ahorow a wotum dze dzi dwuma wͻ kasa mu bi 

nye: ano mbԑbusԑm na abԑbudze. Dԑm ano mbԑbusԑm ahorow no tum yԑ bԑturodoo anaa 

asԑmsԑbԑ (Agyekum, 2012). Mbԑ yԑ kasa a odzii tsetse kasa mu na ndԑ mber yi ͻda ho ara 

dzi dwumason wͻ kasa mu. Iyi ama nhwehwɛfo pii aadan hɔn enyi aakyerɛ mbɛ na 

kasambirenyi ho nhwehwɛmu do. Bɛ na kasambirenyi ndwuma yɛ dansewa wɔ mbuukuu 

akyerɛw na daadaa kasa mu tse dԑ, Ahemfie (Yankah, 1995), ndwom ( Agyekum, 2017) na 

“radio” do ( Osei- Tutu na no, 2018). Ɔyԑ kwan kor so a Akanfo tum dze yi kasa bͻn so akwa 

(Anderson, 2017, dԑ mbrԑ ↄdaa edzi wͻ Osei-Tutu na nkaa, 2018 mu).  

Kasambirenyi na mbԑbusԑm nam. Agyekum (2002), kyerԑ mu dɛ kasambirenyi yԑ ɔpɔw kasa 

a n’ase kyerԑ dԑ ‘kasa’ ‘m-’ nsienyim na ‘bra’ biribi a wɔkata do. Ne tsiabaa ara nye dԑ edze 

biribi bosuma anaa ebԑkata biribi do esuma. Mo so mutwa no tsia dԑ ‘kasambirenyi’ yԑ 

asԑntͻw a ͻkyerԑ “kasa a woebir enyi”. Iyi kyerԑ dԑ nnkotum egyina ankorankor kasafua a 

wͻdze ka no do akyerԑ mu. Ɔyԑ asԑntͻw anaa asԑmfua a ͻgye adwen ana ne ntseasee ada 

edzi pefee. Akanfo tͻ dԑ wͻdze mbԑbusԑm anaa kasambirenyi kasa. Kasambirenyi yԑ kwan 

kor a Akanfo fa do yi nsԑm bi a ne ka yԑ ka-na akwa (Gomez, 2009). Iyi ntsi wͻnntoto no 

ase. Kasambirenyi da edzi wͻ daadaa kasa mu na mbeambea ahorow pii. Bi tse dԑ asԑndzi, 

awargye, ahensi, ‘radio’ do na dza ͻkeka ho ase. Boaduo (2012), so kyerԑ dԑ Ghana ha, 

Esuantsefo a wͻyԑ Akanfo no mu kor no, rusua anokasa a, abԑbu na kasambirenyi dzi mu 

akotsen. Ɔnam dԑ Akan gu ekuwekuw na Mfantsefo so yԑ Akanfo ntsi dԑmara na wͻdze 

abԑbu na kasambirenyi so sua anokasa. Debra na no dɔm (1999) so kyerɛ kasambirenyi mu 

dɛ ɔyɛ kasa nhyehyɛɛ kuw a woefura ne  ntseasee tam. Dɛm ntsi ɔma kasasu ahorow bi tse 

ngyinahɔma, ebirabɔ, kasa nsɛnkyerɛdze na pii a ɔkekaho mmpa mu da. Carter (1993), 

kyerɛmu tsiabaa dɛ kasambirenyi yɛ asɛmfua a ne ntseasee nngyina ankorankor nkasafua a 

wɔbɔmu yɛ asɛntɔw do. 

 

Ↄnam dԑ nhwehwɛmu yi fa ‘abɔdam’ ho no yennkotum egya adwen ho nsɛm wɔ hɔ. Adwen 

mu emudzi yԑ adze nhwehwԑmufo akasa ho akyԑr. Yԑyԑ nyimpa yi ara dze, yԑ nam kasa do 

kyerԑ mbrɛ hɛn adwen yԑ hԑn wͻ biribi ho. Dԑm adwen n’edzida ma afofor hu dɛ yԑnnyԑ 

ankonam. Yԑnam kasa do tum dandan wiadze enyi ( Spender, 1985 : 3). Kasa fi adwen mu 

na ͻda mbrԑ yesi dwen edzi kyerԑ afofor. Ndzԑmba ahorow pii nya nsuansuando wͻ kasa 

yԑka do ma afofor so tum nam do kyerԑ hԑn nyimpasu ((Burner, 1987), Suban (Hinton na 

Levoff, 1999), Bͻbea (Crowe 1996), atsenka ( White na Epston, 1990) na nkitahodzi ( 

Sarason na Duck, 2000) wͻ Casey, 2003)) mu. 

 

Saris (1995), so kyerԑ dɛ hԑn kusum so wͻ kwan bi do no, wͻ nhyԑdo bi wͻ ntseasee a wiadze 

nya wͻ no hԑn ho. Aber ara afofor nntum mmfa aba wͻ kasa a yԑka mu no, gyina hͻ ma 

‘Adwen mu yarba’ (Robert, 2000 krt. 432). Obi a ͻwͻ adwen mu yarba no, hyia atseetsee pii 

fi afofor hͻ ma ntsi onntum mmfi ne tsebea mu nnda suban a  ntseasee wͻ mu edzi ( 

Kleinman, 1998 wͻ Casey, 2003). 

‘Psychology dictionary (2009)’ kyerԑ abͻdam mu dԑ ͻyԑ adwen mu yarba a 

n’ano yԑ dzen ma ͻka nyimpa a, onntum nnkyerԑ nsonsonee a ͻda papa na 

bͻn ntamu na onntum nnhyԑ n’abrabͻ hegyahegya do.’ 

 

Nhwehwɛmu a kakra na nwoma a m’akenkan da no edzi dɛ nkorɔfo pii ayɛ nhwehwɛmu afa 

bɛ na kasambirenyi ho. Nnyɛ Ghana nko na wiadze afandzanan nyinara mu. Dza a ɔyɛ 

dansewa no bi nye nhwehwɛmu a Muller (2015) yɛɛ faa kasambirenyi ne nsuae na nkitahodzi 

a ɔda wiadze kasa nyina ntamu. Al-Khawaldeh na no dɔm (2016) so yɛɛ nhwehwɛmu faa 

kasambirenyi kasa na ne kasasu ho. Dagnew (2014) na no dɔm so yɛɛ nhwehwɛmu faa Kafa 

a ɔwɔ Ethiopia bɛ a ɔfa atsenae amambra so. Nnyɛ iyinom nko Grabski (2020), so yɛɛ 

“intercultural” mpɛnsampɛnsamu a faa bɛ no nsuae ho. Dɛmara so na Kpanake (2018) so yɛɛ 

nhwehwɛmu faa Kusum adwen a ɔfa nyimpa ho na adwenmu apɔwmutsen wɔ Ebibirman 

(Africa). Finnegan (1994) so yɛɛ Ebibirman bɛ ho nhwehwɛmu. Sɛ miyi iyi fi hͻ a, Ghana 

ha enyimdzefo bi tse dɛ Agyeman na no dɔm (1999), so yɛɛ nhwehwɛmu faa Mfaso a ɔwɔ 

Akan bɛ ho na ndɛ mber yi nyimpa asetsena na mbra nkyerɛkyerɛmu ho. Abɔdam hyɛ ase fi: 

“Nsɛm a wɔdze kyerɛ adwen mu haw” (Amfo na no dͻm 2018), Christensen (1958), so hwɛɛ 

Bɛ no dwumason a odzi no wɔ Mfantse amambra mu, Kpobi na Swartz (2018), so yɛɛ 

mpɛnsampɛnsamu faa kwan a ekristofo a wɔwɔ Nkran Mantɔw mu nye abɔdamfo fa do na 

adwen a wɔwɔ fa abɔdam ho nna Agyekum (2017) so yɛɛ ‘Ethnosemantics’ 

mpɛnsampɛnsamu a ɔwɔ Akan bɛ ‘Ohia.’ Nnyɛ iyinom nko: Owu-Ewie (2014), so hwɛɛ 

Mɔfɔsentase mpɛnsampɛnsamu a ɔfa Akan ( Mfantse) nyimpa edzin ho.  

 

Adam (2020) pɛnsapɛnsa adwenmuapɔwmutse n’adzeban mu, de-Menil na no dɔm (2012), 

so yɛɛ nhwehwɛmu faa adwen mu yarba na ne nsɛnkyerɛdze na nyarba a wɔnye no sɛ wɔ 

mbaa wɔwɔ Nkran, Oppong na no dɔm (2016) so pɛnsapɛnsa kwan a wɔfa do dandan hɔn a 

wɔwɔ adwen mu nyarba na ndur a wɔdze ma hɔn. Binom so tse dɛ Opare-Henaku na Utsey 

(2017), so dzii dwuma faa Akanfo a wɔwɔ Ghana hɔn adwen fa adwen mu nyarba a ogyina 

amambra do, Scull (2015) yɛɛ faa abɔdam ne ntseasee nye dɛn? Casey (2003), so hwɛɛ 

abɔdam n’adzeban. Mbuukuu bi so tse dɛ Mbɛbusɛm nkyerɛkyerɛmu (Annobil, 1955)  iritsie 

na irisie Akan mbɛ (Asare-Opoku,1997), Borɔfo Kasambirenyi (Seidl na McMordie, 1988) 

na bɛ ne ngyinahɔma wɔ Akan (Yankeh, 1985).  Sɛ ehwɛ nhwehwɛmu a dɛm enyimdzeefo 

ayɛ na dwumasuon a Akanfo dze mbԑbusԑm na kasambirenyi dzi yi nyina ekyir a, Akan 

mbԑbusԑm na kasambirenyi mpo tsitsir ho nhwehwԑmu wͻ nwomasua  mu no ho yԑ na.  

Kakra so a  ͻwͻ hͻ no mpo ne fa kԑsenara wͻ Twi kasa mu na Mfantse kasa mu dze omuo 

nwionn koraa. Sɛ ɔba dɛm a hɛn nyindzee wͻ kasa no ho nwiei emudzi. 

1.2. Ɔhaw no 

Ɔkyerԑwfo biara wͻ siantsir a ͻyԑ no nhwehwԑmu. Bi a ͻdze risiw haw bi ano anaa ͻdze 

rehyԑ biribi mu gya. Kasadwin ahorow nyina mu bea kor a nkorͻfo nntaa nnyԑ ho 

nhwehwԑmu kɛse nye abɔdam ho nsɛm ( Guthrie na no dͻm, 2018). Annobil (1955) kyerɛ 

dɛ ɔman biara n’amambu, ne gyedzi na ne nyansa nyina wohu n,abɛbu mu. Sɛ dɛm dze a, 

nna ohia dɛ yɛ pɛnsapɛnsa hɛn bɛ mu na yehu na yɛda dɛm nyansa na gyedzi no edzi. Megye 

dzi dɛ nnyɛ nsɛm biara kɛkɛ na mbom nsɛm nsɛnhia hia a ohia Mfantsefo. Yennkonntum ehu 

hɔn adwen wɔ biribi ho ber a nhwehwɛmu biara nnkɔr do. Dɛm ntsi na afei nhwehwɛmufo 

etu hɔnho esi hɔ dɛ wɔbɔhwehwɛ bɛ na kasambirenyi mu.  

 

Dɛ mbrɛ medzi kan aka no dada no nhwehwԑmu a nkorͻfo ayԑ afa Akan bɛ na kasambirenyi 

no bi nye;  Christensen (1958), Agyekum (2017), Owu-Ewie (2014), Acquaah (1943), Akrofi 

(1958), Annobil (1955), Asante (2002), Opoku-Asare(1997), Boaduo (2012), Cacciari na 

Gluckberg (1991), Gibbs na no dɔm (1989)  Amfo na no dɔm (2012), Opare-Henaku na 

Utsey (2017). Dԑm nhwehwԑmu yi nyina yԑ dasewa dԑ nkorͻfo ayԑ Mfantse kasa ho 

nhwehwɛmu na mbom dza ͻfa Mfantse mbɛ ho no nndͻͻso koraa nkanka dza a ͻfa abͻdam 

ho. Nwoma a ͻwͻ hͻ seseiara mpo kyerɛ Amfo na no dͻm (2018) yɛɛ nhwehwɛmu faa 

abͻdam ahyɛse ho na Swartz na Kpobi (2018) so yɛ nhwehwɛmu faa kwan a Nkran Ekrisofo 

dze abͻdam fa do ho. Iyi na ekehia dɛ yehu biribiara a ͻfa abͻdam ho osiandɛ yeruhu abͻdam 

ahyɛse na kwan a Ekristofo a wͻwͻ Nkran nye abͻdamfo nkotsee mmboa ma hɛn nyimdzee 

wͻ dɛm yarba yi ho nndzi mu. Yennyaa nyimdzee biara mmfaa nsɛnkyerɛdze a ͻfa abͻdam 

yarba yi ho, kwan a wͻnye abͻdam fa, hͻn ayarsa na dza ͻkeka ho ho. Iyi ntsi na medze 

nhwehwɛmu yi rebɛda nsɛm a ͻtse dɛm nyina edzi. Misi no egyinae dԑ medze mo 

nhwehwԑmu yi bԑda “Mbԑ na kasambirenyi a Mfantsefo dze kyerε abͻdam” edzi. Iyi mu na 

yebohu abͻdam ahyɛse, ne nsɛnkyerɛdze,  ayarsa, kwan a wͻnye hͻn fa do nye dza ͻkeka ho. 

Medze nhwehwԑmu yi rehyԑ dwumadzi a binom ayԑ no mu gya. Bio so, sɛ yennya dɛm 

nyimdzee yi annka nyimdzee a yeenya efi Mfantse kasa ho nhwehwɛmu ho a ͻmma hɛn 

nyimdzee no nndzi mu. 

 

1.3 Botae 

Nhwehwԑmu yi no botae nye dԑ ͻhwԑ; 

1) Nsɛntsitsir ahorow a ͻda edzi wͻ mbԑ na kasambirenyi a Mfantsefo dze kyerԑ abͻdam. 

2) Ↄhwɛ nyimdzee pͻtsee a Mfantsefo wͻ no wͻ nyimpa n’adwen ho a ͻda edzi wͻ mbɛ na 

kasambirenyi a Mfantsefo dze kyerɛ abͻdam ho. 

 

1.4 Nsԑmbisa 

Nsԑmbisa a ͻtaa dԑm nhwehwԑmu yi ekyir nye yi; 

1) Ebԑn nsɛntsitsir ahorow na ͻda edzi wͻ abԑbu na kasambirenyi a Mfantsefo dze kyerԑ 

abͻdam mu? 

2) Ebɛn  nyimdzee pͻtsee na Mfantsefo wͻ no wͻ nyimpa n’adwen ho a ͻda edzi wͻ 

mbɛ na kasambirenyi a Mfantsefo dze kyerɛ abͻdam mu? 

 

1.5 Nhwehwԑmu yi no ho mfaso 

Nhwehwɛmu biara wɔ mfaso a  nkorɔfo nya fi mu. Nhwehwɛmu a ɔfa kasambirenyi na bɛ a 

Mfantsefo dze kyerɛ abɔdam yɛ nhwehwɛmu a ɔtwe hɛn adwen gyina kwan pa a wɔfa do da 

yarba no edzi na mbrɛ Mfantsefo hɔn adwen yɛ hɔn fa yarba no ho. Dɛm ntsi mfaso a ɔbɛyɛ 

ama nkyirmbafo no mu bi nye dɛ ɔbɔboa ma dodow biara a wɔbɛkenkan anaa wɔbɛtse 

buukuu yi mu nsɛm ehu kwan pa a wɔfa do da nsɛm a ne ka yɛ na ka  edzi na ber a ɔsɛ dɛ 

wɔdze dɛm kasa no dzi dwuma. 

 

Bio, ͻbɛma dodowara hɔn nyimdzee wɔ kasambirenyi na bɛ ho akɔ kan nkankara dza a ͻyɛ 

abͻdam ho nsɛm. Piinara so benya nyimdzee afa kwan a wɔyɛ nhwehwɛmu ho 

mpɛnsampɛnsamu so. 

 

Ɔbԑsan so ayԑ mboa buukuu ama kasa akyerԑkyerԑfo na afofor so worusua kasa ho nyimdzee. 

Osiandɛ dɛm nyimdzee yi bɛma akyerɛkyerɛfo ntowdo afa adwen ho nsɛm ho.  

Akyerɛkyerɛfo yɛ nyimpakuw a wodzi akotsen wɔ nyimpa ntsetsee mu. Sɛ hɔn nyimdzee wɔ 

hɔn kasaa na hɔn amambra wɔ famu a, ɔkyerɛ dɛ nkyirmba so hɔn nyimdzee bɔkɔ famu. Dɛm 

ntsi buukuu yi bobuei hɔn na esuafo nyimdzee mu mapa afa hɔn amambra ho. 

Bio, ͻbԑyԑ mfaso ama nyimpa nyinara nkanka hɔn a hɔn ho binom wɔ dɛm tsebea yi mu nyw 

hͻn a wͻhwɛ adwen nsɛnsɛm. Ͻbɛyɛ nkuranhyɛ ama ɔmanmu nyinara osiandɛ nwoma yi 

kyerɛ kwan a wɔnye nkorɔfo a wɔtse dɛm mfa do. 

 

1.6 Bea a nhwehwԑmu yi pem  

Nhwehwɛmu biara wɔ bea a n’ano bɔ. Sɛ ɔnntse dɛm a biribiara botum aba mu bi. Dɛm ntsi 

nhwehwɛmu yi so wͻ bea pɔtsee a ɔpem. Ͻyԑ Kwalitetsifo nhwehwԑmu a ogyina mbԑ na 

kasambirenyi a Mfantse kyerε abͻdam ho. Ↄyɛ mpɛnsampɛnsamu a ͻfa bɛ na kasambirenyi 

a ͻfa abͻdam ho. Nsɛm nyina yɛ nkyerɛkyerɛmu a ͻfa nsɛntsitsir a ͻdaa edzi wͻ bɛ na 

kasambirenyi a Mfantsefo dze kyerɛ abͻdam mu na afei so ͻkyerɛ hͻn nyimdzee pͻtsee a 

wͻwͻ nyimpa n’adwen ho. Nhwehwɛmu yi nngyina tsiͻre biara do. Sԑ yebotum atse 

Mfantsefo mbε na kasambrienyi ͻfa abͻdam ho a, gyedԑ yegyina hͻn amambra, gyedzi, 

abrabͻ mu suahun, hͻn adwen, kwan a wͻfa do hu wiadze na hͻn asetsena mu nhyehyԑԑ mu 

(Agyekum, 2017). Nhwehwԑmu yi fa mbɛ na kasambirenyi a Mfantsefo dze kyerɛ abɔdam 

ho nkotsee Twi kasa nnka ho. 

 

1.7. Ɔhaw a mihyiaa no nhwehwԑmu yi 

Adze biara ͻhaw wͻ ho na dԑmara so na nhwehwԑmu yi ͻhaw wͻ ho. Ɔhaw a mihyiae no bi 

nye sikasԑm, mber, Covid-19 ne nsεnsεm na adagyer. 

 

Sikasԑm bԑyԑԑ haw maa me ber a mutuaa binom kaw ma wͻhwehwԑԑ mbԑ na kasambirenyi 

a ͻfa abͻdam ho. Binom so mehyԑԑ hͻn nsa ase wͻ sika na ‘credit’ ho ana mirinya dza a 

morohwehwԑ. Ↄnam dɛ m’enyi da kwan dɛ mibehyia ͻhaw no ntsi  meyeer mo ho hwehwɛɛ 

sika too mo ho. Dɛm ntsi dza a ɔkaa ekyir no annyɛ haw kɛse. Hɔn a otwar dɛ mehyɛ hɔn nsa 

ase anaa na motɔ ‘credit’ ma hɔn no so manntwentweɔn me nan ase koraa, muwiei ara na 

mbrɛ ɔsɛ dɛ no medze to no medze ato dε do dɛ mbrɛ ɔsɛ. Iyi maa hɔn a mokɔr hɔn nan do 

ne mpɛn ebien no buee hɔn mu maa me. 

 

Dza mekyerԑwee no so medze kͻmpiwta na medze tsintsinmii a ne nyina yԑ sikasԑm. 

Sikasɛm a mihyiaa no annhaw beberee osiandɛ dɛ nna mada mo do ntsi ɔbo no annka me. 

Dza a nna ɔyɛ ɔhaw nye mpɛn dodow a nna miyi sika no da kor. 

Mber yԑ adze a ͻhaaw me kԑsekԑse osiandԑ ber a mehyԑԑ maa mo ho dԑ otwar dԑ mekyerԑw 

anaa mekԑgye mbuae bi enntum ammba mu dԑ mbrԑ morohwehwԑ. Iyi so nna meyɛ ho hwee 

a ɔnnyɛ yie osiandɛ nnyɛ monko menye binom na yedzii dwuma ntsi dza meyɛɛ ara nye dɛ 

mesiee abotar. 

 

Bio nyimpa a menye hͻn dzii dwuma no nna binom so nnya adagyer ntsi mesԑԑ mber pii 

ansaana me nsa reka hͻn. binom enndzi hͻn mber do. 

 

Ͻhaw kor so nye dɛ, ber a miridzi dɛm dwuma yi na yarbabɔn ‘Covid 19’ atsew esi wiadze 

ma mpanyimfo nyinara esuma hɔn ho wɔ dan mu ntsi ɔmaa ɔyɛɛ dzen maa me. Dza a medze 

siiw yi ano nye abotar. Afei so meyɛɛ nhyehyɛɛ fofor a medze nyaa mboanosɛm no. 

 

1.8. Nhwehwԑmu yi ne nhyehyԑԑ  

Dwumadzi m’ahyehyԑ no esiado esiado ama ͻaagye akenkamfo abamba ma wͻaammfom. 

Kwan a m’ahyehyԑ nye yi; m’akyekyԑmu tsir enum. Tsir kor yԑ tͻfabͻ fa nhwehwԑmu noho. 

Bi tse dԑ, nyienyim na ngyinado a ͻfa nhwehwԑmu no ho. Ha makyerԑ siantsir a mereyԑ dԑm 

nhwehwԑmu yi, mbrԑ ͻhaw no tse. Botae ͻda nhwehwԑmu noho, mfaso, nhwehwԑmu ne 

nsԑmbisa, ͻhaw a mihyiaa no nhwehwԑmu yi ho na medze ewie tͻfa bͻ ho. Tsir ebien no so 

kyerԑ nhwehwԑmu a binom ayԑ a ͻfa monhwehwԑ yi ho. Tsir ebiasa kasa fa kwan a mefaa 

do yԑԑ nhwehwԑmu yi na kwan fa nyaa mbuae. Afei, tsir anan ka biribi fa mbuae ne 

mpԑnsampԑnsamu ho na tsir enum  fa ewiei, mbubudo, dza ofii ͻda edzi wͻ nhwehwԑmu no 

mu nna adwenkyerԑ. 

1.9. Tɔfabɔ 

 Tsir kor yi mu na m’ada me tsirmupɔw a ɔfa nhwehwɛmu yi edzi akyerɛ. Ama nkorɔfo 

ammfom wɔ mo botae no, medze dɛm fa yi apa dwumadzi ne nyina no ho tam na yεrokɔ kan 

no nhyehyɛɛ nkaa aka nyina bɛda edzi pefee dɛ mbrɛ ɔsɛ. 

TSIR EBIEN 

DZA NHWEHWƐMUFO BINOM AKYERƐW A ƆFA NHWEHWℇMU YI HO 

2.0 Nyienyim  

Enyimdzefo na nhwehwɛmufo piinara na wɔada hɔn adwen edzi wɔ bɛ na kasambirenyi ho. 

Osiandɛ ɔyɛ kasa ne mfafakuwa kor a oenyin na no mu na yehu ɔman biara n’adwen, ne 

nyansaa, n’amambra, gyedzi na dza a ɔkeka ho. Nokwar dɛ nhwehwɛmu ahorow a akɔ do na 

wᴐaboa ma yenya nyimdzee pii afa bɛ na kasambirenyi ho. 

 

Dɛm fa yi wɔ nhwehwɛmu yi mu na m’apɛnsapɛnsa dza a binom ayɛ afa mo dwumadzi yi 

ho. Nhwehwɛmu yi fa kasambirenyi na bɛ a Mfantsefo dze kyerɛ abɔdam ho. Iyi ntsi 

mpɛnsampɛnsamu no kegyinaa; bɛ, kasambirenyi na abɔdam ho. Tsirasɛm ahorow a mohwɛɛ 

no bi nye; bɛ n’adzeban, bɛ ahorow, bɛ no dwumadzi, bɛ ho mfaso, dza a Mfantsefo hwɛ ho 

bu bɛ, abɛbudze nye dza ɔkeka ho. Kasambirenyi afamu no mohwɛɛ; kasambirenyi 

n’adzeban, kasambirenyi ahorow, kasambirenyi no dwumadzi, kasambirenyi ho mfaso na 

nsonsonee a ͻda bɛ na kasambirenyi ntamu. Afei abɔdam ho nsɛm so mohwɛɛ; abɔdam 

n’adzeban, adwen n’adzeban na mbrɛ osi yɛ edwuma, adwen nnyɛ edwuma a n’adzeban, dza 

nkorɔfo hɔn adwen yɛ hɔn fa abɔdam ho, ndzɛmba a ɔdze abɔdam ba, kwan a wɔnye 

abɔdamfo fa do, abɔdam ahorow na ne nsɛnkyerɛdze, Abɔdam na amambra na koraa no tsiɔri 

a nhwehwɛmu yi gyina do. 

 

2.1 Woananom nye Mfantsefo? 

Mfantsefo yԑ Akan ebusuakuw no nkorbata kor. Boadi (2010), Greenberng (1963) na Osam 

(2004) kyerε dε Akan kasa no yε ‘kwa’kasahorow no mu kor. Wᴐkᴐ do ka dε Ghana ha, Kwa 

kasa tsitsir a wᴐka no wᴐ ha yε ebien. Iyi nye Mfantse na Twi.  Akan kasa gu mu ahorow pii. 

Iyinom nye Mfantse, Esuantse, Ekuapem, Akyem, Agona, Assin, Denkyira, Kwawu, Wassa, 

Akwamu na Bono (Wiafe-Akenten, 2008 wᴐ Cobbinah, 2020 mu). Kasa a Mfantsefo ka nye 

Mfantse na hͻn ahenkurow nye Mankessim na Oguaa. Abakͻsԑm kyerԑ dԑ dzin Fante n’ase 

kyerԑ dԑ “fa a atsew hͻn ho kͻ no” Ghana ha Mfantsefo taa tsetse Mfinimfin na Anee Mantͻw 

mu a hͻ nyina yԑ mpoano. Miyi iyi si nkyεn a, Dolphyne(1988), so kyerε dε Mfantsefo binom 

so tsetse Esuantse Mantᴐw na Cote D’ivoire man ne fa beebi. Mfantse nkurow a wͻwͻ 

Ghanaman mu binom nye Kurentsir, Abura, Enyan, Ekumfi, Nkusukum, Edwumako na 

Gomua. Kasa Mfantsefo ka nye Mfantse. Mfantsefo hͻ dodow bԑyԑ ͻpepem ebiasa na 

ahaenum. Abakah (1998) kyekyԑ Mfantse kasa mu nkorbata ebiasa. Hͻn nye Boka, Anee na 

Iguae. Mfantsefo a wᴐwᴐ Ghana hᴐn dodow bεyε ᴐpepe ebiasa na n’ekyir pᴐw enum 

(3.5million) (Awusabo-Asare, 2013 wᴐ Cobbinah, 2020). Mfantse kasa dzi dwumason wͻ 

mbeambea pii wͻ Ghanaman. Nsͻbansͻba, amayԑfo, eguadzifo, dawurbͻfo na skuul dze dzi 

nkitaho. 

 

2.2 Mbԑbusԑm   

Mbԑ na kasambirenyi dzi dwuma pii wͻ Akanman na Ebibiman nkanka kasa, amandze na 

amambra mu (Kyei-Poku, 2014). Mpԑn pii no dԑm amambra na amandze yԑ baguam kasa. 

Ɔnam dԑm ntsi nhwehwԑmufo na akyerԑwfo pii robͻ mbͻdzen dԑ wͻbԑyԑ nhwehwԑmu afa 

mbԑ na kasambirenyi ho tsitsir ara wͻ Akan kasa mu. Nhwehwԑmu kakra a mayԑ no da edzi 

dԑ enyimdzeefo binom tse dԑ ( Okpewho (1992), Yankah (1989), Finnegan (2012) na 

Agyekum (2005), ne nyina wͻ Agyekum, 2017) ayԑ nhwehwԑmu afa mbԑ ho wͻ Borͻfo kasa 

mu naaso Akan mbԑbusԑm na nkanka kasambirenyi dze omuo nwionn. 

Mpԑn pii yԑtse bԑ, yebu bԑ, yԑkyerԑ bԑ ase naaso obi bebisa dԑ, bԑ noara ͻnye ebԑnadze? 

Mpanyimfo dԑ, “Asԑm mmbae a, wommbu bԑ.” Dza binom aka wͻ hͻn nwoma mu bi nye 

yi; Nwoma a noho hia papaapa wͻ dԑm nhwehwԑmu yi ho nye dza Mieder (1985) kyerɛ mu   

tsiabaa ‘bԑ’ yԑ asԑntͻw tsiabaa. Agyekum (2005 wͻ Agyekum, 2017) so daa no edzi dԑ ‘bԑ’ 

yԑ tsetse nyansa nkyerԑmu a ogyina a mpanyimfo hͻn suahun na abrabͻ mu asetsena asԑm 

ho. Akan amambra mu no, sԑ obi tum dze mbԑ dzi dwuma wͻ kasa mu a, wohu no dԑ obi a 

n’ano awow (Hope, 2015). Dԑm ntsi Akanfo taa bu bԑ mbran bi dԑ ‘ԑbԑ ne ͻkasa mu 

abohemma, ‘ԑnka asԑm ho a, ԑnwie dԑ yԑ’ na ‘ԑtwa asԑm tsia (Agyekum, 2005:10 wͻ 

Agyekum, 2017 mu).’ Iyi kyerԑ dԑ bԑ ma kasa mu yԑ dԑw yԑ huam. Agyekum (2011), si no 

pi dɛ “Abɛbuo yɛ kasakyerɛmu anaa kasa a yɛde kyerɛ asɛm bi a yɛpɛ sɛ yɛka ase anaa yɛde 

si asɛm no dua ma nnipa te ase pefee.” Akrofi (1958), so kyerɛ dɛ bɛ na ɔda Akanfo hɔn 

adwen nhyehyɛɛ edzi. Annobil (1955: 2) so kyerԑ dԑ ; 

“Sԑ obi bisa dԑ bԑ nye ebԑnadze a? ͻbԑyԑ dzen dԑ yebenya nkasafua dze akyerԑ ma 

n’ase aada hͻ peefee mbom yebotum dze bԑ no su akyerԑmu dԑ;  

a) ͻyԑ kasa a ofi ͻman kor a wobu dԑm no wͻ mu no mu mba no hͻ, na eso wͻtͻ dԑ 

wͻdze ka asԑm. 

b) ͻyԑ asԑntsia a ͻbͻ asԑm pͻw. 

c) ͻda nkorͻfo a wobu dԑm bԑ no asetsena, hͻn abrabͻ na hͻn nyԑe edzi. 

d) ͻyԑ biribi a nkorͻfo no ahwԑ anaa wͻahyԑ no nsew mpԑn pii.” 

 

Ɔkͻ do ka dԑ ͻman biara wͻ ne mbԑbusԑm. Ndzԑmba pii wͻ hͻ a ͻgye ͻman biara no mu mba 

taataa ma wͻdze yԑ hͻn mbԑbusԑm. Bi nye ndzԑmba a wͻabͻ hͻn ho aprͻw, hͻn abrabͻ na 

hͻn asetsena mu nhyehyԑԑ. Iyi ntsi sԑ ͻman beenu bedzi nsԑ wᴐ kasa na abԑbu mu mpo a, 

ndzԑmba a wͻhwԑԑ ho yԑԑ mbԑ no nnyԑ kor. Bi mpo a na ntseasee no yԑ kor. 

 

Finnegan (1970), kyerɛ bɛ ase dɛ ɔyɛ asɛntsia a tsetsefo aka ato hɔ a ɔda dɛm nkorɔfo kor no 

hɔn adwenndwen na hɔn ehuntasɛm edzi. Finnegan (2012), so kyerε dε bɛ yɛ kasa ne nkyen 

dɛ mbrɛ ɔtse ma edziban wɔ Arab kasa mu. Ɔkɔ do ka dɛ ɔyɛ dzen dɛ yebotum akyerɛ bɛ ase 

ma ada hɔ pefee. Ayodele (2012) wɔ Finnegan (2012), se bɛ yɛ nkɔmbɔtwetwe no kwan na 

sɛ nkɔmbͻtwetwe mu no bɛ tɔ a nkenyan ba mu. Awedoba (2000), so kyerɛ dɛ bɛ yɛ 

nyansasɛm tsiabaa a dodowara nyim. Mensah (2009), kyerɛ mu dɛ bɛ yɛ asɛntsia a ɔma 

abrabɔ mu afotu. Dɛmara so Kyileyang (2008) so da no edzi dɛ kasa biara ne fɛw gyina bɛ 

dodow a ɔkasafo bi dze bedzi dwuma. Ͻse obu a wɔdze bu mpanyimfo no nnyɛ hɔn ahodze 

bi a na mbom bɛ a wɔdze kasa a. Achebe (1958), so ka do to do dɛ kasa no ngo a odzi nye 

bɛ. Yɛrokɔ kan no, Dzobo (1992) wɔ Ademola (2009) nwoma mu no kyerɛ dɛ bɛ nnyɛ 

tsetsesɛm kɛkɛ mbom ɔyɛ kasagyinahɔma a ɔda nyimpakuw bi amambra na hɔn suahun edzi 

a ɔyɛ nokwar a ɔfa abrabɔ ho. Iyi ma yehu dɛ akwan nyinara mu no, bɛ yɛ nsɛm a nyimpa 

nyina gye to mu dɛ ɔyɛ kasa a ofi ɔman kor a wobu dɛm bɛ hɔ ba a ɔda hɔn asetsena na hɔn 

amambra edzi na yegye to mu dɛ ɔyɛ nokwar. Iyi mmpa ha ara Tetteh (2013) so da no edzi 

dɛ Aristotle a ɔyɛ Greek okunyin kyerɛ bɛ ase dɛ, ɔyɛ tsetse abrabɔ ne ngyinado a wɔdanee 

gyae a ɔbɔ nsɛntsitsir pii pɔw na odzi dwuma wɔ tsebea ahorow pii mu ntsi wɔabɔ ho ban 

ebesi ndɛ mber yi. Ͻkɔ do ka dɛ bɛ yɛ nsɛntɔw ntsiatsiaba a no mu nsɛm no gyina suahun a 

ɔbɔ abrabɔ mu nsɛm pɔw anaa kasa ne faa yɛ ngyinahɔma.  Iyi ma yehu dɛ bɛ no su kor nye 

ngyinahɔma. Yankah (1989), dze to do dɛ, bɛ ne nhyehyɛ fi tsetsefo hɔn naaso bɛ binom wɔ 

ha a wɔdze ankorankor dzin abata. Iyi kyerɛ dɛ dzin no dze, ɔbata ho ara kɛkɛ na bɛ n’ankasa 

dze ofi tsetse. Dɛm nkyerɛmu nyina ma yehu dɛ bɛ a ͻfa abͻdam ho yɛ nsɛm a ofir tsetse na 

ohia dɛ nkyirmba pɛnsapɛnsamu nya mu suahun. Nhwehwɛmu a ͻfa abͻdam ho so bͻboa ma 

yenya mu esuadze pii.  

 

2.2.1 Akanfo Mbԑ ahorow  

Akanfo wͻ mbԑ ahorow pii na ogyina ne kae na ne nhyehyԑԑ do. Nkyekyɛmu bi wɔ hɔ 

ogyina dza a nyimpa no rohwehwɛ do. Sɛ yɛfa Tetteh (2013), a ɔkyekyɛɛ mbɛ ahorow mu  

kɔr dɛm etsifiasɛm ahorow yi mu; 

1. Nyamesom ho 2. ɔsom 3. Abosoom 4. Ahendzi 5.mpanyin na 

6. mbofra nkitahodzi ho  7. mbofrayɛ ho 8. Awar 9. Owu   

10.  akowaa 10. Akodzi 

Tetteh ne mbɛ nkyekyɛmu ahorow nyinara mu no, oenntum ennya mbɛ biara ammfa 

abͻdam ho. Miyi iyi so nkyɛn a, Asante (2002), so kyekyɛε mbɛ mu ahorow ebiasa.  

Iyinom nye; Mbɛ a abakɔsɛm dzi ekyir. Mfatoho: “Ɔdɔ ntsi na Esiamma kaaw nam amon 

mu.”Dɛm bɛ yi abakɔsɛm kyerɛ dɛ  Esiamma  noara ne dzin nye Esi a ɔmma adze anaaso 

ɔnnkyɛ adze, nna tserɛ yamuɔwemfo a. Na sɛ obi aserɛ no nam a, nkyɛ dza Esiamma bɛka 

ara nye dɛ nam no ara kor, osi dɛn ma no bi? Afei so nam no ara amon a, ntsi sɛ ɔpɛ a, ɔbɛka 

akyerɛ no dɛ ɔmma ɔmfa nam no nkɔ fie nkɔtoto ana. Sɛ ɔdze kɔ nyi ɔserɛɛ no nam no ennhu 

no ho bio a, nna tserɛ noara nye no. Ɔnam ɔdɔ ntsi Esiamma a ɔmmfa n’adze nnkyɛ dze ne 

se sii nam amon mu kaaw bi dze kyɛe. 

 Dε mpanyimfo ahyɛ no nsew ehu dɛ nnyɛ aber nyina na dεm mbɛ no yɛ nokwar naaso 

wɔdze dwuma ber a ɔsɛ mu. Mfatoho; wotu wo fo na anntse a ekɔ Anntseadze. 

 Bɛ a mpanyimfo dze si biribi pi. Mfatoho; akyekyerɛ rowea na ne ba so rowea 

Agyekum (2011), so gyinaa bɛ no su do kyekyɛɛ bɛ mu ahorow anan edzi. Iyinom nye: 

 Bԑ turodoo 

Dԑm bԑ yi ara na wͻfrԑ nokwar bԑ anaa bԑ pa. Ɔyԑ bԑ a ͻda adwen kor pԑr edzi anaa ͻda asԑm 

nokwar edzi. Prempeh (2002), kyerԑ dԑ dԑm mbε yi dͻͻ so papaapa wͻ Akan kasa mu. 

Mfatoho; 

a) Borɔfer a ɔyɛ dɛw na abaa da ase. 

b) Tanyi wͻdaadaa no soa no adaban 

c) Kwabran mmfa n’ahoͻdzen nnsie mma ͻkͻm nndze no. 

d) Panyin ano sen suman 

e) Ɔpanyin a ͻhwԑ ma wͻkyԑ nanka no, sԑ wͻrekan nanka wefo a wͻkan no ka ho. 

 

 Asԑm sԑ bԑ 

Dԑm mbrԑ dzin no tse no, asԑm no sԑ bԑ. Iyi yԑ bԑ a ͻnnhyԑ da nnyԑ bԑ pa mbom ͻyԑ 

nyansa kasa a ͻda su edzi dԑ bԑ ara pԑr. Iyi ntsi na onyaa dzin asԑm sԑ bԑ. 

Mfatoho; 

a) Obi n’abawu tuetue obi n’aso 

b) Mber dan a wo so dan bi  

c) Benkum guar nyimfa na nyimfa so eguar benkum 

d) Eyԑ a nna wͻyԑ ma wo 

e) Etse faakor a etse w’adze do. 

 Ngyedo Bɛ 

Iyi so yԑ mbԑbusԑm a mpԑn pii no nyia a orubu no ka ara a, nna nyia a oritsie no so asͻw do 

ewie. Iyi so na Agyekum (2011) kyerԑ dԑ ͻwͻ afaafa ebien. Dza odzi kan yԑ ͻfrԑ na dza ͻtͻ 

do ebien yԑ ngyedo. Bi nye; 

a) Ɔba kyimakyimafo nnto ne na no fun 

b) Innyi sika a, kwasea tu wo fo 

c) Wo ho bͻn a, wͻta fora wo mu 

d) Anyԑnkoanyԑnko na kͻtͻ ennya tsir 

e) Abofra a ͻyԑ somakͻ dzi n’abodwee dze 

 

 Abԑbudze 

Iyi yԑ mbԑbusԑm a wͻayԑ no nsԑnkyerԑdze a wͻdze kasa. Yankeh (1995), kyerԑ dԑ 

edwindze no taa da edzi wͻ bankyim, akomfowa, abͻtsir, akyeamepoma, mpԑtsea, nkaba, 

atam na mpaboa do. Mfatoho; 

 Ahemfie bankyim na akyeampoma : Sԑ ihu dԑm asԑnkyerԑdze yi wͻ ahemfie 

bankyim na akyeampoma a ᴐson obiara nasekyerε. Bi nye yi; 

a) ͻson na adowa  ͻkyerԑ dԑ ͻson kuntann, adowa nye panyin 

b) Nkyirefuwa a nyimpa nsa dze mu ͻkyerԑ dԑ tum tse dԑ kyirefuwa wosuo mu nyansa 

mu, ennsuom yie a ofi wo nsa. 

c) Apԑsԑ a ogyina dufuakye do. Kyerԑ dԑ apԑsԑ yԑ kԑse a ͻyԑ ma dufuakye 

d) Adowa a osi dua nkorbata do. Efa Adow nyԑnko a, wo nkorbata nnka sor. 

e) Nyimpa a adowa gyina no do na ͻson gyina ne nkyԑn kyerԑ dԑ Ɔson nya wo adowa 

bͻ wo bi. 

Atam mu nsԑnkyerԑdze 

  

 

a) Owu atwer ͻbaako mmfow  ……….  owu da hͻ ma obiara 

b) Akyekyerԑ ekyir kyerԑ dԑ akyekyerԑ  ………  ͻtanhun 

c) Ahwerpͻw    ………  promprom nntse hͻ daa 

d) Enyiber a ͻnnsͻ gya 

e) Ofie mboseabo twa a ͻsen sekan ………nyimpa a ͻbԑn wo soԑr tsia wo a ͻyԑ     

yaw sen wo tamfo 

Dԑm edwindze yi na Apenteng-Sackey (1988) kyerԑ dԑ ͻno na ͻma atam so ya so hͻn 

edzin. Nnyɛ iyi nkotsee mbom Agyekum afe kor noara mu no, ɔsanee gyinaa Akanfo 

gyedzi na asetsena mu nsɛm do kyekyɛε mbε mu bio faa dɛm etsifiasɛm yi ho na dɛmara na 

(Ababila, 2006) so yɛe. Iyinom nye; 

 Asoɔdzen ho bɛ. mfatoho; sekantsia noara bɛgye no ho efi abofra no ne nsamu. 

 Enyihaw ho bɛ.  “Etse faakor a etse w’adze do.” 

 Awerɛkyekye ho bɛ. “Wimu nnyɛ sakyer- na.” 

 Awar ho bɛ. “Awar gu nkuro.” 

 Owu ho bɛ. “ Innyim owu a hwɛ nda” 

 Nyansa ho mbɛ. “Ɔba nyansafo wo bun a wɔnnka no asɛm.” 

 Nokwar na ator ho bɛ. “Asɛm pa yɛ tsia, awoo nye wo yamu.” 

 Ohia ho bɛ. “Ohia hia wo a kwasea tu wo fo.” 

Annobil (1955), so kyekyɛε Mfantse mbɛ mu kɔ etsifiasɛm ahorow. Binom nye yi: 

1. Bɛ a ne ntseasee nnda edzi pefee.  

Ɔkyerɛmu dɛ mbɛbusɛm bi wɔ hɔ a wɔdze nkasafua ayɛ sika anan egu ho. Sɛ ehwɛ 

nkasafua no ara a, enntse ase, gyedɛ edze w’adwen hwira sika no a wɔanan egu ho 

no mu ansaana ehu adze kor a sika no wɔ ho no. Sɛ itum hu adze a wɔanan sika efu 

ho no a, nna ɔda ne ntseasee edzi kyerɛ wo. Bi nye yi: 

 Nyimpa wu a, ne tɛkyerɛma mmprɔw 

 ɔbaa kɔ awar a, ɔdze ne na kɔ. 

 

2. Mbɛbusɛm a ne ntseasee gyina edzin a ɔwɔ mu no do 

Iyi so Annobil (1955), kyerɛ dɛ mbɛbusɛm bi wɔ hɔ a ne ntseasee gyina edzin a ɔwɔ 

mu no do. Sɛ itum tse dɛm dzin no ase ara a, nna bɛ no dze ne ntseasee aba. Sɛ enntum 

anntse ase a, ɔyɛ dzen dɛ bɛ no bɛgyaa ne ntseasee mu ama wo. Bi nye yi: 

 Nyia wɔawo no ato Egyaako nntwa abo. 

 Ɔdɔ ntsi na Esiamma kaaw nam amon mu. 

 

3. Amambra a wɔdze mbɛbusɛm esisi no apɔw 

Iyi so Annobil (1955), kyerɛ dɛ amambra binom wɔ hɔ a wɔdze mbɛbusɛm esisi no apɔw 

apɔw atoto hɔ. Ɔse sɛ asɛm bi si ebusua mu anaa ɔman mu ma wɔreka a, wobu bɛ no ara a 

nna wɔabɔ asɛm no pɔw. Binom nye yi: 

 ɔba sɛ se, na odzi wɔ n’ebusua 

 Egya kyew, na ɔnnwe 

4. Bɛ a wobu hyɛ mbowa ano 

Annobil kyerɛ dɛ Mfantsefo mbɛbusɛm mu no wɔwɔ dza woebu ahyehyɛ mbowa 

ano. Ɔkyerɛ dɛ mbowa no nnkasa dɛm ntsi wɔhwɛɛ hɔn ndzeyɛɛ ho na wobuu 

hyehyɛɛ hɔn ano. Mfatoho: 

 Aberɛkyi dɛ, “Mbrɛ bɔgya wɔ na edzidzi wɔ.” 

 Abosomanketsew dɛ, “Ntsɛm adze, ekyim adze.” 

 

5. Bɛ a wɔhwɛɛ nyɛe ho bui 

Annobil (1955) kyerɛ dɛ nnyɛ aber nyina na wɔdze mbɛbusɛm hyɛ ano. Bi wɔ hɔ a 

ɔkyerɛ dɛ wɔhwɛɛ abowa no ne nyɛe na wɔdze yɛɛ bɛ. Dɛm mbɛbusɛm no kyerɛ 

enyigyen a mpanyimfo a wobuu dɛm mbɛ no nyae.  Bi nye yi: 

 ‘Abowa kokosekyi nnyi tur, na ɔtɔn asombɛn.’ 

 ‘Abowa kuretwamansa hun atow nyimfa a, nkyɛ abowa biara nnyi hamu.’ 

 

6. Bɛ a ɔfa abrabɔ mu nsɛm ho 

Annobil (1955), kyerɛ dɛ Mfantse mbɛbusɛm bi wɔ hɔ a ɔda ɔman na fidua mu abrabɔ 

anaaso asetsena edzi. Ɔdɛ dɛm mbɛbusɛm no gye nkorɔfo abamba ma wohu dza ɔfata 

dɛ wɔyɛ no wɔ ɔman, ebusua anaaso fidua mu. Mfatoho bi nye yi: 

 Ɔkanyi kyɛ adze a, ɔgye ndaase 

 Abofra san bɔ a, wɔmmbɔ no. 

7. Mbɛbusɛm a ɔkyerɛ ntotoho 

Iyi so Annobil kyerɛ dɛ dɛm mbɛ no kyerɛ mbrɛ Mfantsefo mpanyin si dze adze kor 

to adze kor ho. Mpɛn pii no gyedɛ edwen ho ara yie ansaana ehu siantsir a ɔnam do 

ma wɔdze dɛm adze no roto biribi a ɔnnye no nsɛ koraa no ho. Sɛ itm hu siantsir no 

a, nna bɛ no ne ntseasee ada edzi. Binom nye yi: 

 ‘Asɛnka tse dɛ ahondze.’ 

 ‘Hɔho tse dɛ nsunsuan nsu.’ 

 

8. Mbɛbusɛm a wɔdze ngyegyee ka ma enyigye 

Dɛm yi Annobil (1955) kyerɛ dɛ ɔyɛ mbɛbusɛm a ɔyɛ enyigye siantsir nye dɛ 

nkasafua ne ngyegyee no dzi nsɛ. Binom nye: 

 ‘Akɔtsia kɔmpɛ dɛ ɔrokɔsoa konam ma wɔama no.’ 

 ‘Kankan, wo kan mu nye yi?’ 

 

   9. Mbɛbusɛm a ɔnam edwuma do bɔbɔɔ adze 

Iyi so yɛ mbɛbusɛm ɔnam dwuma a nkorɔfo dze do bɔbɔɔ adze do. Kwaafonyi nam adɔw do 

ama hɛn bi. Dɛmara so na atomfo, abɔfo, afarfo na edwumayɛfo ahorow nam hɔn dwumadzi 

do akyɛ hɛn enyansasɛm a ɔabɛyɛ mbɛbusɛm (Annobil, 1955). Binom nye yi: 

 ‘Abaguadze yɛ dɛw a, wo kwa yɛ kakraba.’ 

 ‘Wɔdze nam totow tsi nam.’ 

10. Mbɛbusɛm a ɔkyerɛ Mfantsefo hɔn gyedzi wɔ biribi mu 

Annobil (1955), kyerɛ dɛ mbɛbusɛm a ɔtse dɛm no da Mfantsefo hɔn gyedzi ahorow edzi. 

Ɔdɛ Mfantsefo wɔ gyedzi dɛ biribi a obesi nyimpa n’akwan mu no nna dza Nyame ahyehyɛ 

a. Wɔgye dzi so dɛ obiara na ne nkrabea, na mbrɛ ɔbɛdan biara gyedɛ dza a wɔahyehyɛ ato 

hɔ dɛ ɔbɛba nyimpa do na ba ana. Binom nye yi: 

 ‘Ɔdɔ a etoto a ɔbɛhyew no, enoa so a ɔbɛhyew.’ 

 Nkrabea nyina nnsɛ. 

 Nyankopɔn nnkum wo a, ɔdasanyi ku wo a, innwu. 

 

2.2.2 Ndzԑmba a ͻgye Mfantsefo abamba ma wͻyԑ bԑ 

Dɛ mbrɛ meedzi kan aka no, yɛtse bɛ, yebu bɛ naaso yennyim bea a ofi. Wiadze afandzanan 

nyina wɔ bɛ ho dwumadzi wɔ hɔn kasaa mu. Ɔman biara wɔ ne mbɛbusɛm. Iyi kyerɛ dɛ 

wͻwͻ ndzɛmbahorow bi a ogya hɔn ma wɔyɛ bɛ. Sɛ yɛba Mfantse kasa mu a, Annobil (1955), 

kyerɛ dɛ ndzɛmba ahorow a ɔgye hɔn abamba ma wɔyɛ bɛ ne kɛsenara gyina ndzɛmba a 

wɔabɔ hɔn ho aprɔw ho na wɔdze bu bɛ. Farnyi bu ne bɛ kɔ po mu na kwaafonyi so ebu 

nedze akɔ kwaa mu. Dɛm ndzɛmba nyina yɛ dza a wɔabɔ no enyikam ahyɛ no nsew na ogya 

hɔn ma wɔdze yɛ bɛ. Annobil (1955), da ndzɛmba ahorow a ɔgye hɔn abamba ma wɔyɛ bɛ 

no edzi.  Bi nye yi: 

a) Ɔhen no tum:  

Mbɛbusɛm bi wɔ hɔ a ɔkyerɛ mbrɛ Akan ɔhen no tum wɔ no nkorɔfo do tse. Bi nye: 

 Ɔhen n’aso tse dɛ ɔson n’aso. 

 Ɔhen a oboku wo mmbae a, ennse dɛ “Menyin” 

b) Akowaa na no Wura 

Mbɛbusɛm bi wɔ hɔ a ɔkyerɛ akowaa ne gyinabew wɔ Mfantse ebusua mu. 

1) Akowaa a onyim som no dzi no wura adze. 2) Akowaa nyim som a, ɔfa ne tsir adze 

dzi. 

 

c) Nkrabea 

Iyi da edzi wɔ Mfantsefo gyedzi a wɔwɔ no wɔ nyimpa ne nkrabea ho. Mfatoho 

1) Nkrabea nyina nnsɛ. 2) Obi n’ebusudze yɛ obi n’akradze. 

 

d) Nyankopɔn anaa Nyame : Dɛm mbɛ yi da Mfantsefo hɔn gyedzi wɔ Nyankopɔn 

edzi. Bi nye; Asɛm a Nyame edzi esie no, dasanyi nndan no. 2) Nyame na ɔwɔw 

basin fufu ma no. 

 

e) Mpanyimfo hɔn adwen : Mfantsefo mpanyimfo so hyɛɛ iyi so nsew wɔ mpanyin 

adwen wɔ mpanyindzi mu edzi. Iyinom nye: 1) Panyin a ammbɔ ne bra yie a, ɔda 

asado 2) Panyin ano sen suman. 

 

f) Ayamuyie 

 Abofra nsamu adze hyɛ nnyɛ hyɛ na 

 Aberwa hwɛ akokɔ, na akokɔ hwɛ aberwa. 

Sɛ ehwɛ ndzɛmba a Annobil rekyerɛ dɛ Mfantsefo abɔ no enyikam ma woegya hɔn abamba 

ma wɔayɛ mbɛ yi a ɔma yehu dɛ ndzɛmba bebree na wɔhyɛɛ no nsew dze bi totoo ho ana 

wɔreyɛ mbɛ no. Ɔnam dɛm ntsi megye dzi dɛ besi ndɛ mbɛ afofor yi ne tsir.   

 

Sԑ yeyi dԑm gyedzi yi na dwumason a Akanfo dze mbԑ dzi yi a, Christensen (1958) na 

Agyekum (2015: 53 wͻ Kyei-Poku, 2014 mu) kyerԑ dԑ wotum dze mbԑbusԑm dzi dwuma wͻ 

ber na mbeambea bi a ͻtsetse dԑm yi so mu; Nsagu mu, Ber a wͻrogor asafo, Afotu mu, 

Awargye na awargu mu, Asԑndzi mu, Esian na enyiber ber mu , Enyigye ber mu so, Eguabͻ 

ase na dza ͻkeka ho. 

 

2.2.3 Mfantsefo bԑ kor a wobu no kwan ahorow mu 

Mfantse kasa mu no, wͻtaa dԑ bԑ kor wotum no bu kwan ahorow ebien no mboree. Dԑm 

mbԑ nyina ne kyerԑasee kor. Mfatoho 

1) a) Wͻpra fie ana wͻapra sͻn mu 

b) Wͻpra pata do ansaana wͻpra famu 

2) a) Aberwa, inyim ban gye a, gye wo ban 

b) Dompo, inyim esu nu a, konu 

c) Inyim how a, how wo serԑ 

d) Inyim tu a, tu wo dwen 

e) Pandze, inyim pam a, pam w’ase 

3) a) Abԑ kor wͻnntwԑr no mprԑnu 

b) abowa kor wonnyi no ya ebien  

c) Egya wͻnnyԑ no ebien 

4) a) Adar nngya ne nnkͻ hamu 

b) Dua biara nnsow nngya nhyiren da 

5) a) Abaa mmda hͻ mma kraman nnkeka nyimpa 

b) Kwabran mmfa n’ahoͻdzen nnsie mma ͻkͻm nndze no. 

Sɛ yɛhwɛ bɛ ne nkyekyɛmu ahorow a akyerɛwfo nyina ayɛ a muhu dɛ no mu biara nnyi hͻ 

a ͻfa abͻdam ho. Dɛ Annobil(1955)  aka no dada no ͻman biara n’adwendwen ne nyansaa 

ne gyedzi na no su nyina wohu no abɛbu mu no, nsɛm a ͻfa abͻdam ho so yɛ nsɛnhia naaso 

wonya nkyekyɛ biara amma no. Dɛm ntsi ohia dɛ mbɛ a ͻfa abͻdam so yɛda no edzi ma ͻda 

edzi pefee. 

 

2.1.4 Bɛ ho mfaso anaa dwumadzi 

Adze biara no ho wɔ mfaso wɔ asaase yi do. Sebew o bɔdamfo mpo noho wɔ mfaso. Dɛ mbrɛ 

medzi kan aka no, hɛn amambra, hɛn som, gyedzi, edwuma, abrabɔ na asetsena mu nsɛm 

nyina yehu no abɛbu mu. Ehwɛ kwan a Tetteh (2013), Ababila (2006) na Agyekum (2011), 

faa do kyekyɛ bɛ mu ahorow a, ɔkyerɛ mbrɛ bɛ tse ma Akanfo. Bɛ dzi dwumason pii wɔ 

Akanfo hɔn kasae mu. Bi nye yi: 

1. Bɛ dzi dwuma dɛ akyerɛkwan ma asetsena na abrabɔ: Iyi kyerɛ dɛ yɛdze bɛ tsentsen 

nyimpa wɔ asetsena na abrabɔ mu. Sɛ ehwɛ Akan mbɛ a, no mu bi ma hɛn 

nkyerɛkyerɛ a ɔfa ahwɛyie na mbɔdzembɔ a otwar dɛ nkyirmba so fa do ama woeesi 

hɔn yie (Annobil, 1955 :7).  

2. Ɔbɔ nsɛntsitsir pɔw : Annobil (1955), kyerɛ dɛ bɛ yɛ kasakwan a wɔdze bɔ asɛm pɔw. 

Ɔse, asɛm ereka a, ɔbɛgye mber no, bɛ na wɔdze bɔ no pɔw. Ɔmma nnsɛ ber nnkasa. 

Sɛ inyim mbɛbusɛm a wobu ara a, na ehu nsɛm nyina. Iyi ntsi na wobu bɛ bi na “Ɔba 

nyansafo wobu no bɛ na wɔnnka no asɛm.” 

3. Bɛ ma kasa yɛ dɛw :  Agyekum (2005), kyerɛ dɛ, Akan amambra mu no, sԑ obi tum 

dze mbԑ dzi dwuma wͻ kasa mu a, wohu no dԑ obi a n’ano awow. Dԑm ntsi Akanfo 

taa bͻ bԑ mbran bi dԑ ‘ԑbԑ ne ͻkasa mu abohemma, ‘ԑnka asԑm ho a, ԑnwie dԑ yԑ’ na 

‘ԑtwa asԑm tsia.’ Iyi kyerԑ dԑ bԑ ma kasa mu yԑ dԑw yԑ huam. Agyekum (2011), 

4. Bɛ ma etsiefo yɛ aso ma asɛm a wɔreka: Bɛ yɛ kasa a sɛ obi dze ridzi dwuma a ɔma 

nkorɔfo a wɔretsie no yɛ aso tsie no yie. Sɛ annyɛ aso a nnhu dza ɔkasafo no reka. 

Nyia a obetsie no yie no so, ogya no ma  ɔdwen asɛm no ho kɔ ekyir ama ntseasee 

ayɛ edwuma. 

5. Ɔda abakɔsɛm, gyedzi, amambra na ekunyinsɛm so edzi : Dɛ mbrɛ Annobil (1955: 

5) rekyerɛ no, dɛ bɛ tse ahwehwɛ a ɔda ɔman bira no mu mba hɔn abakɔsɛm, hɔn 

adwenndwen, abrabɔ, hɔn su, hɔn edzi no, Mfantsefo mbɛbusɛm yi ara mu na nsɛm 

bi a no ho hia bi dɛm no yehu. Dɛm ntsi ɔma mbɛbusɛm ho hia papaapa. 

6. Ɔma ɔkasafo yɛ ahwɛyie wɔ bɛ no dwumadzi ho osiandɛ asɛm noara dze ne bɛ nam. 

Asɛm mmbae a wommbu bɛ. Wobu bɛ ber a ɔsɛ mu (Annobil, 1955:9) 

 

7. Ɔma nsɛm bi a wɔka yɛ- na no ne ka nnyɛ dzen ber a yɛdze bɛka. 

 

8. Ↄbͻ amambra ho: Onyejekwe (2001) gye dzi dɛ bɛ boa ma yetum kora hɛn amambra na 

hɛn amandze wͻgye to mu na wͻnam afɛdzi kwan do tsentsen nyimpa. Agyekum (2011) so 

kyerɛ dɛ, Akanfo nam hͻn amambra do da hͻn gyedzi a ͻwͻ Nyankopͻn na esunsum nkae 

no mu edzi. Iyi na Annobil dze fua ekyir dɛ ͻman biara ne gyedzi da edzi wͻ abɛbu mu. 

2.3 Kasambirenyi n’asekyerε 

Kasambirenyi yԑ anokasadwin no mu kor. Ɔno nye kasa n’abͻase ntsi onnyi wura na obi so 

runntum nnkyerԑ ber pͻtsee a ͻbͻbͻͻ adze. Kasambirenyi fi asԑmfua ‘kasa a wobir enyi’ mu 

bae nna ͻafa sintase nhyehyԑԑ mu ma ͻabԑyԑ ‘kasambirenyi.’ Kasambirenyi nye kasa nam 

akwantsen ntsi ͻyԑ dzen dԑ itum kyerԑ nsonsonee a ͻda hͻn ntamu sԑ innyim kasa no a. 

 

Kasambirenyi yԑ kasa a nkasafua a wͻdze ka nye ne nkyerԑmu bͻ ebira. Iyi ntsi na wͻka dԑ 

ͻyԑ asԑm a wobir enyi ka no. Agyeman (1999) kyerԑ mu dԑ ͻyԑ nsԑm a wͻka dze suma anaa 

wͻdze hunta. Arhin (2016) dɛ ɔba kasambirenyi ne nkyerɛase a, nkyerɛasee biara a wɔdze 

ma no da botae pɔtsee bi edzi dɛ ɔyɛ asɛmfua anaa kasasu bi a ne ntseasee wɔ ekyir. 

Kasambirenyi ne nkyerɛmu gu ahorow. Binom na odzidzido yi; 

 

Arhin (2016) kyerɛ dɛ kasambirenyi yɛ asɛmfua a yennkenya ntseasee efi n’ankorankor 

nkasafua a wɔbɔmu ma wɔyɛ asɛm kasambirenyi no. Carter (1993), so kyerɛ kasambirenyi 

mu dɛ ɔyɛ asɛmfua anaa kasasu a ɔahyɛda ara aka nkasafua abɔmu wɔ kwan soronko bi do a 

yennkennya ntseasee efi ankorankor nkasafua hɔn ntseasee do dɛ ɔda hɔ traa mbom sɛm 

nkasafua no bɔmu ma ntseasee fofor wɔ enyi do.  

 

2.3.1 Kasambirenyi Ahorow 

Dɛ mbrɛ medzii kan no, enyimdzeefo binom nam hɔn adwen do ada no edzi dε, kasambirenyi 

ne ntseasee anaa ne nkyerɛmu nngyina ankorankor nkasafua a yehu no do. Kasambirenyi na 

bɛ hɔn nkyekyemu anaa hɔn ahorow a yenya no piinara gyina dwuma a ɔkyerɛwfo no dzi 

ridzi. Binom tum gyina semantsese na sentase do kyekyɛ mu ma ɔyɛ yie. 

Kasambirenyi ahorow no bi nye yi; 

a) Kasambirenyi A Ntseasee Nngyina Nkasafua No Do 

Arhin (2016), no dwumadzi a ɔfa Mfantse kasambirenyi ne sentase nhyehyɛɛ ho mu no, ɔdaa 

edzi wɔ mu dɛ yɛwɔ kasambirenyi a ne ntseasee nngyina nkasafua wɔwɔ no mu. Ɔdɛ dɛm 

kasambirenyi ahorow a ɔtse dɛm no yɛ dansewa wɔ enyimdzeefo bi ntse dɛ Chomsky (1980), 

Fraser (1970), Cutler na Swinney (1970) hɔn nhwehwɛmu mu. Ha yi Arhin kyerɛɛ mu no dɛ 

no su gu mu ahorow ebiasa. Iyinom nye; 

 

1. Kasambirenyi a ne fa boa ma yɛtse ase 

Arhin (2016), kyerɛmu dɛ, dɛm kasambirenyi yi ne fa bi, dwuma a oridzi wɔ no tse dza a 

yɛdze dzi dwuma wɔ daadaa kasa mu. Iyi boa ma yɛtse dɛm kasambirenyi no n’ase prɛkopɛr, 

mpo sɛ ɔyɛ da a odzikan a eretse dɛm kasa no a. Mfatoho, no hwen mu ha ara na n’asowa gu 

do. Dɛm mfatoho yi mu no, nkasafua ha ara na gu do ma yenya kasambirenyi no ne ntseasee 

prɛkopɛr. 

 

2. Kasambirenyi a ɔda edzi wɔ ngyinahɔma mu 

Arhin kyerɛ dɛ dɛm kasambirenyi yi ne ntseasee gyina kasa ngyinahɔma mu. Iyi dze adze 

kor toto adze fofor ho a hͻn su yε kor. Ɔkyerɛ dɛ dɛm ntotoho no nnyɛ akwantsen. Bi tse dɛ: 

“Asɛnka dze dɛ ahondze.” Dɛm bɛ ase ara nye dɛ sɛ worisina ahondze a wɔdze kor to kor do 

no, dɛmara so na asɛm ba na wɔreka a, wɔka no esiado esiado. Nyia a ɔrobɔ no nkuro no tɔ 

bo ara sina asɛm no yie ama abaguafo no nsa aaka asɛm no yie na woeetum eebua no dɛ mbrɛ 

ɔfata. Ha wɔdze asɛnka atoto ahondze ho.  

3. Kasambirenyi a okita ntseasee soronko 

Arhin (2016), kyerɛ dɛ dɛm kasambirenyi ne ntseasee yɛ dzen osiandɛ nkasafua a wodzi mu 

akotsen anaa wɔwɔ kasambirenyi no mu biara mboa ma yɛtse kasambirenyi no ase. Ntseasee 

no yɛ soronko koraa fi kasambirenyi no ankasa no ho. Sɛ ibotum atse ase a, ɔwɔ dɛ efa 

kasambirenyi no dɛ ngyinahɔma ana enya no mu ntseasee. 

 

b) Ntseasee a ogyina nkasafua a ɔwɔ kasambirenyi no mu 

Dɛm ɔfa yi so gu mu ahorow ebiasa. Iyinom nye; 

1. Nkasafua a ɔwɔ kasambirenyi mu 

Iyi so Arhin (2016), kyerɛ dɛ ɔyɛ kasambirenyi a ne ntseasee ne yɛ dzen  na eso nkasafua 

a wɔwɔ no boa ma ntseasee da edzi. Ɔyɛ kasambirenyi a nkasafua a ɔwɔ mu no nye ne 

ntseasee wɔ twaka. Mfatoho; nnyɛ matɔ matɔ na wɔdze tɔ adze.  

 

2. Kasa ho mbra 

Arhin (2016), kyerɛ kasambirenyi a ne ntseasee gyina kasa ho mbra no mmfa ho dɛ ne 

nhyehyɛɛ a odzi do mbom mber dodow a ehyia na dze dzi dwuma na ɔma ɔbɛma yenya 

ntseasee ntsɛm. Mfatoho; “Igua ntatsea a ihu n’ayamudze” 

 

3. Kasambirenyi a n’enyim da hɔ 

Numberg na no dɔm (1994), kyerɛ dɛ ɔyɛ kasambirenyi ne ntseasee enyi da hɔ pefee. 

Emmbrɛ ho ana atse ase. Ne nkae mu no ma ntseasee da edzi amon hɔ ara. 

2.4  Kasambirenyi ahorow a Mfantsefo wͻ 

Akanfo nnsoԑr ara na wͻdze kasambirenyi kasa, wͻgye to mu dԑ ͻka hͻn kasae ho dze naaso 

ndzԑmba pii na ͻdze ne nkae ba. Agyeman (1999), kyerԑ dԑ aber biara, sԑ Akanfo rekasa na 

nsԑm bi wͻ hͻ a wͻmmpԑ dԑ wͻpaa mu ka no pԑn dԑ mbrԑ ͻtse no anaa so nsԑm bi a hͻn ka 

yԑ ka na a, no so wotum dze kasambirenyi ka dԑm kasa no ama nkorͻfo aannse hͻn ebei.  

Nsԑm bi a ͻtse dԑm no taa yԑ nsԑm a sԑ wͻka no wͻtraa dԑmara a otum nya nsuansuando bͻn 

wͻ nkorͻfo do. Bi tse dԑ anapatutuutu na owu anaa tseafi ho nsԑm. Boahene (2001), so kyerԑ 

dԑ sԑ Akannyi rekasa na ͻfa kasambirenyi kwan do dze ammbͻdzin to gua a wohu dԑ onyim 

kasa mapa.  Sԑ yeyi nsԑm a wͻmmbͻ dzin ka anaa ne ka yԑ na fi hͻ a, dza  a moso medze ka 

ho nye dԑ, sԑ ͻba no dԑ wͻrekasa wͻ baguam na wohu dԑ kasa ne kԑsenara yԑ abԑbu na 

kasambirenyi anaa ͻkasafo no rennka nsԑm tabraa dԑmara a wohu ne nsԑm a ͻdze roto gua 

nyina yԑ nyansa kasa. Yԑba Akanman mu a, kasambirenyi gu mu ahorow na ne kԑsenara na 

ͻfa nyimpadua mfafakuwa ho (Acquah, 2012). Iyi kyerɛ dɛ nyimpa mfafakuwa yɛ adze a 

yɛdze enyidzi ma no ntsi wɔreka biribi afa ho a wobir enyi ka. Binom nye yi: 

 

2.4.1 Kasambirenyi a ͻfa nyimpadua ne mfafakuwa ho 

Kasambirenyi a ᴐwᴐ dεm etsifiasεm yi ase nyina yε dza ᴐfa nyimpadua ne mfafakuwa ho 

dɛ mbrɛ (Acquah, 2012) ahyehyɛ no nwoma mu. Binom nye yi; 

Tsir     Nkyerɛase 

 ͻwͻ tsir   Onyim nwoma anaa nyansa 

 Ne tsir ewu     ͻabͻn, onnyim nwoma 

 ne tsir yԑ har     ͻtͻn adze a wͻtͻ 

Enyim 

 ͻaka n’enyim esi    no bo efuw 

 n’enyim yԑ har    oyi nsԑnkwaa 

 n’enyim esuam    ͻyar 

hwen 

 No hwen mu bͻn no    Asԑm ketseketse na no bo efuw 

 No hwen yԑ har    ͻtse mfar ntsԑm 

 No hwen mu aber no   ͻaberԑ anaa no ho akyer 

Asowa 

 N’asowa gu no do    Oritsie 

 N’asowa mu kyԑn no    ͻtse kasa / osua kasa ntsԑm 

 N’asowa ebu     Oetsie asԑm aberԑ 

Kͻn 

 Oebu no kͻn mu    Oesisi  no 

 No kͻn ebu     ͻaberԑ 

 No kͻn da ho     ͻyԑ no dԑw 

Ano         

 N’ano yԑ tor     ͻkeka nsԑm 

 N’ano yԑ dur    Otum dze asԑm sie ne tsirmu 

 N’ano yԑ wen     ͻpԑ ahorba hyehyԑ 

Akoma 

 N’akoma etu     ͻabͻ hu 

 Oridzi n’akoma    ͻrehyԑ no ebufuw 

 Oebubu n’akoma    ͻasesa n’adwen 

Enyiwa 

 N’enyi yԑ dzen    ͻwͻ akokodur 

 Oriyi n’enyi do    ͻreda kakra 

 N’enyi nnsͻ adze    Ommbu hwee 

Bo /koko 

 tͻ wo bo     Yԑ no bͻkͻͻ 

 no bo aheran/ apram    No bo efuw 

 no bo haw no     ͻnnkyԑr na no bo efuw 

Yafun 

 ͻafa yafun    Onyinsen 

 ne yafun yԑ har    ͻnnkyԑr na onyinsen/ ͻfa edur onnkyԑr na 

wͻaka no 

 ne yamu ehura    ͻabͻ hu  

Nsa 

 ne nsa war/ yԑ atsentsen   ͻyԑ ewi 

 Ne nsa yԑ har     ͻfefa ndzԑmba/ ͻpԑ abobͻ/ ͻpԑ ko 

 Ne nsa keka no    Owiawia adze 

 

Nan 

 Ma wo nan do    Nantsew ntsԑm/ ka wo ho 

 Tsia famu     Ka wo ho 

 Tsia ne nan do    ka asԑm kyerԑ  

 

Ayeradze 

 N’ayeradze bͻ no faafaa   ͻkͻm dze no 

 N’ayeradze ayԑ dur    ͻamee 

 

Awerԑw 

 N’awerԑw bu a ͻpam                          N’adze nnkͻ obi hͻ  

 ͻhyԑ n’awerԑw mu    ͻhyԑ no atseetsee 

 

Ntͻn 

 No ntͻn ehima    No bo efuw 

 N’enyi atra no ntͻn    Ommbu adze 

 N’enyi nnsͻw adze    Ommbu adze 

Tun 

 No tun nnka famu    ͻnntsena fakor 

 No tun nnyi egua    ͻnntsena fakor 

 No tun yԑ dur     Wͻfrԑ no a ͻmmba ntsԑm 

 

Afon 

 ͻahyԑ n’afon mu              ͻagye boaba anaa sika wɔ nsumae mu 

 

Etsikͻ 

 N’etsikͻ emunam    ͻkͻree akyԑr 

Se 

 ͻrotwԑr ne se     Oruhu amandze/ ͻreberԑ 

 ne se afem     Onnhu dza ͻnyԑ 

 ne se gu ewia     ͻreserew 

 

No ho 

 no ho mbowa eguan    osuro 

 no ho paapaa no    No ho tsetse 

2.4.2  Kasambirenyi a ɔfa ndzԑmba na mbowa ho 

Mbowa Nkyerɛasee 

 Egyinambowa tuntum   Kͻnkͻnsanyi 

 ͻpanyin guantsir    Panyin gyangyan 

 Simpa preko     Obi no ho nntsew 

 

Brayԑ ho 

 Oebu ne nsa 

 Oekyima 

 ͻkͻ mfikyir 

 

Nyinsen ho 

 ͻafa adze 

 bosoom ewia no 

 nworaba abͻ 

 

Awo ho 

 oetue no pͻw     ͻawo 

 oegu daadze/ famu    ͻawo 

 ͻatͻ wͻ akoe mu    Oewu wͻ awoe mu 

 

 

University of Education,Winneba http://ir.uew.edu.gh



37 
 

Owu ho 

 ͻaka beebi     Oewu 

 oetu ne se egu bͻdambͻ mu   Oewu 

 odupͻn kԑse etutu Nana/ ͻhen ewu 

 

Abrabͻ ho 

 no ho aka mpa     ͻyar ma onntum nnsoԑr 

 oedzi no huambͻ     ͻama n’enyidado asa 

 oedzi emia      Oenya asԑm/ no ho akyer no 

 

2.4.3 Ndzԑmba a ͻdze kasambirenyi no dwumadzi ba 

Akan amambra mu no, nsԑm a ne ka yԑ ka na anaa ͻma nyimpa enyim nyam no nnyԑ dza 

wͻsosͻͻw do ntsi wͻtͻ dԑ nsԑm a ͻtse dԑm no wobir enyi anaa wͻsakyer ne nkae mu. Hope 

(2015) kyerԑmu dԑ Obeng (1994. 42) so kyerԑ dԑ kasa a wobir enyi ka yԑ dza a ͻboa ma 

ͻkasafo bi yi nsԑmbͻn a ͻma etsiefo ho hiahia no akwa. Iyi kyerԑ dԑ hԑn daadaa kasa mu 

nsԑm bi wͻ hͻ a, ͻdze ebufuw na ahohiahia ba. Nnyԑ iyi nko, otum so dze aperidzi so ba. 

Ama yeetum eeyi dԑm nsunsuando bͻn yi akwa na dza a yԑpԑ dԑ yedze to gua no so yԑka no, 

nsԑm a wobir enyi ka no ho hia papaapa. Ɔno so na ͻbͻ nyimpa n’enyim so ban. 

 

Agyekum (2002) so hyԑ mu gya dԑ enyim wͻ nkͻmbͻtwetwe kwan do yԑ dza obiara dze dzi 

dwuma na mbom obiara na kwan a ͻdze dzi dwuma wͻ n’amambra mu. Ɔkyerԑ dԑ, otwar dԑ 

obiara bͻ mbͻdzen dԑ ͻbͻbͻ ne nyԑnko n’enyim ho ban. Dԑm ntsi nkorͻfo a wͻdze kasa dzi 

dwuma no twar dԑ wͻdze kasa a wobir enyi dzi dwuma. 

Hope (2015), kyerԑ dԑ ͻnam nkͻmbͻtwetwe no nsunsuando a ͻdze ba ntsi kasa a wobir enyi 

ka no dzi dwuma ahorow bi tse dԑ; kasambirenyi - 

 kyerԑ obu na enyibuei anaa apͻw: Mfantsefo amambra mu no, aber biara a nyimpa bi 

dze kasambirenyi anaa mbε bedzi ne kasae mu dwuma no wohu no dԑ “nyimpa no 

apͻw/ enyi ebuei.”  

 kyerԑ anotsew: iyi kyerԑ dԑ wohu dԑ nyimpa n’ano awow a wͻtaa ka nye dԑ “ n’ano 

nsu yԑ dԑw.” 

 Mpanyimfo bu bԑ bi dԑ, “Sԑ wowu gya wo mpanyin kasa a nngyaa nnkԑka mbofra 

kasa” iyi kyerԑ dԑ onyia no nyim kasa na onyim ber so a wͻdze ka. 

 

Dza a Hope aka iyi na moso medze fua ekyir dԑ, nyia a ͻdze kasambirenyi dzi dwuma no 

nyim mpanyin na bagua mu enyim kasa. Ɔno ntsi na Mfantsefo bu bԑ dԑ, “Abofra a onyim 

ne nsa hohor no na ͻnye mpanyimfo dzidzi” no. 

 

Bio ͻda nyimpakor ne nyimpaban edzi na ͻkyerԑ bea a nyimpa no fi na ne dzibew dԑ bi a ͻyԑ 

Fantsenyi anaa Esuantsenyi, ͻyԑ kyeame anaa ebusuapanyin anaa ͻtaa nye mpanyimfo 

nantsew.  

 

2.4.4 Kasambirenyi Ho Mfaso 

Obiara a ͻyԑ Akannyi biara nyim dԑ kasambirenyi  ho wͻ mfaso pii. Annyԑ yie koraa no 

yenyim dԑ; wͻdze tu fo, wͻdze twa asԑntsentsen tsia na no dwuma a odzi no kasa nyina so 

yԑ mfaso. Mfaso a yenya fi kasambirenyi ho bi nye yi: 

 Hope (2015) kyerɛ dɛ sɛ obi dze kasambirenyi kasa a ɔkyerɛ obu na ɔpɔw: Ͻkyerɛ 

mu dɛ, Akanfo hu obi a dze kasambirenyi dzi dwuma wɔ kasa mu dɛ obi a ɔwɔ 

ntsetsee pa, obu na ɔapɔw so. Ɔdɛ, sɛ obi dze kasakwaa dzi dwuma a ɔyew 

n’enyimnyam wɔ nyimpa enyim. 

 Ɔkyerɛ dɛ kasambirenyi ma yehu dɛ obi nyim kasa. Dɛmara etsiefo hu dɛ w’ano nsu 

yɛ dɛw. 

 Ɔda Akanfo hͻn gyedzi a wͻwͻ no biribi edzi. Mbԑbusԑm na kasambirenyi mu na 

wohu kurow biara ne gyedzi a ͻwͻ no biribi ho. Akan ekuwekuw mbԑbusԑm sesԑ 

naaso hͻn gyedzi biribi tum sesa. Dԑm nsesa iyi taa da edzi wͻ hͻn mbԑbu na 

kasambirenyi mu.  

 Ɔma yehu nyimpa a ͻdze kasambirenyi ridzi dwuma no dε ᴐrobɔ nyimpa enyim ho 

ban (Agyekum, 2013 na Krampah, 1997). Akanman mu no obi a otum dze 

kasambirenyi dzi dwuma wͻ kasa no, yԑ obi a wohu dԑ onyim kasa. Iyi ntsi aber ara 

obi dze n’ano bͻbͻ mbԑbusԑm anaa kasambirenyi do no, etsiefo tum hu ne nyimpa 

ban na bea a ofi. 

 Ɔda nyimpakuw bi hͻn amambra edzi: Dza nyimpakuw bi gye dzi na ͻda edzi wͻ 

hͻn kasae mu. Kasa so yԑ amambra no mu kor. Amambra so yԑ kwan a nyimpakuw 

bi fa do bͻ hͻn bra. Dԑm ntsi kasambirenyi mu na yehu nyimpakuw bi hͻn amambra. 

 Ɔma etsiefo nya suahun : Mpanyimfo bu bԑ bi dԑ, “ Amambra annyew a nna ofir 

ͻkakyerԑ.” Iyi kyerԑ dԑ ber a nyimpakuw bi a kasambirenyi fi hͻn hͻ ban a nkorᴐfo 

gu do dze ridzi dwuma nna kasa no retsena hͻ ma nkyirmba so refa mu esuadze. 

Eguabͻ ase biara a wͻdze mbԑ kasa no, ͻma etsiefo so sua adze. 

 Ɔma ͻkasafo bi twitwa gye no ho fi esian mu: Obi a ͻdze kasambirenyi kasa tum 

twitwa gye no ho fi esian mu.  

 

2.4.5 Nsonsonee A Ↄda Bɛ Na Kasambirenyi Ntamu 

Kasambirenyi yɛ nsɛm bi a wͻnnsesa mu na ͻwͻ ntseasee anaa ntseasee wͻ mu. Dɛm nsɛm 

yi yɛ nsɛm a aber biara a obopue wͻ kasa mu anaa akyerɛw mu no, nnyɛ adze a yɛsesa no 

ma ͻyɛ yiw (Pandian, N.D). Nsɛm a Pandian dze to gua yi kyerɛ dɛ kasambirenyi nnyi 

ndanmu dɛ mbrɛ bɛ tse no. Bɛ yɛ kasa tsiabaa bi a nyimpakuw bi agye ato mu. Ↄyɛ kasa 

fenenkyemm a ntseasee wͻ mu. Pandian (N.D) kyerɛ dɛ bɛ tum nya ndanmu a ne nyinara  

tum nya ntseasee kor. 

 

Kasambirenyi nnyi adzesuadze pͻtsee bi.Ↄwͻ mu dɛ kasambirenyi wͻ ntseasee dze, eso nnyɛ 

adze a ne nkyerɛmu no da esuadze anaa esuasɛm bi edzi (Bekkai, 2009). Sɛ ͻba no bɛ a, bɛ 

yɛ nsɛm bi a ͻda esuasɛm anaa esuadze edzi. Siantsir a bɛ da esuasɛm edzi nye dɛ yɛhwɛ 

abrabͻ mu nsɛm ho na yɛdze yɛ anaa yɛdze bu mbɛ no. 

 

Kyle (2022), kyerɛ dɛ kasambirenyi ne ntseasee nnye nkasafua no a wͻdze dzii dwuma wͻ 

mu no ntseasee no nnhyia. Iyi kyerɛ dɛ kasambirenyi ne ntseasee traa no nntaa nnkͻ aso mu, 

mbom sɛ eba no bɛ mu dze a, bɛ tum nya ntseasee traa a ne ntseasee gyina nkasafua a wͻdze 

bobͻͻ mu ma yenyaa dɛm bɛ no do. Dza Kyle(2022) kaa yi kyerɛ dɛ sɛ bɛ hͻ mpo a itum 

gyina ne ntseasee traa no do nya ntseaseee a ͻdze to gua no. 

2.5 Abɔdam Na Adwen Ho Nsɛm 

Ackerman (1992), kyerɛ dɛ nkorͻfo enyi do no, wohu adwen dɛ bi a ͻyɛ totoba. Iyi ntsi  

enyimdzeefo binom kyerɛ dɛ adwen no dwumadzi gyina akoma do na binom so kyerɛ dɛ 

ogyina mbrɛbo do. Iyi nntse dɛm wͻ Hipprocrate no nhwehwɛ mu. Ackerman kyerɛ dɛ 

ͻdaa edzi wͻ Hipprocrate no hwehwɛmu no mu no adwen yɛ biribi a ͻboa ma nyimpa 

n’enyi ba no ho do. Ↄdze toaa do bio dɛ sɛ wͻka ‘abͻdam’ a, ͻkyerɛ dɛ adwen 

n’apͻwmutse a onndzi mu. 

 

2.5.1 Nyimpa n’adwen na mbrԑ osi yԑ edwuma 

Wager (2006), kyerԑ dԑ adwen yԑ efir nwanwa a no dur bԑyԑ ‘pound’ ebiasa a ͻdandan 

nyimpadua nyina mu. ͻno na ͻkyerԑkyerԑ nsԑm a nyimpa tse fi afofor hͻ. Hoffman (2019), 

so kyerԑ dԑ adwen yԑ nyimpadua no mu mfafakuwa kԑse a ͻyԑ wonworann. Ɔkyerԑ mu dԑ 

ndzԑmba tofutofu bi na woetwa no ehyia nna tsirdwerba no so bͻ ho ban. 

Wͻdԑ, adwen yԑ efir a ͻdandan nyimpadua nyina mu na ͻkyerԑkyerԑ nsԑm a yetsie fi afofor 

hͻ. Adwen wͻ nkyekyԑmu ahorow ebiasa. Iyinom nye “cerebrum”, “cerebellum” na 

“brainstem.” 

“Cerebrum” nye adwen ne kԑse. no so wͻ nkyekyԑmu ebien, ͻno nye “hemisphere” benkum 

na nyimfa. “Cerebrum” so na dzi adwen mu edwuma nyina ne kԑse. Dwumason a “cerebrum” 

dzi wͻ nyimpadua mu  no bi nye dԑ ͻbͻhwԑ kasa, adzehwɛ, asԑm ne ntsiei na atsenka ahorow 

nyina ne nkyerԑkyerԑmu. 

“Cerebellum” so na ͻtͻ do ebien. Ɔhyԑ “cerebrum” n’ase. No so hwԑ honam no dwuma na 

nyimpadua ne si bew. 

“Brainstem” yԑ adantamu ma cerebrum na cerebellum. No so hwԑ mpofirmu ndwuma bi tse 

dԑ wawbͻ, huntsi, akoma no bͻ, soԑr, fe na adze men. 

 

Ɔnam dԑ esian botum ato nyimpadua no ntsi aber biara biribi wͻ hͻ a ͻbͻ ho ban. Tsirdwerba 

bͻ adwen no ho ban na mbiew no so bͻ ekyirbiew no ho ban. “Cerebrospinal fluid” yԑ nsu a 

ͻfa bͻn a ͻdeda adwen no mu no mu. 

 

Sԑ mfomdo ba adwen no ho a ͻma no dwumadzi a odzi ma nyimpadua no so kͻ famu. Seladi-

Schulman (2019), kyerԑ dԑ ndzԑmba pii na obotum ahaw nyimpa n’adwen bi nye; akoma 

yarba, ndwedwee yarba, famubͻ, akwanhyia na dza ͻkeka ho. 

 

2.5.2 Ber a adwen nnyɛ edwuma 

Huang (2020), kyerɛ dɛ ndzɛmba pii na ɔdze adwensɛe ba. Adwensɛe hyɛ ase fi ber a nyimpa 

no gye ahom naaso onntum nnkeka no ho koraa dze kesi ber a onntum nnyɛ aso, nntum 

nndwen na onntum nnyɛ enyigyen. Huang kɔ do kyerɛ mu dɛ adwensɛe gu mu ahorow ebien. 

Dza ɔka bea bi pɔtsee wɔ adwen no mu na dza ɔka bea kɛse wɔ nyimpa n’adwen mu. 

 

Dza a ͻkͻ do wͻ bea pͻtsee no da no ho edzi wͻ dԑm kwan yi  do: ndzԑmba a ofifir adwen 

mu (brain tumors), mbubui yarba-ber a mbͻgya na mframa nntum nndzi afowsian dԑ mbrԑ 

ͻsԑ (Stroke), adzehonee, tsirpira na dza ͻkeka ho. Tsirsԑe a ᴐka bea kԑse wͻ tsir no mu no so 

binom nye nye: akoma yarba, esikyire yarba bogyambordo, kokoram nye dza ͻkeka ho. 

2.6 Abɔdam n’adzeban 

Dambͻ anaa abͻdam yԑ kasa Akanfo (Mfantsefo) dze frԑ obi a ͻwͻ adwen mu yarba. Dԑm a 

nna ebԑnadze nye abͻdam? Neel (2012), kyerԑ dԑ adwen mu yarba yԑ tsebea bi a ͻma nyimpa 

nnhu papa na bͻn. 

 

WHO (2004), so kyerε dε adwen mu yarba yε adwenmu apᴐwmutse ne tsebea a ᴐma nyimpa 

n’adwenndwen, n’atsenka, no suban anaa ndzεmba ebien nyina sesa na ᴐma nyimpa no 

tseetsee ma dεm ntsi onntum nnyε n’asεdze dε mbrε ᴐsε. 

 

WHO (2001), nhwehwɛmu kyerɛ dɛ, nyimpa ͻpepem 450 na wͻwͻ adwen mu yarba na sɛ 

woyi nyimpa baanan biara a hͻn mu kor wͻ adwen mu yarba a abͻdam mu akotsen. 

Hogarth (1697), kyerɛ dɛ ber a nyimpa bi bobu ‘enyi egu ͻman bi ne nhyehyɛɛ do ma ͻbɛyɛ 

esian ama noho na afofor no yɛ abͻdam. 

 

2.6.1 Dza a nkorͻfo hͻn adwen yԑ hͻ fa abͻdam  

Ha yi mohwԑԑ dwumadzi a Amfo na no dͻm (2018) yԑԑ no Akan bԑ, “Abͻdam fi fie (insanity 

is from home)” Hͻn dwumadzi no mu no wͻfaa nyimpa 37 na ekuwekuw 12 na wokowiee 

dԑ dzaa Akanfo binom hͻn adwen yԑ hͻn fa abͻdam ho binom nye yi; abͻdam yԑ sunsum mu 

yarba a abosoom, abayifo anaa esunsum bi dze ma ͻnam nyimpakor ne bra bi anaa suban 

bͻn bi ntsi. Bi so nna abͻdam no fi fie.  

 

Choudhry na no dͻm (2018), kyerԑ dԑ amambra ho nhyehyԑԑ dzi akotsen papaapa sԑ ͻba no 

adwenmu tsew ho nhwehwԑmu a. Hͻn so yԑԑ nhwehwԑmu faa Malaysiafo hͻn gyedzi na 

adwen a wͻwͻ fa adwenmu apͻwmutse ho na ͻdaa edzi wͻ hͻn nhwehwԑmu no mu dԑ adwen 

a nkorͻfo wͻ no wͻ adwenmu apͻwmutse na ne nkyerԑasee sesa fi amambra kor do kͻ kor 

do. Mfatoho bi tse sԑ ͻba Jewfo amambra mu a wohu dԑ adwen mu yarba yԑ akwanya kor a 

wͻfa do nya Nyankopͻn hͻ nsԑm, bͻnfakye na wͻdze tu hͻn kra ho mpon. Sԑ wͻba Pacific 

Isanderfo mu so a, wohu dԑ adwenmu yarba fi ebusua mu aperaper anaa akokoakoko. Ɔba 

aman bi tse dԑ Asian na African a wohu adwen mu yarba dԑ ͻyԑ adze a ofi sunsum mu etumfo 

bi anaa biribi a nyimpa no annyԑ amma esunsum bi na hͻn ebufuwhyew aba nyimpa no do. 

 

2.6.2 Ndzԑmba ͻdze abͻdam ba  

Opare-Henaku na Utsey (2017), kyerԑ dԑ nyimpakuw biara na nkasafua a wͻdze kyerԑ 

abͻdam siantsir nye dԑ hͻn amambra so wͻ nsunsuando wͻ dԑm kasa do. Mbuukuu a ͻwͻ hͻ 

seseiara kyerԑ dԑ ndzԑmba a ͻdze abͻdam ba gu mu ahorow ebien. Iyinom nye sunsum na 

honam mu. Sunsum no so sesa fi amambra kor kͻ kor do ( (Cloudhry nye no dͻm, 2018). 

Mbeambea pii na sԑ ͻba no sunsum afamu no a hͻn adwen yԑ kor dԑ abͻdam fi esunsum bi 

hͻ na ͻba dԑ bi a nyimpakor no annyԑ dza ͻsԑ dԑ ͻyԑ ma dԑm esunsum no a. Iyi daa edzi wͻ 

Kpobi na Swartz (2018), hͻn nhwehwԑmu a wͻyԑԑ no Ghana Nkran Ekristofo mu. Wͻkyerԑԑ 

dԑ asͻfo dodowara na wohu abͻdam dԑ ͻyԑ sunsum mu yarba. Honam afamu no, fa dza a 

asopitsi na abͻdzemunyansapԑfo ayԑ afa adwen yarba ho. Wͻdԑ honam afamu no piinara fa 

ndzԑmba bi tse dԑ; ndubͻn no nomee, nhyԑdo dodow, nyarbanyarba bi tse dԑ etwar, asetsena 

mu nsԑm bi tse dԑ ͻman na asͻr mu mbra, ohia neminemi, asԑntodo, adwen a no ho aka, 

mbͻndarto, ewudzi na dza ͻkeka ho (Indiana Archives and records administration (n.d)), 

(Cloudhry na no dͻm, 2018). 

Scull (2015), so kyerԑ dԑ mber pii a ebotwa mu no, nkorͻfo pii na wͻatwe abͻdam ne farbae 

ho ntonto dԑ ͻyԑ sunsum mu anaa honam mu yarba. Ntontotwe yi daa edzi wͻ enyimdzifo 

binom tse dԑ Hippocrites, Platter na Burton hͻn dwumadzi mu, na iyi na Scull rekyerԑ dԑ ͻtse 

dԑmara ndԑ mber so na mbom nsakyer kakra aba mu. Ɔnye dԑ wohu dԑ abͻdam yԑ adwen na 

enyikan yarba. Adwen mu dze bi tse dԑ tsirsԑe na enyikan dze no bi so nye; suro mbordo, 

hyԑdo, ahopeper, adwen mu atsetsee, abrabͻ basabasa, atsenka bͻn  na dza ͻkeka ho.  

Lesser (2019), so kyerεε akwan ebiasa a obi tum enya adwen nyarba no bi. Iyi nye; 

a) Awoe anaa bͻgya : Ɔkyerε mu dε abͻdam wͻdze wo anaa sε ebusua no wͻ abͻkͻsεm 

fa yarba no ho a. Iyi ma ᴐnnyε dzen koraa dε ebusuanyi bi botum enya abᴐdam yarba 

no bi. 

b) Bea awofo no tse ana wͻrowo: iyi so ͻkyerε otum ba dε mbea wͻwoo nyimpa 

binom tum nya nsunsuando wͻ hͻn adwen. Bi a na apaa no mu asetsena no nnyε 

papa no tum pia nyimpa no kͻ adwen mu nyarba. Bi tse dε ndubͻn no nomee, dede 

gyangyan, nsanom na abrabͻ gyangyan so tum dze obi kͻ abͻdam mu. 

 

 

c) Adwen noara so ne nhyehyε so tum dze adwen mu yarba so ba. 

Sε ehwε Lesser ne nsεm a ͻdze too gua a, nna ͻnnyε nwanwan dε ͻda edzi so wͻ 

Mfantsefo so hͻn kasambirenyi na mbε so.  

 

2.6.3 Kwan a wͻnye abͻdamfo fa do  

Indianafo kyerԑ dԑ kwan a wͻdze hͻn a wͻwowͻ adwenmu yarba fa do gyina adwen a 

ͻyarsafo no wͻ yarba ne farbae ho. Dza a ͻyԑ sunsum mu no, Ghanafo dze mpaebͻ na mpaebͻ 

ho ndzԑmba bi tse ngo, nsu, na sunsum mu akwankyerԑ na wͻdze ma ayarfo na hͻn do 

ahwԑfo. Asopitsifo so dze asopitsi anaa aborͻfodur na wͻdze sa yarba (Kpobi na Swartz, 

2018). Read, Adiibokah na Nyame (2009), kyerԑ dԑ Ghana ha abͻdamfo binom so wͻhwe 

hͻn anaa wͻkyer hͻn kͻm na piinara na wͻdze nkͻnsonkͻnso gu hͻn a wͻwͻ adwen mu 

yarba asen anaa hͻn anan tsena fie anaa wͻkͻ mpaebͻ ase kegye ayarsa osiandԑ dԑ wonnya 

mboa biara anaa so asopitsi a wͻhwԑ abͻdamfo ho yԑ na ntsi wͻpԑ dԑ fie ayarsa no papaapa 

sen asopitsi. Wonyim dԑ mbea a ͻtsetse dԑm no ntsiatsia ayarfo no hͻn fahodzi do dze naaso 

tsetse ayarsa dzi akotsen wͻ abͻdam ayarsa mu kԑse. Wͻkͻree do kaa dԑ dԑm suban yi da 

edzi wͻ hԑn nkuraase tsitsir. 

 

Ellis na Collings (1997) Chiu (2000) na Quinn (2007) wͻ Amfo na no dͻm (2018) mu, so 

kyerԑ dԑ Ghana ha abͻdam ayarsa gu mu ahorow. Sԑ nyimpa no fi ekuraase a, hͻn gyedzi ne 

kԑse gyina dԑ ͻyԑ sunsum mu yarba. Dԑm ntsi ͻma wonya nkorͻfo hͻn enyimpa na tsema bi 

tse dԑ ayamuhyehye mbom akrakyefo dze wohu abͻdam dԑ adwen mu haw. Iyi kyerԑ dԑ sԑ 

obi benya a ayarsa a nna ogyina aperenperendo a yarba no ekodu. Scull (2015), kyerԑ dԑ sԑ 

ͻyԑ adwen (mental) mu haw a ͻno wonntu ase mbom wͻdandan no. Enyikan (physical) mu 

haw no dze wotum tu ase ma ͻyԑ yie. 

 

2.6.4 Abͻdam Ahorow na nsԑnkyerԑdze a ͻda hͻn edzi 

Culliford (2015), kyerԑ dԑ nyimpa nyina abͻ dam naaso nkyekyԑmu wͻ mu. Yetum 

kyekyԑmu ahorow anan. Iyinom nye abͻdam bͻn (bad mad), abͻdam-abͻdam (mad mad), 

ahwerԑhow-abͻdam (sad-mad) na enyigye-abͻdam (glad-mad). 

Ndzԑmba a ͻda abͻdam-bͻn nkorͻfo edzi no bi nye dԑ wͻtaa yԑ nkorͻfo a wopira binom dԑ 

hͻn enyi da ho anaa wͻhyԑ da ara yԑ anaaso wobu hͻn enyi gu do yԑ. Ɔkyerԑ dԑ nkorͻfo a 

wͻtse dԑm no nnyim nsesa na wͻnnsesa so. Iyi ntsi wͻnnye hͻn mfemfam so anaa 

wͻnndaadaa hͻn mmfi hͻn ͻsԑe suban mu. 

Ɔkͻ do ka dԑ sԑ ehyia nyimpa bi a ͻtse dԑm na ennguan anaa ammbͻ wo ho ban a wobepira 

wo. 

 Abͻdam a ͻtͻ do ebien nye hͻn a wͻwͻ ebufuwhyew mbordo (mad-mad). Iyinom so 

su a ͻda hͻn edzi nye dԑ wͻyԑ nkorͻfo a wͻwͻ ebufuwhyew a wotum pira hͻnara hͻn 

ho ana afofor so. Wͻtaa dԑ wͻdze hͻn haw anaa berԑ hyԑ binom. Wotum nye hͻn fa 

apam ber a wonnyi wo mu gyedzi biara. 

 Awerԑhow abͻdam: Culliford kyerԑ dԑ nyimpa a wͻtse dԑm no taa dze suro na ho-

mfom hyԑ hͻn mu na sԑ wonnyi ebufuw mu a wͻyԑ nkorͻfo wotum nye hͻn nantsew. 

 

 Abͻdam enyigye: Iyinom so hͻn enyi gye daadaa wͻ hͻn nkwanda nyinara mu mpo 

sԑ wͻwͻ haw mu a. Wͻtaa nu hͻn ho wͻ ndzԑmba a w’apaho ho anaa wosuro daakye. 

 

Opfer (2013), so kyerԑ dԑ abͻdam nnyԑ kasafua a ͻda edzi wͻ yarbanyansapԑmu, mbom 

ndzԑmba pii na ͻda nyimpa edzi wotum ka dԑ ͻabͻ dam. No so kyerԑ da obi a ͻyar “psychotic 

disorder” yԑ obi a onntum nnhu dza oye na otum mpo tse ndze ahorow wͻ n’asomu. “Mood 

disorder” na “temporary insanity.” 

 

Sims (2009), kyerԑ dԑ adwenmu yarba yԑ yarba a ͻda suban ahorow pii edzi. Mpԑn pii no, 

ͻda yaw anaa atsetsee edzi wͻ nyimpadua mu a ͻma ndzԑmba bi a no ho hia no nyimpa no 

nntum nnyԑ. Ɔkyerԑmu dԑ adwenmu yarba botum aka nyimpa ne bra wͻ kwan biara do bi 

tse dԑ kwan a yԑfa do dwen, hԑn atsenka, awar, nda mu, edwuma, agodzi na dza ͻkeka ho. 

Mpԑn pii no adwen mu yarba nya nsuansuando bͻn wͻ kwan a nyimpa no hu no ho. No so 

kyerԑ dԑ adwenmu yarba bi nye:  

“Psychoses”: Iyi yԑ adwen mu yarba a ͻhaw nyimpa ho kwan a ͻfa do dwen ho. Dɛm ntsi 

ͻtse ndze ahorow, onntum mmbu atsԑn na onntum nnda atsenka pa edzi iyi ma nyimpa 

nntum mmbɔ bra dԑ wͻrohwehwԑ no. 

“Neurosis”: iyinom no hͻn yarba no wͻ famu naaso wͻtaa nya atsenka a ͻnnyԑ papa bi tse 

dԑ nhyԑ na ahopeper. Wotum hu nsonsonee a ͻda papa na bͻn ntamu. 

 

Dԑm nkyerԑkyerԑmu ahorow a enyimdzeefo beenu yi aka yi ma yetum hu dԑ abͻdam nnyi 

adze pͻtsee a ͻdze ba. Nyimpakuw biara na kwan a yԑfa do kyerԑ abͻdam naaso amambra 

ahorow nyinara mu no, su a nkorͻfo da no edzi a ͻmmfa ͻdza enyi da kwan mu no na 

wͻdze kyerԑ abͻdam. 

Nkyerԑmu ahorow nyina mu no, nkasafua a odzi akotsen a wͻdze abͻdam ne kyerԑmu no bi 

nye yi: 

 Nyimpa no dzi awerԑhow anaa onya akomabubu mbordo a, 

 Onntum nndwen dԑ mbrԑ ͻsԑ 

 Suro anaa ͻhaw mbordo anaa nyimpa no hu no ho dԑ ͻayԑ bͻn mbordo 

 Nyimpa no twe noho fi nyimpa ho a 

 Nyimpa no nya adwen bi dԑ ͻnkͻwͻ no ho akͻmfo 

 Ebufuw mbordo 

 Ewudzi anaa ayakayakadze 

Cohen na no dͻm (2016), so daa no edzi wͻ no nhwehwεmu dε abͻdamfo a wͻyεε hͻn 

ho mpεnsampεnsamu no dodowara na wͻdaa nsεnkyerεdze ahorow bi tse dε: 

Asereserewgyangyan anaa serew a ͻmmfa kwan mu.  

 

2.7 Abͻdam na Amambra 

Amambra yԑ kwan a nyimpakuw bi fa do bͻ hͻn bra. Amambra gu mu ahorow. Ankorankor, 

ebusua, kurow, ͻman na wiadze nyina so wͻ hͻn amambra. Amambra biara wͻ dza a wͻpԑ 

na wokyir. Amambra kwan do nyimpa binom wͻ hͻ a wͻmmpen hͻn dwumadzi bi do wͻ 

akwan nyinara mu. Ghana ha mpo mbra mma kwan ma obi a onnyaa mfe du-awͻtwe nntow 

aba anaa wͻnye nkorͻfo mmfa apam mma hͻn ho osiandԑ wͻyԑ mbofra. Dԑmara so na 

wͻmma kwan ma obi a ͻwͻ adwen mu yarba a onntum nndwen so nntow aba anaa wͻmma 

no dzibew wͻ biribiara mu. (Constitution of Republic of Ghana, 1992 chapter seven article 

42). 

 

 Dԑm mbra no so kͻ do wͻ Mfantse amambu mu. Sԑ Mfantsefo riyi obi ma ͻafow 

egua a wͻhwԑ dԑ ͻyԑ obi a n’adwen mu da hͻ anaa onnyi abͻdam yarba biara. Sԑ ͻba 

no awar mu a nhwehwԑmu a wͻhwԑ dԑ nyimpa no n’ebusua mu abͻdam yarba biara 

nnyi hͻ. Kyerԑ dԑ wͻwͻ adwen bi dԑ abͻdam yԑ nsanyarba na annhwԑ a nna bi 

ebopuei awarfo ntamu. Dԑm yi na ͻkyerԑ mbrԑ Mfantsefo si hu abͻdam.  

 

 Opare-Henaku na Utsey (2017), kyerԑ dԑ amambra wͻ nsunsuando wͻ abͻdam do. 

Wͻkyerԑ mu dԑ wͻyԑԑ nhwehwԑmu faa adwen a Akanfo wͻ no wͻ adwen mu yarba 

ho na wokowiee dԑ Akanfo piinara hͻn adwen yԑ hͻn dԑ abͻdam yԑ sunsum mu yarba 

na kumaabi na wohu dԑ ndubͻn, awo na asetsena mu kͻdaannda so ka ho.  

 

 Ɔnam dԑ Akanfo hu abͻdam dԑ ͻyԑ susnsum mu yarba ntsi Chouldhry na no dͻm 

(2018), kyerεε dԑ ͻma wͻper sunsum mu ayarsa. Iyi na ͻma dodowara kԑda mpaebͻ 

ase, binom so kankye anaa wͻse nsԑm bi  na wͻdze nsu a woehyira do bͻ hͻn ho ban. 

Dԑm ndzeyԑԑ yi kyerԑ nyimpa ne gyedzi wͻ sunsum etumfo hͻn mu. 

 Akanfo binom so na wͻwͻ gyedzi so dԑ abͻdam wͻdze wo ntsi ͻma hͻn a wͻwͻ dԑm 

tsebea yi mu hyia ͻhaw na osiwakwan pii wͻ hͻn ayarsa mu. Osiwakwan a abͻdamfo 

no hyia no bi nye dԑ, ebͻhwԑ na nyimpa no sͻnnmumba no egyaa no baako mu ahyԑ 

ne nsa. Binom so hu no dԑ ͻyԑ ekyiwadze ntsi wonnya mboa mmfi sͻnnmufo no 

nkyԑn. Iyi na Chouldhry na no dͻm (2018), rekyerԑ dԑ ogyina nyimpa kor no 

amambra do.   

 

2.8  Tͻfabͻ 

Ↄfa yi mu na mapɛnsapɛnsa nwoma a enyimdzeefo binom akyerɛw a ͻwͻ nsunsuado wͻ mo 

dwumadzi yi mu. Makasa afa mbɛ, kasambirenyi na  abͻdam ho. Ↄnam dɛ mammfa tsiͻre 

biara annyɛ edwuma no ntsi mannkasa ammfa ho.  

TSIR EBIASA 

KWAN A MEFAA DO YԐԐ NHWEHWԐMU NO 

3.0 Nyienyim 

Ɔfa yi mu na m’ada nhwehwԑmu yi ne nhyehyԑԑ, dͻm dodow a menye hͻn dzii dwuma, bea 

a nhwehwԑmu no kͻr do, kwan a mefaa do nyaa nhwehwԑmu no mu mboanosɛm. 

 

Nhwehwԑmu papa biara wͻ kwan a wͻfa do yԑ. Akwanhorow a nhwehwԑmunyi fa do nya 

nhwehwԑmu no mu mbuae no yԑ nhyԑ wͻ nhwehwԑmu mu. Iyi ntsi nhwehwԑmu a ɔfa abԑbu 

na kasambirenyi a Mfantse dze kyerɛ abͻdam ho no so fa dԑm nhyehyԑe kwan yi do. Menam 

tsir ebiasa yi do reda akwan a mefaa do nyaa nhwehwԑmu no mu mbuae no edzi. Akwan no 

nye yi: 

 

3.1 Nhwehwԑmu no su 

Nhwehwԑmu yi gyina Kwalitetsifo nhwehwɛmu nhyehyԑԑ do. Kwalitetsifo nhwehwɛmu 

nhyehyԑԑ na Creswell (1998), kyerԑmu dԑ ͻyԑ nhwehwԑmu a ͻfa ͻhaw anaa nyimpa 

nkitahodzi a ͻnam nhyehyԑԑ esiado esiado na akwanhorow mu mpԑnsampԑnsamu na ͻma 

ntseasee kurangyee a ͻtͻ asomu. Iyi kyerԑ dԑ ͻkyerԑwfo no nam akwanhorow do kyerԑkyerԑ 

nsԑm a ͻyԑ nokwar mu fa ne tsirasԑm ho. 

 

Nhwehwԑmu a odzi mu nye nhwehwԑmu a n’ewiei no so yԑ nokwar (Islamia, 2016). 

Nhwehwɛmu akwan yԑ nhyehyԑԑ bi a ͻkyerԑ mbrԑ nhwehwԑmu papa biara da su soronko bi 

edzi. Bi nye nhyehyԑԑ esiado esiado, a ͻtͻ asomu, ebԑpԑnsapԑnsa nsԑm a edze iridzi dwuma 

no mu na edze nokwar no bͻto gua. 

Nhwehwԑmu biara wͻ kwan a wͻfa do yԑ (Frankfort-Nichmais and Nachmais, 1992 wͻ 

Owu-Ewie, 2017). Wɔkyerɛ dɛ, kwan pa a obi botum afa do ayɛ nhwehwɛmu papa no bi nye 

yi; 

 

Ebͻhwehwԑ ͻhaw no, ebԑyԑ nhwehwԑmu afa binom hͻn dwumadzi ho, ebͻhwehwԑ 

nhwehwԑmu no ho nsԑmbisa, sԑ nhwehwԑmu no gyina nkontaabudze do a, ebԑhyehyԑ wo 

nsɛm na apԑnsapԑnsa nkontaabudze no mu, ebԑkyerԑ nhwehwԑmu no ne nhyehyԑԑ kor a edze 

ridzi dwuma no, hyehyԑ wo nsԑmbisa a edze bedzi dwuma no, ebepԑpew wo nsԑm no mu yie 

na koraa no edze nhwehwɛmu no nsuasuando bɔto gua.  

 

Kwalitetsifo nhyehyԑԑ gyina nhyehyԑԑ ahorow pii do a ͻfa dԑ ebenya nsԑm a ͻfa etsifiasԑm 

bi ho, ebԑpԑnsapԑnsa nsԑm no mu na edze nokwar pefee no bͻto gua a atorsԑm biara nnyim. 

Bi tse dԑ nyimpa ho nsԑm, amambra ho nsԑm na dza ͻkeka (Denzin na Lincoln, 1994 krt. 2). 

 

Nhwehwԑmu akwan gu mu ahorow ebiasa sԑ ͻba nwomasua afamu a, (Owu-Ewie, 2017). 

Iyinom nye nhwehwԑmu a ogyina anokasa do nkotsee (Kwalitetsifo nhwehwɛmu), 

nhwehwԑmu a ogyina nkontaabudze do (kwantitetif nhwehwɛmu) na dza ebien nyina dzi 

afora: mekyerԑ anokasa na nkontabudze dzi afora (kwantitetif na Kwalitetsifo dzi afora). 

Dɛm nhwehwɛmu yi, akwan yi gyina Kwalitetsifo nhwehwɛmu do osiandɛ dza a meyɛɛ no 

nnyi nkontaabudze biara wɔ mu. 

 

Patton (2002) wͻ (Owu-Ewie, 2017 no nwoma mu), kyerԑ dԑ Kwalitetsifo nhwehwɛmu wͻ 

su ahorow. Su ahorow bi nye yi:  a) Botae: dɛ ɔkyerɛwfo bi bɔbͻ mbͻdzen dԑ ͻbԑtse nkorͻfo 

hͻn nkyerԑmu wͻ biribi ho ase. b) Nokwar:  iyi kyerԑ dԑ nokwar sesa no na nkorͻfo adwen 

wͻ biribi ho resakyer ber a mber rokͻ. Dԑm ntsi Kwalitetsifoo da dԑm nsakyer a ͻyԑ nokwar 

no edzi. c) Enyidotsim:  iyi kyerԑ dԑ ͻkyerԑwfo dze besi n’enyi do pԑpԑԑpԑ dԑ ͻdze asԑm a 

oridzi ho dwuma no, no ho mfonyin bͻto gua dԑ mbrԑ ͻtse no. d) Adwenkyerԑ: iyi da dza a 

nkorͻfo adwen yԑ hͻn wͻ dza wohu no ho. e) Ngyinado : iyi boa ma ͻkyerԑwfo bi hwehwԑ 

tsiͻre a ͻfata ne nhwehwԑmu no. f) Nsԑm no : iyi boa ma ͻkyerԑwfo bi kyerԑkyerԑ ne nsԑm 

dԑ mbrԑ nyimpakuw  bi adwen yԑ hͻn no ho. g) Nyimpa : yԑ kwan a ͻkyerԑwfo bi fa do nya 

mbuae. Iyi so gyina nyimpa do. h) Bea: iyi kyerԑ dԑ bea a ͻkyerԑwfo bi nya ne nsԑm yԑ bea 

pͻtsee nsԑm no wͻ. i) Nsuansuando: iyi so gyina dԑ mbuae a nyimpa no benya no yԑ nokwar.  

 

3.1.1 Kwalitetsifo nhwehwɛmu ahorow 

Creswell (2009 wͻ Owu-Ewie, 2017 no nwoma mu) kyerԑ dԑ, dԑm nhwehwԑmu gu ahorow 

enum. Iyinom nye: ‘Ethnography (nhwehwԑmu a ͻfa nyimpakuw bi anaa amambra ne 

kyerԑasee na nhyehyԑԑ ho)’. Ɔkyerԑwfo no taa nye nyimpakuw no tsena ama oeenya nsԑm a 

ͻrohwehwԑ no. Ɔyԑ nhwehwԑmu a wͻdze mber tsentsen yԑ ntsi ͻma wonya nokwar no.  

‘Grounded theory’ (nhwehwԑmu a wͻdze ngyinado fofor bi to gua)’. Iyi so Creswell kyerԑ 

dԑ ͻkyerԑwfo fa akwanhorow do gyegye ne nsԑm, ‘Case study’ nhwehwԑmu a no mu dͻ a 

ͻfa nyimpakuw anaa dͻm bi hͻn nhyehyԑԑ, dwumadzi, bea na ber bi ho ‘phenomenology’ iyi 

so yԑ nhwehwԑmu a ͻfa ntseasee a no mu dͻ a ͻfa daadaa suahun ho. Ɔsan so fa kwan nyimpa 

si hu ndzԑmba na nkyerԑmu a ͻdze ma. Nhwehwԑmu a ͻtse dԑm no, ͻkyerԑwfo ne nsԑm a 

ͻdze bedzi dwuma nyina gyina nyimpakor a oenya suahun anaa ͻafa tseabea bi mu no na 

obotum atoto n’ano na ‘narrative’ so yԑ nhwehwԑmu fa nyimpa bi hͻn bra ho anaa so obisa 

nsԑm fa nyimpa bi hͻn abrabͻ ho. Mfaso a ͻwͻ dԑm nhwehwԑmu kwan yi ho nye dԑ ͻboa ma 

nhwehwԑmufo woenya nsɛm no dɛ mber ͻtse wͻ amamfo hͻn abrabͻ mu.  

 

3.2 Nyimpa a menye hͻn dzii dwuma na hɔn dodow 

Nhwehwԑmu yi fa Mfantse bԑ na kasambirenyi a ͻfa abͻdam ho. Iyi ntsi Mfantsefo tsitsir na 

menye hͻn dzii dwuma. Mfantsefo a wͻwͻ Esema na Sekunde na no nkwaado a ͻwͻ Anee 

Mantͻw mu na menye hͻn dzii nkitaho papaapa. Nyimpakuw a meserԑԑ hͻn mboa wͻ 

dwumadzi mu kԑsenara yԑ esuafo, akyerɛkyerɛfo, ebusuampanyimfo na adaserfo a mehyԑԑ 

da ara paaw hͻn maa dwumadzi yi. Mara so minnyi mo ho mmfi mu osiandԑ meyԑ Fantsenyi 

Sɛ meka mbɛ na kasambirenyi nyina bɔ mu a medze kasambirenyi na mbɛ 80 na medze dzii 

dwuma. Mbɛ 40 na kasambirenyi 40. Megyegyee dɛm mbɛ na kasambirenyi no fii dɛm 

nyimpa dodow yi hɔ; mpanyimfo, edunsimfo na esunsum-sͻr mu asͻfo. Kwan mefaa do nyaa 

mboanosɛm no nye dɛ mekankaan buukuu nyaa mbɛ na kasambirenyi fii mu no, mokͻr 

mpanyimfo, asͻfo na edunsifo a menye hͻn dzii dwuma no hͻ nye hͻn twetwee nkͻmbͻ faa 

mbɛ na kasambirenyi no ho. Nkͻmbͻtwetwee no mu no mbɛ na kasambirenyi biara a ͻfa 

abͻdam ho a opuei mu no mekyerɛwee na afei memaa wͻkyerɛkyerɛɛ mu. Nyimpa dodow a 

mefaa hͻn no bɛyɛɛ du (10). Mpanyimfo baasa (3), edunsifo baasa (3), adatserfo beenu (2) 

na esunsum-sͻr asͻfo beenu (2). 

 

3.3 Nyiyimu akwan 

Nyiyimu akwan gu mu ahorow beberee. No dwumadzi gyina nyimpa a ɔreyɛ nhwehwɛmu 

no do. Nyiyimu akwan yɛ nyimpadodow nyiyimu a wɔwɔ pɛpa kor (Turner, 2020). Nyiyimu 

akwan ahorow nyina no, mefaa nyiyimu akwan a ogyina botae do (purposive sampling). 

Nyiyimu akwan a ogyina botae do yɛ dza a nhwehwɛmunyi hyɛ da ara yi nyimpa a wᴐwɔ 

nyimdzee a ɔfa nhwehwɛmu mu a ɔreyɛ no ho. 

 

3.4 Bea a nhwehwԑmu no kɔr do 

Nhwehwԑmu yi fa Mfantsefo Mbԑ na kasambirenyi a ͻfa abͻdam ho dԑm ntsi nkurow a wͻka 

Mfantse kasa na medze dzii dwuma. Nkurow a medze dzii dwuma no bi nye: Ntwaaban, 

Esemankwanta, Assorku na Fijai Asopitsi a ne nyina yɛ Esema na Sekunde nkwaado. Dԑm 

nkurow nyina wͻ Anee Mantͻw mu. 

 

3.5 Kwan a mefaa do nyaa mboanosɛm 

Nhwehwԑmu yi ne nhyehyԑԑ yԑ kwan a mefaa do nyaa nhwehwԑmu yi no mbuae na anoyi. 

Kwanhorow a mefaa do no bi nye: nkͻmbͻtwetwe na mbuukuu. 

 

3.5.1  Nkͻmbͻtwetwe 

Owu-Ewie (2017), kyerԑ dԑ kwan kԑse kor a nhwehwԑmunyi bi botum enya mboanosԑm nye 

dԑ ͻnye nyimpa a nsԑm no fa hͻn ho no bͻtwetwe nkͻmbͻ. Nkͻmbͻtwetwe yԑ mpu na mpu 

nsԑmbisa na nyiano a ͻda nkorͻfo beenu ntamu. Nkͻmbͻtwetwe gu mu ahorow ebiasa. 

Iyinom nye nkͻmbͻtwetwe a nsԑmbisa no wͻahyehyԑ no esiado esiado, dza ne nhyehyԑ no 

nnhyԑ da ara nnyԑ esiado esiado na dza nsԑmbisa no dzi aforafora (Fontana na Frey, 2005 wͻ 

Owu-Ewie, 2017 mu). Dԑm nkͻmbͻtwetwe ahorow yi, dza a medze yԑԑ edwuma nye 

nkͻmbͻtwetwe a wͻannhyehyԑ. Kwan a mefaa do dze dzii dwuma no nye dԑ mepaaw nyimpa 

nkorkor 5 na kuw 1 a  nyimpa a wᴐwᴐ mu no yε 5. Dwuma a menye hͻn dzii nye dԑ nyina 

menye hͻn twetwee nkͻmbͻ faa nkyerԑmu ahorow a wͻdze ma bԑ na kasambirenyi a ͻfa 

abͻdam ho. Eyi na ͻmaa minyaa anoyi maa nhwehwԑmu no ho nsԑmbisa a ͻda ho no.  

 

3.5.2  Mbuukuu 

Sԑ miyi nkͻmbͻtwetwe fi hͻ a, mbuukuu a nhwehwԑmufo binom so akyerԑw so dzi 

dwumadzi mu akotsen. Minyaa bɛ na kasambirenyi no bi fii Amfo na no dͻm (2018), 

Agyekum (2017) na Swartz (2018). Minyaa kasambirenyi anan (4), na mbɛ esia (6) fii Amfo 

no nwoma no mu, Agyekum so minyaa bɛ kor (1) na Swartz so minyaa ebien mbɛ (2) fii mu. 

 

3.6 Kwan a mefaa do pԑnsapԑnsaa mboanonsԑm no mu 

Dԑm nhwehwԑmu yi fa Mfantsefo mbԑ na kasambirenyi a ͻfa abͻdam ho a ne gyina do fa 

adwenmusԑm kasa a ogyina Mfantse kasa. Nhwehwԑmu a nkontaabudze biara nnka ho so wͻ 

kwan a wͻfa do kyerԑkyerԑ mboanosԑm mu ne saso ntsi (Taylor na Renner 2003 wͻ Owu-

Ewie, 2017 mu) kyerԑ dԑ odzi kan, hu wo nsԑm a edze ridzi dwuma no. Sԑ ͻyԑ nsԑm a etwee 

guu efir a otwar dԑ etsie no mpԑn pii nya mu ntseasee ana ahyԑ ase dԑ ebԑpԑnsapԑnsa wo 

nsԑm mu. Twe adwen kͻ wo botae no do bio na hu adze kor pͻtsee a erohwehwԑ. Hu nsԑmbisa 

tsitsir a pԑ dԑ ibua. Afei, kyekyԑ nsԑm no mu kͻ etsifiasԑm etsifiasԑm a ͻma ntseasee na ekyir 

no ma kyerԑkyerԑmu a ͻfata mboanosԑm no. iyi nye kwan mebԑfa do akyerԑkyerԑ 

mboanosԑm no mu. 

 

Moso megyegyee nsɛm no fii mbeambea ahorow nyina wiee no, nna otwar dɛ pɛnsapɛnsa 

mu yie hu mbɛ na kasambirenyi apapa a ɔfa nhwehwɛmu ho no ntsi akyeamefo, asɛnsiesiefo 

na ebusua mpanyimfo boaa wɔ dɛm kwan nyi do. Afei mekyekyee nsɛm no kɔr etsifiasɛm 

etsifiasɛm mu. Muwiei no, metsiee nsɛm a motwee guu efir do. Ekyir no metseiee no mpɛn 

pii tsee ase. Muwiei  no mekyekyɛɛ mu ekuwekuw na memaa no etsifiasɛm a ͻfata. Muwiee 

no, migyinaa metsiɔre a ɔyɛ kasa adwenmusɛm no do kyerɛkyerɛɛ mbɛ na kasambirenyi no 

mu. 

 

3.7 Akwanserɛ 

Adze biara a ibehia afofor hɔn mboa hia akwanserɛ. Akwanserɛ pa buee kwan ma dza 

erohwehwɛ. Iyi ntsi beebiara a nhwehwɛmu yi  kɔr do no, meserɛɛ kwan. Megyee krataa fii 

Esuapͻn yi mu kͻr mbeambea bi tse dɛ, asopitsi, asͻfo, edunsifo a wͻsa abͻdamfo yarba na 

mpanyimfo binom hͻ. Ber a miridzi dɛm dwuma yi nna “covid-19” atsew esi wiadze ma ɔyɛ 

dzen ntsi dɛm mpanyimfo yi ammpen me. Dɛm ntsi mebaa skuul bɛgyee akwanserɛ krataa 

kɔree ansaana wɔrema me kwan. Asͻfo, adatserfo na edunsifo no dze megye akwanserɛ fii 

hͻnho wͻ nkͻmbͻtwetwe mu na mbom mfonyintwa no dze ammpen do kɛpeem ber a medze 

krataa fii Esuapͻn mu kͻree. Mannhyɛ moho annyɛ biribiara manngye ho akwanserɛ.  

Abͻdamfo no mpo nkanka dza wͻnnda mpaabͻ ase anaa ayarsabea no meserɛɛ kwan fii hͻn 

ebusuafo hͻ. Mbeambea bi tse dɛ asopitsi so ͻnam dɛ dze akwanserɛ krataa fi Esuapͻn mu 

no ntsi wͻmaa me kwan ma mutwaa mfonyim a morohwehwɛ mbom nnyɛ obiara na ͻmaa 

me kwan ma mtwaa hͻn mfonyin.  

 

3.8 Tɔfabɔ 

Tsir ebiasa yi mu na medze nhwehwɛmu akwan nyina ato gua. Etsifiasɛm a mekasaa fa ho 

bi nye: nyienyim, nhwehwɛmu no su, nyimpa a menye hɔn dzii dwuma no hɔn dodow, 

nyiyimu akwan, bea a nhwehwɛmu no kɔr do, kwan a mefaa do nyaa mboanosɛm bi tse dɛ 

nkɔmbɔtwetwe, mbuukuu na kasafir do, kwan a mefaa do pɛnsapɛnsaa mboanosɛm no na 

akwanserɛ. 

TSIR ANAN 

MBOANOSԐM NE MPԐNSAMPԐNSAMU 

4.0 Nyienyim 

Tsir a ͻtͻ do anan yi mu na m’apԑnsapԑnsa bԑ na kasambirenyi a megyegyee no mu. 

Nhwehwԑmu yi fa bԑ na kasambirenyi a Mfantsefo dze kyerԑ abͻdam ho. Ha na yebohu 

kasambirenyi na bԑ ahorow a Mfantsefo dze kyerԑ abͻdam, kwan a wͻahyehyԑ dԑm 

kasambirenyi na mbԑ no. Bio, yebohu adwen ahorow a ͻda edzi wͻ bԑ na kasambirenyi a 

Mfantsefo dze kyerԑ abͻdam wͻ hͻn daa daa kasa mu. Adwen ahorow no bi fa abͻdam 

ahyԑse, nsԑnkyerԑdze a ͻda obi edzi a ͻkyerԑ abͻdam, tsebea ahorow a obi kͻ mu a wͻdze 

toto abͻdam ho, abͻdam no nsunsuando na korakoraa no kwan ahorow a wͻnye abͻdamfo 

fa do na hͻn ayarsa.  

 

Nkyerɛkyerɛmu a medze rema yi, nkasafua ‘tsir’ na ‘adwen’ dze mu akotsen pii nkanka 

kasambirenyi afamu. Iyi ne siantsir ara nye dԑ Mfantsefo taa dze tsir na adwen ka abͻdam 

ho asԑm osiandԑ tsir no yԑ akoradze a ͻkora adwen no.    

 

Dɛ mbrɛ medzi kan ada no edzi wͻ tsir ebien no mu no, medze bɛ na kasambirenyi a ͻfa 

abͻdam ho ridzi dwuma. Kasambirenyi so na Sag na Wasow (1994), kyerԑ dԑ ne nkyerԑasee 

yԑ dzen osiandԑ ͻyԑ kasa a ne nkyerԑmu gyina ndzԑmba beberee do tse dԑ; semantese, sentase, 

nsԑmbisa a onnhia mbuae, awensԑm su na ne nkae mu. Wͻkyerԑ dԑ, kasambirenyi da su 

soronko edzi. Dԑm su no bi nye yi; Nkyerԑmu: wͻkyerԑ mu dԑ kasambirenyi ne nkyerԑasee 

nngyina abͻtsirmu anaa mpo ankorankor nkasafua do. Wͻkͻ do ka dԑ ͻyԑ kasa frenkyemm 

sԑ wͻba sentase na semantese afamu a. Kasambirenyi taa yԑ nsԑm a ne kasasu yԑ 

kasagyinahͻma, enyihaahaa, ntotoho na mԑtͻnemi. Ne fa beebi so sԑ bԑ. Amfo na no dͻm 

(2018), so kyerԑ dԑ yԑdze kasambirenyi gyina hͻ ma biribi a yԑpԑ dԑ yԑdze kyerԑkyerԑ nsԑm 

bi ase ma ne ntseasee da edzi pefee dԑ mbrԑ yerohwehwԑ.  

 

Kasambirenyi no dwumadzi wͻ Mfantse kasa mu no, (Agyeman, 1999) kyerԑ dԑ sԑ Ↄkannyi 

rekasa na ͻmmpԑ dԑ ͻpa ho tam ma ͻda edzi pefee a, otum kasa suma anaa obir kasa no enyi 

ka asԑm a ͻpԑ dԑ ͻdze to gua ma nkorͻfo tse ase.  

 

Boahene (2001) so ka dԑ, Akanman mu no, yԑwͻ nsԑm anaa kasafua bi wͻ hͻ a ͻnnsԑ dԑ yԑbͻ 

dzin pen ka anaa yԑka no traa dԑmara mbom yԑka suma. Ɔdԑ, sԑ obi tum bir kasa enyi dze 

ammbͻdzin to gua a wohu dԑ ͻkasafo no nyim kasa anaa enyi ebuei. Bio ͻkͻ do ka dԑ, kasa 

a kasambirenyi dzi mu akotsen no ͻtse dԑ edziban a odzi mu. Iyi ntsi ͻba bagua mu kasa a 

ͻfa abͻdam ho a, Mfantse nntͻ dԑ wͻbͻ dzin pen ka mbom wobir enyi ka ama wͻaabͻ afofor 

enyim ho ban ma obi ho eennhiahia no. 

 

Meider (2004) so kyerɛ dɛ bɛ yɛ asɛntsiabaa a amamfo agye to mu a nyansa wͻ mu, ͻyɛ 

nokwar, ntsetsee pa wͻ mu na amamfo dze gyina hͻ biribi, ͻnnsesa na wͻdze gu hͻn tsirmu 

ma awoo ntoatoado. Mollanazar (2001) so kyerɛ dɛ bɛ yɛ ntseasee a ͻwͻ asɛm bi mu wͻ ber 

bi mu a nyimpa a ͻrekasa nye nyimpa a ͻretsie no nyina nya ntseasee kor. Dɛm bɛ n’asekyerɛ 

nyina medzi kan akasa afa ho wͻ tsir ebien no mu dada. Ama nkorͻfo botum atse 

asɛnkyerɛkyerɛmu a ͻwͻ ha ase no ntsi na masan esi do bio. 

Kasa a Mfantsefo dze kyerԑ abͻdam a medze ridzi dwuma nye kasambirenyi na bԑ. 

Kasambirenyi a ͻfa abͻdam ho no ne fa kԑsenara fa ‘tsir’ anaa ‘adwen’ ho. Dԑm dwumadzi 

yi mu no, Mfantsefo dze ‘adwen’ na ‘tsir’ nyina gyina hͻ ma adze kor ber a wͻrekasa afa 

adwen nyarba ahorow ho. Wonyim dε ᴐsor adwen nko na ᴐsor tsir dze, naaso ᴐnam dε tsir 

kata adwen ho ntsi wᴐtaa dze adwen na tsir nyina kyerε adwen mu yarba. 

 

Abͻdam yԑ kasafua ahorow no mu kor a Mfantsefo dze kyerԑ adwen mu yarba a n’ano yԑ 

dzen. Sԑ yԑrekyerԑkyerԑ abͻdam mu a yebenya ‘a-’ ͻyԑ nsienyim a ͻma nyԑe sesa kͻ dzin 

mu, ‘-bͻ-’ a no so yԑ nyԑe a ᴐkyerԑ dԑ biribi apae na ‘-dam’ so wͻ nkyerԑmu ahorow ebiasa; 

dam a ͻkyerԑ agor, dam a ͻkyerԑ honam kͻkͻͻ a osi akokͻ ne tsir do na dam a ͻwͻ abͻdam 

mu no yԑ dzin a ͻkyerԑ emudzi. Iyi ntsi sɛ yɛka a+ bͻ+ dam bͻ mu dɛ ͻyɛ kasafua a ͻkyerɛ 

dɛ obi n’emudzi (adwen) asɛɛ ntsi iyi si no tadua dɛ abͻdam yɛ obi a n’adwen asɛɛ. 

Mfantse kasa mu no, ‘bͻdamfo’ yԑ ankonam dzin, ‘abͻdamfo’ so gyina hͻ ma ͻdodow. 

‘Abͻdam’ gyina hͻ ma tsebea bͻn a nyimpa bi akͻ mu. 

 

4.1 Nsɛntsitsir a ͻda edzi wͻ mbɛ na kasambirenyi a Mfantsefo dze kyerɛ abͻdam 

Dɛ mbrɛ medzi kan aka bɛ ne nkyerɛasee gyina nyimpakuw kor a wobu dɛm bɛ no do. 

Mbasantsen nyina mu no, nsɛm a ɔfa abɔdam ho no yɛ nsɛnhia a wɔnntoto no ase koraa. Mbɛ 

ahorow a Mfantsefo dze kyerɛ abɔdam ma ɔda edzi pefee fa Mfantsefo hɔn adwenndwen na 

hɔn gyedzi fa adwenmusɛm ho. Nnyɛ iyi nkotsee so, mbɛ ahorow a wɔkyerɛ dɛm tsebea no 

kyerɛ kwan a Mfantsefo dze ɔpɔw kasa bɔ hɔn enyim pa ho ban ama ɔkasafo no no ho 

eennhiahia no. Nsɛm a ɔtsetse dɛm no so wɔnnka no bogoserɛdɛ. Mboanosɛm no mu no ɔdaa 

edzi pefee dɛ Mfantsefo wɔ adwenhorow fa abɔdam yarba ho. Dɛm adwen no na mahyehyɛ 

no esiado esiado. 

 

4.1.1 Bɛ na Kasambirenyi a ͻkyerɛ abͻdam ne farbae 

Nyimpakuw biara wͻ adwenmusԑm kasa ho dwumadzi ahorow nyinara bi. Bi tse dԑ 

abatsetse, amanyԑnsԑm, daa daa nkitahodzi, wentwiwentwi nye dza ͻkeka ho (Woolard, 

2020). Iyi nyina ma yehu mbrԑ Mfantsefo hͻn adwen yԑ hͻn fa abͻdam ho wͻ hͻnara hͻn 

adwenmusԑm kasa mu. Abͻdam ho nsԑm so yԑ adwenmusԑm kasa osiandԑ ͻyԑ kwan a 

Mfantsefo fa do da hͻn gyedzi edzi fa yarba no ho. 

 

Sԑ yԑbԑtse abͻdam ne farbae, no su, nsԑnkyerԑdze na kwan a wͻnye abͻdamfo fa do a nna 

ogyina Mfantsefo hͻn adwen, gyedzi na hͻn amambra do. Bԑ bi tse dԑ; 

1. Abͻdam hyԑ ase fi fie (asԑnka a osi pi). 

2. Ebͻbͻ dam a, nna ofir fie. 

3. Abͻdam a ͻhyԑ ase fi fie no, n’ase nntu. 

 

Kusum no, Mfantsefo gyedzi dԑ abͻdam no ndwow fi fie anaa ebusua mu. Nkyerԑkyerԑmu a 

minyae ber a meregyegye nsԑm no maa muhun dԑ dԑm kasafua yi wͻ nkyerԑase ahorow 

ebiasa. Dza a odzi kan, gyedzi wͻ dԑ yarba a ne farbae n’asekyerԑ yԑ na no taa yԑ yarba a 

otum fi awoo mu. Dza wͻkae nye dԑ abͻdam wͻdze wo dԑ mbrԑ nyarba binom so wͻ hͻ a 

wͻdze wo no ara pԑr. Nkyerԑase ara nye dԑ bi a na obi wͻ ebusua no mu a ͻwͻ abͻdam yarba 

no bi dԑ mbrԑ Lesser (2019) dze to gua dԑ abͻdam wͻdze wo no. 

Dza ͻtͻ do ebien, wͻkyerԑε dԑ ebusua biara wͻ kwan a wͻfa do bᴐ ho ban wͻ sunsum afamu 

dԑm ntsi wohu dԑ ansaana obi botum dze yarba abͻ obi no, nna busuanyi bi no mboa ka ho 

anaa nyimpa a ͻyar no foom nara no nua busuanyi a ͻnam do ma dԑm ntsi ͻdze abͻdam yarba 

abͻ no. 

 

Dԑm asԑm yi na ͻmaa wobu bԑ dԑ, “Abowa bi bԑka wo a, nna ofi wo tam mu.” Dza a ͻtͻ do 

ebiasa no so wͻkyerԑ dԑ abͻdam hyԑ ase nkakrankrankra na sԑ ͻrehyԑ ase no na fiefo enyi 

annkͻ ho ma ͻgye nsamu a, nna tserԑ fiemba na wͻammboa ennsiw ano ma wͻagye nsamu. 

 

Panyin bi a ofi Assorku a menye no twetwee nkͻmbͻ kyerε dε, “Ebusua bi a 

wͻ kurom hͻ no a no mu nyimpa pii na wͻwͻ adwen mu yarba a ͻyε abͻdam. 

Ɔkyerε dε mbasiafo a wͻwͻ fie no faara wͻ ba kor anaa ebien a wͻwͻ adwen 

mu yarba. Dεm ntsi obiara mmpε awar wͻ fie hͻ osiandε wosusu dε abͻdam 

no ndwow wͻ hͻn bͻgyaa mu.” 

 

Iyi gyaa me ma mokↄr ebusua no mu. Hↄn panyin kor a menye no kasaa no kaa dԑ, 

Hmm, hԑn ebusua yi nsԑm no dze odzi ka. Nyarba a ↄwↄ fie ha dↄↄso na dza 

a ↄhaw adwen kԑse paa no nye abↄdam yarba. Yԑtaa nya bi wↄ ebusua yi 

mu na woara nyim mbasiafo a wokyin mpaebↄ ase yi. Wↄse ↄyԑ ndom o ma 

wↄreyԑ no ho akwankyerԑ naaso yennhu hwee. Naaso hԑn enyi da Nyame 

do. 

Dԑm anomusԑm yi ma ↄyԑ nokwar dԑ wotum nya abↄdam fi awoo mu dԑ mbrԑ nyarba binom 

tse no. 

University of Education,Winneba http://ir.uew.edu.gh



64 
 

Maame bi a menye no twetwee nkɔmbɔ no kaa dԑ, “Me ba ‘X’ dze, yεdze no too famu a nkyε 

n’abͻdam no nye no kefir beebi ma nkyε yennhu no.” 

Me ba yi nedze no rehyԑ ase no, ↄbↄↄ no yarba kakra. Ↄtsee apↄw ewiei no, 

sԑ ↄda anafua a, nna ↄtseatseamu dԑ gyama biribi reyԑ no. Dԑm ber no, nna 

ↄhwԑ mokookoo do wↄ Edum Banso. Afei, nkorↄfo bi baa dԑ sikakↄkↄↄ wↄ 

asaase no do ntsi yԑma hↄn kwan ma wontu. Mannpen do. Mena Kuma tsee 

dԑ asԑm yi no, ↄyԑԑ dԑ ↄbԑfa kwan bi do agye asaase osiandԑ menntse hↄ. 

Iyi no ho wentwiwentwi na me ba yi nnya abↄdam yarba. Yennhu dԑ ↄyԑ 

sunsum mu asԑm kԑpeem dԑ yԑkↄr mpaabↄ………Me na kuma na ͻdze 

abͻdam no too no do. Iyi daa edzi wͻ mpaebͻ ase. Ɔnam m’asaase a maame 

wui dze gyaa me a sikakͻkͻͻ wͻ do ntsi…………………….. Ɔbͻͻ dam koraa 

ma ͻdze tsir bͻͻ mu kakra.”Ndԑ dze oye naaso n’adwen no mmba no ho do. 

Iyi ma nkyerԑnkyerԑmu a nkorↄfo dze maa dԑ abↄdam tum fi sunsum afamu no yԑ nokwar. 

 

Papa bi a menye no dzii nkɔmbɔ kyerεɛ dԑ, “Ne ba n’abͻdam no dze 

wonnyim ne farbae. Ɔkyerɛ mu dɛ ne ba  no nnom nsa anaa edubͻn biara. 

Ɔse ɔhyεε ase wͻ afεdzi kwan do. Ntsi wɔammfa no enyibir do koraa. Ekyir 

no nna ne ndzeyεε no abordo. Sε wɔdwen ho a nkyε ͻannkͻ ekyir dεm.” 

 

4.1.2.  Bɛ na Kasambirenyi a ͻkyerɛ abͻdam ahorow  

Mfantsefo tum dze bԑ na kasambirenyi kyekyԑ abͻdam mu. Dԑm asԑntsitsir yi da mbԑ na 

kasambirenyi a Mfantsefo dze kyerԑ abͻdam ahorow. Abͻdam ahorow a ͻda edzi wͻ ha no 

mu bi nye abͻdam-nyikan na abͻdam koraa. 

4.1.2.1 Abͻdam-nyikan 

Dԑ mbrԑ medzi kan aka no, bԑ ahorow no mu ͻdaa edzi wͻ mu dԑ “Bͻdamfo nnyim 

busuanyi” na kor so daa no edzi dԑ, “Damfo biara nyim ne kyir”. Dԑm bԑ yi da abͻdam 

ahorow ebien edzi wͻ ha. Kor yԑ abͻdamfo a wonntum nnkaa hwee na kor so kyerԑ abͻdamfo 

a wotum kaa fie. Sԑ miyi bԑ yi to nkyԑn a kasambirenyi yi so roto do dԑ yԑwͻ “Abͻdam-

enyikan”.  

 

Bannerman na no dͻm (2011) kyerԑ dԑ, sԑ wͻka dԑ abͻdam-enyikan a ͻyԑ adwen mu yarba  

a ͻka nyimpa otum yɛ adze a nyansa papa kakra wͻ mu; eber bi ba a, nyimpa no yԑ nyansadze, 

ͻyԑ so a na ͻreyԑ abͻdam-dze. Ↄka toa do bio dԑ, obi a otum patuw yԑ dԑ bͻdamfo yԑ bͻdam-

nyikan. Mfantsefo adwen mu no, wonyim dԑ nnyԑ abͻdam nyina na ͻyԑ abͻdam koraa mbom 

binom wͻ hͻ a wobotum asͻw ano, sԑ wohu no ntsԑm a. Yarba ne ntsԑm nhunii no so gyina 

enyigyen a wͻbԑyԑ no wᴐ nsԑnkyerԑdze a yarba no dze nam no do. 

 

Maame panyin bi a ofi Esema Nkwanta kyerԑ dԑ ne ba bi a wosusu dԑ n’adwen nnyԑ papa 

mpԑn pii no ͻyͻ dԑ agodzi eso otum pira wo. Ↄwͻ mu na n’enyi ba noho do a na oenu noho 

dԑ ͻyԑԑ biribi a ͻtse dԑm. Ↄtͻfabi so a otum nye wo fa adwen a odzi mu ma ͻyԑ yie.    

 

Bio, mubotum so ka dԑ abͻdamfo a wͻfrԑ hͻn abͻdam-enyikan no na wotum kaa hͻn nkyir. 

Megye dzi dԑ iyi na ͻnam do ma (Scull, 2015) rekyerԑ dԑ hͻn a wͻwͻ adwen mu yarba a 

n’ano nnyԑ dzen no yԑ nkorͻfo a wobotum adandan hͻn ma wͻayԑ yie a abͻdam-enyikanfo 

so ka ho. Datser bi a ͻwͻ Fijai asopitsi a ͻawea wͻ adwenmu yarba mu kyerԑ dԑ, nkorͻfo a 

hia adandan kakraabi tse dԑ kasakyerԑ na wͻbͻnom hͻn ndur ber-ano-ber-ano.  

4.1.2.2 Abͻdam koraa 

Mfantsefo wͻ kasambirenyi ahorow. Kasambirenyi ahorow mu no, wͻwͻ dza wͻdze kyerԑ 

biribi n’emudzi na dԑmara so na wͻwͻ dza wͻdze kyerԑ abͻdam koraa. Dԑm kasambirenyi 

no bi nye; 

Kasambirenyi a ͻwͻ sor ha nyina yԑ dza wͻdze kyerԑ adze bi n’emudzi. Sԑ yԑreka abͻdam 

ho asԑm na kasambirenyi a ͻtse dԑm da edzi a, nna ͻrekyerԑ dԑ nyimpa no ewie abͻdam 

koraa; wͻdandan no a ͻnnyԑ yie.  

 

a) Ↄafa mu 

Yԑfa kasambirenyi bi tse dԑ ͻafa mu a, yehu dԑ sԑ obi dze ne tsir bͻ mu anaa kͻ ndͻmu a, 

mpԑn pii no ͻyԑ a wonnhu ne nkyir. Iyi ntsi nyimpa a wͻyԑ dԑm no ͻyԑ a hͻn ebusuafo mpo 

tum dwen dԑ wͻaka beebi, nkanka sԑ nyimpa no dͻ mu kyԑr a. Ↄyԑ dԑm a, hͻn ekyir kwan 

no nhwehwԑe yԑ dzen papaapa. Iyi ho na Mfantsefo hwԑ ho dze kyerԑ dԑm kasambirenyi yi 

mu. Maame bi a menye no twetwee nkͻmbͻ faa kasambirenyi yi ho no kyerԑԑ me mu dԑ, 

osiandԑ Mfamtsefo ka dԑ obi afa mu a nna kyerԑ dԑ obi nnyim beebi pͻtsee a nyimpa no kͻ 

ntsi, wͻfa obi a ͻabͻ dam dԑ ͻyԑ obi a sԑ ͻdze ne tsir fa mu a ͻyԑ dzen dԑ wobohu beebi 

pͻtsee a ͻafa. Ↄkyerԑԑ dԑ sԑ wͻrokͻ beebi a wͻnnkra mpo na obi ehu hͻn ekyir kwan. Iyi ntsi 

sԑ yԑka dԑ ͻafa mu wͻ adwen mu a, nna yԑrepԑ akyerԑ dԑ nyimpa no n’adwen beebi mbrԑ 

ekodu no noara mpo nnhu adwen no no dwumadzi yie.      

 

b) Ↄagye nsamu 

Mfantsefo ka dԑ ͻagye nsamu a nna wͻrepԑ akyerԑ dԑ adze bi asԑԑ ekodu beebi a wͻyԑ ho 

hwee a ͻnnyԑ yie. Siantsir nye a yԑdze nyimpa ne nsa tum gyina hͻ tumdzi nye dԑ adze a 

nyimpa ne nsa so do no nna ͻkyerԑ dԑ nyimpa no wͻ tum wͻ do. Sԑ adze no nya fi nyimpa 

no ne nsa a nnyԑ adze a ͻwͻ tum wͻ do bio. Nna tserԑ nyimpa no yԑ ho hwee a ͻnnkԑyԑ yie. 

Iyi ntsi sԑ Mfantsefo dze adze a agye nsamu gyina hͻ ma adwen a ͻnnyԑ edwuma a nna 

wͻrepԑ akyerԑ dԑ adwen no nnyԑ papa bio. Nnyԑ adze a wͻyԑ ho hwee a ͻbԑyԑ yie tse dԑ mbrԑ 

nkyԑ ͻtse dada no bio. Dԑm kasa mbirenyi yi repԑ akyerԑ dԑ abͻdam nnyԑ yarba a wobotum 

asa no yar etu ase korakora.   

 

c) Ↄatra anhwew 

Ɔatra anhwew so yԑ kasambirenyi a Mfantsefo dze ka nsԑm fa abͻdam ho. Sԑ yԑka dԑ 

anhwew a, ͻyԑ nsu a awew ma woriyi nam wͻ mu a gyedԑ wͻhwew ansaana hͻn nsa aka 

nam no bi. Iyi ntsi sԑ nsu wew araa ma ͻtra nhwewee ber no a na wͻka dԑ nsu no atra anhwew. 

Dza iyi kyerԑ nye dԑ nsu no ehwew a ͻnnkԑyԑ yie; no mu nam no nyinara kͻ ntsi riyi nam 

wͻ mu a rinnya bi.  

 

Panyin bi a menye no dzi dwuma yi kyerԑԑ me dԑ, sԑ adwen sԑԑ a ͻtse dԑ nsu a atra anhwew; 

ehwew a rinnya adze papa biara wͻ mu. Nnyԑ adze a ibotum dze dԑm adwen no edzi dwuma 

ma ayԑ yie. Nyimpa no bi kyerԑ dԑ nyimpa adwen sԑԑ a adze papa biara mmfi nyimpa no mu 

mmba bio. Nyimpa no n kasa, agodzi, dwumadzi na ndzԑmba ahorow a nyimpa a n’adwen 

nnsԑe tum yԑ no nnyԑ adze a obotum ayԑ anaa edzi dԑm dwuma no.    

  

4.1.3 Bɛ na kasambirenyi a ͻkyerɛ nsԑnkyerԑdze anaa kͻkͻbͻ a ͻfa abͻdam ho 

Sԑ miyi kasambirenyi a ͻkyerԑ abͻdam ahorow si nkyԑn a, kasambirenyi no bi so da 

nsԑnkyerԑdze a ͻda abͻdam edzi na iyi ara so na ͻbͻ amamfo kͻkͻ fa ndzeyԑԑ anaa tsebea bi 

a ohia dԑ yԑyԑ ahwԑyie wͻ ho. Nnyԑ iyi nko, Mfantsefo wͻ adwen bi dԑ sԑ obi robͻ dam a 

nsԑnkyerԑdze a otum da no edzi no bi nye dε kasa basabasa wͻ ber a onyia no nnye obiara 

nnkasa anaa mpo nonko nam a nna ͻrekasakasa n’ano. Sԑ obi da nsԑnkyerԑdze a ͻtse dԑm 

edzi a, wosusu dԑ ebusuafo a wonyim hͻn dehyee no dԑ no su nntse dԑm no twar dԑ hͻn enyi 

kͻ nyimpa no ho ntsԑmara ana ͻagye nsamu koraa. Kasambirenyi a wͻbͻ dԑm kͻkͻ no bi nye 

yi: 

 

a) N’adwen mu nntsew  

Ber a wͻka dԑ nyimpa bi n’adwen mu nntsew nye ber a enyi da kwan dԑ nyimpa a wͻreka 

no ho asԑm botum akasa anaa akyerԑ n’adwen a mfomdo biara nnyi ho anaa ͻbԑka kasa a 

wosusu dԑ nkyԑ nyimpa biara botum aka. Bio, na kasa n’enyi bԑda hↄ dԑ mbrԑ wↄrohwehwԑ. 

Sԑ nyimpa bi ne kasaa mu no wohu dԑ nsԑm a ͻtaa ka no mma ntseasee anaa n’adwenkyerԑ 

wͻ nsԑm bi ho no nnye dza wͻreka no nnsaa anaa ͻmma ntseasee a enyi da kwan a Mfantsefo 

hu dԑ onyia no wͻ adwen mu haw.  

 

Nyimpa a ͻtse dԑm no sԑ wͻmmpԑ dԑ wͻka tsebea a wͻakͻ mu no ho asԑm kwatserkwa a na 

wobir enyi ka no dԑ n’adwen mu nntsew. Datser bi a menye no dzi dwuma no kyerԑԑ me dԑ, 

adwen biara a asԑԑ no mu nntsew osiandԑ onntum nndzi dwuma a adwen biara a no mu da 

hͻ tum dzi. Ↄdze adze  n’enyi nntsew bi tse dԑ nsu a no mu ayԑ fi yԑԑ mfatoho. Ↄkyerԑԑ me 

dԑ adze a wͻdze nsu a n’enyi ayԑ krͻngyenn yԑ no nnyԑ adze a wobotum dze nsu a n’enyi 

ayԑ fi ayԑ. Iyi si pi dԑ adwen a asԑԑ no nndzi dwuma papa.   

b) Ɔapa ne tam egu 

Iyi so yԑ kasambirenyi ahorow no mu kor a wͻka dze kyerԑ abͻdam. Dԑm kasa so yԑ kͻkͻbͻ 

dze kyerԑ dԑ nyimpatsen biara nnyi hͻ a ͻpa ne tam egu wᴐ baguam gyedԑ nyimpa no reyԑ 

biribi enyiber do. Sԑ Mfantsefo yi iyi si nkyԑn a, na wohu dԑ sε nyimpa bi taa dԑ ͻpa ne tam 

mpo sԑ wofura no fofor a, nna ͻkyerԑ dԑ biribi rokͻ do wͻ nyimpa no n’adwen mu a ohia 

ahwԑyie. 

Ↄpanyin bi a menye no dzii nkͻmbͻ kaa dε, “Mo wͻfase bi a ͻnam 

Takoradze guamu a abͻdam no, sε ehyε da fura no tam mpεn du mpoa ͻbԑpa 

egu mpε du.”  

             Mfonyin 1: Mfonyin a ↄkyerԑ bↄdamfo a ↄapa no ho tam 

 

 

 

 

 

 

 

 

 

 

c) N’adwen nnsisi do 

Mfantsefo susu dԑ ansaana nyimpa biara bԑkasa no, nna ͻ’adwen ho mpԑn pii ahyehyԑ nsԑm 

a ͻdze bͻto gua amma mfomdo aamba naaso nyimpa a ͻwͻ adwen mu yar no dze onntum 

nhyehyԑ ne nsԑm yie dԑ mbrԑ wosusu dԑ wohu no. Bio, wͻkyerԑ dԑ sԑ nyimpa bi n’adwen 

nsisi do a nna ͻkyerԑ dԑ nyimpa no nntum nnyԑ nsԑntͻw a odzi mu papa biara. Dza a otwa 

tun koraa nye dԑ “Ne nsԑm twitwa sisi”. Ɔkyerԑ dԑ nyimpa no ka asԑm a onnwie na ͻdze 

asԑm fofor asͻwdo. Dza a ᴐdze sᴐᴐw do no mmfa nsεm wᴐreka no ho. 

Ↄpanyin a menye no twetwee nkᴐmbᴐ kyerεԑ dε, “Ne nyεnko bi ne ba robᴐ dam no 

dεmara. Sε enye no rekasa a bεka dε ᴐnntse asεm no ase. No nkᴐmbᴐ nyina nam beebi 

koraa. Ne nsεm a ᴐka nyina mmfa kwan mu.” 

 

d) Ne tsir nnyi hͻ / n’adwen nnyi hͻ 

Dԑm kasambirenyi yi da adwen fofor edzi fa abͻdam ho. “Ne tsir anaa n’adwen nnyi hͻ” yԑ 

kasa a wͻka dze kyerԑ abͻdam dԑ mbrԑ kasambirenyi nkaa no reka no mbom yi rekyerԑ dԑ 

wͻbԑka dԑm kasa yi ber a wͻahyԑ no nsew mpԑn pii ehu dԑ nyimpa a wͻnye no rekasa no 

nntum mma mbuae a ͻnye asԑm a wͻrekasa no saa anaa dza ͻbԑka biara mmfa asԑm a wͻreka 

no ho. Sԑ nyimpa bi nntum nnkyerԑ adwen a ͻkyerԑ dԑ n’adwen wͻ asԑm a wͻreka no do 

mbom  aber biara ne dze no nndzi mu dԑ mbrԑ wͻrohwehwԑ a ͻma Mfantsefo ka dԑ ͻwͻ 

adwen mu haw anaa yarba. 

Maame bi a oenya mfe 67 a ne ba a  ɔda mpaebɔ ase kaa dɛ, “Me ba nedze 

hyɛɛ ase no, nna ɔkasa basabasa. Ͻtɔ fa bi a ibisa no asɛm a no mbuae aba 

biara nnyi mu. Onntum nnkaa dza noara aka no dada mpo.” 

Sԑ ehwԑ dza a maame yi dze ato gua yi a, ↄma yehu dԑ nyimpa n’adwen nndzi mu nnwie. 

Mfonyin 2: Mfonyin a ↄkyerԑ bↄdamfo a ↄatsew esi guamu 

 

 

 

 

 

 

 

 

 

 

 

e) Ɔatsew esi guamu /baguamu 

‘Ɔatsew’ wͻ dԑm kasa yi mu na Mfantsefo dze kyerԑ adze a obi nntͻ yԑ na mpofir mu ara 

ͻayԑ. Mfantsefo susu dԑ sԑ obi nya adwen mu yarba a otum tsew si guamu yԑ ndzeyԑԑ a ͻnntͻ 

yԑ ma ͻyԑ ahobow. Sԑ wͻhyԑ no nsew mpԑn pii hu dԑ onyaa no taa yԑ dԑm adze no a, wobu 

no dԑ ͻyar adwen mu yarba a abͻdam ka ho. 

 

Nyimpa a menye hͻn dzii dwuma yi mu kor so kaa kyerԑԑ me dԑ nyimpa tse dԑ apͻnkye a 

ͻda ahoma mu; sԑ apͻnkye no rokͻ beebi a osiandԑ ahoma no se no kͻn ntsi nnyԑ adze a 

obotum akͻ beebi a ͻbor ahoma no ne tsentsen do. Dԑm ara na nyimpa a so tse, nyimpa a 

n’adwen yԑ edwuma no, adwen no na ͻkyerԑ n dza ͻnnyԑ. Sԑ apͻnkye n’ahoma a ͻse no no 

tsew ma osi guamu a, otum kͻ beebira a ͻpԑ a ahoma biara nntwe no. Dԑmara so na sԑ nyimpa 

bͻ dam a adwen biara nntum nnkyerԑ no dza ͻnnyԑ.  

 

f) N’adwen ho atͻ kyima 

Iyi so yԑ kasambirenyi a Mfantsefo dze abͻdam na ͻyԑ kͻkͻbͻ so. Aber ara ibohu dԑ obi 

mfomdo aba obi n’adwen ho dԑ bi a ͻserewserew anaa ͻkasakasa n’ano nna ͻkyerԑ dԑ adwen 

ho atͻ kyima. 

Panyin bi a ͻka nyimpa a menye hͻn dzi dwuma no ho no mu kor kaa dԑ sԑ wͻka dԑ biribi 

ho atͻ kyema a nna ͻrepԑ akyerԑ dԑ mfom aba adze kor no ho. Iyi ntsi sԑ wͻka dԑ obi n’adwen 

ho atͻ kyema a nna dza wͻrepԑ aka nye dԑ nyimpa no n’adwen nnhyԑ da nndzi mu papa. Iyi 

ma ͻda edzi dԑ adwen a no ho atͻ kyema no nntum nnyԑ edwuma anaa nnkyerԑ nyimpa no 

ma onndzi dwuma a ͻman anaa nyimpakuw a dԑm nyimpa no wͻ mu gye to mu.     

 

g) Ɔaka no kakra 

Wͻka dԑm kasa yi ber a wohu dԑ nyimpa bi no mbuae nntaa nnsisi do papa anaa ͻtͻ fa bi ne 

kasae no onnsisi do. Sԑ ͻba no dԑm a Mfantsefo gyedzi nye dԑ nyimpa no yar wͻ adwen 

mbom wonntum nnkyerԑ dԑ ͻabͻ dam. Otum yԑ abͻdam enyikan anaa adwen mu yarba fofor. 

Iyi kyerε dε adwen no nndzi mu nnwie dε mbrε nyimpa wie emudzi no.  

 

Me nsԑnyianofo no mu kor dze too gua dԑ sԑ wͻka dԑ aka biribi kakra a nna tserԑ adze no 

onndzi mu nnwie anaa onnwie pԑyԑ. Kasambirenyi ͻaka kakra a wͻdze kasa fa abͻdam ho 

no kyerԑ dԑ nyimpa no n’adwen no nnhyԑ da nndzi mu nnwie. Adwen a onndzi mu nnwie 

papa biara so nnyԑ adwen a wͻdze fa adwen pa. Sԑ enye dԑm nyimpa no dzi dwuma biara a 

na bԑba ho. Iyi ntsi Mfantsefo dze dԑm kasambirenyi yi gyina hͻ ma obi a n’adwen asԑԑ anaa 

ͻabͻ dam. 

Datser bi so kaa dԑ sԑ wosusu biribi na wͻka dԑ aka kakra a nna tserԑ adze no n’emudzi nnhyԑ 

da nnwie pԑyԑ. Iyi so si do dua dԑ wͻka dԑ obi n’adwen aka kakra a ͻkyerԑ dԑ nyimpa no wͻ 

adwen mu yarba.  

 

h) Oenya adwen mu haw 

Iyi so yԑ kasambirenyi a Mfantsefo dze kyerԑ adwen mu yarba mbom nnyԑ abͻdam anaa 

abͻdam enyikan nkotsee. Wͻka iyi dze kyerԑ adwen mu nyarba ahorow nyina. Iyi na ͻda 

Mfantsefo hͻn nyimdzee na suahu a wͻwͻ no adwen mu nyarba ahorow ho ansaana 

abͻdzemunyansapԑ dze hͻn nyimdzee robͻto gua. 

 

Nyimpa ne daa daa abrabͻ mu no, otum ba dԑ onya ͻhaw. Ↄhaw no mu bi wͻ hͻ awohu no 

ntsԑm sa ma wͻsͻw ano. Sԑ ͻhaw no ba adwen mu a ͻyԑ a na ayԑ biribi a ͻwͻ hͻ. Siantir nye 

dԑ ͻhaw yԑ akwansiwdze anaa ehyiakwa bi a ͻba nyimpa n’akwan mu. Iyi ntsi sԑ ͻba nyimpa 

n’akwan mu a ͻdze ͻhaw beberee brԑ no ma otum mpo twe no dwumadzi ekyir. 

  

Datser bi a menye no yԑԑ edwuma yi a nna ͻyԑ edwumma wͻ Fijai asopitsi kaa kyerԑԑ me dԑ 

nyimpa tum nya ͻhaw ahorow wͻ no bͻgyaa mu a ͻma no honam anaa nyimpadua no nndzi 

dwuma papa. Dԑm haw yi nyinara dza ͻyԑ hu papaapa nye adwen mu yarba. Sԑ obi nya 

adwen mu yarba a otum ma ͻyԑ adze basabasa. Iyi ntsi sԑ Mfantsefo dze dԑm kasambirenyi 

yi gyina hͻ ma obi a ͻabͻ dam a nna tserԑ nyimpa wͻ ͻhaw kԑse.        

i) N’adwen ho edzi dzԑm 

Iyi so yԑ kasambirenyi kor a ͻka to dza a odzi kan no do dԑ nnyԑ aber nyina na Mfantsefo 

gyedzi dԑ adwen mu haw nyina yԑ abͻdam dԑm ntsi wohu adwenmu haw dԑ adzԑmdzi. 

Mfantsefo ka dԑ obi edzi dzԑm a nna wͻrepԑ akyerԑ dԑ nyimpa no eipra opiratͻr. Datser a 

menye no dzi dwuma a ͻwͻ Fijai no kyerԑ dԑ, nyimpa biara sԑ wͻwo no a n’abau mbrԑͻte no 

sԑ biribi to no ma n’abͻsu no sesa a, yԑka dԑm nyimpa no edzi dzԑm. Nnyԑ dzԑmdzi nkotsee 

nye dԑ nyimpa no bepira, mbom, sԑ biribi haw nyimpa no ma n’adwen nnhyԑ da nnsisi do 

papa a, yԑka dԑ nyimpa no edzi dzԑm.  

 

Ha Adatserfo na nwoma a seseiara ͻwͻ hͻ kyerε dε iyinom nyina yε nsεnkyerεdze ͻda obi a 

ͻrobͻ dam edzi. Tsir ebien no mu Scull (2015) na Cohen na nkaa (2016) dze hͻn nhwehwεmu 

gyee dase. Mfantsef dze dԑm kaambirenyi yi kasa fa obi a n’adwen nnhyԑ da nndzi mu papa 

ho.  

 

j) ne tsir bͻ mu 

Dεm kasambirenyi yi yε kasa wͻka dze kyerε tsebea bi a nyimpa bi akͻ wͻ adwen yarba mu. 

Sε wͻka dε ‘ne tsir bi bͻ mu’ wͻ Mfantse kasa mu a, nna ͻkyerε dε nyimpa nntum nnya 

etsidaa koraa mma afofor na noara no ho.  

 

Iyi na binom so ka dε ‘n’adwen etu afetsew’. Binom so kyerε dε nyimpa ne tsir bͻ mu dεm 

a ͻyε dzen ma ahwεfo no dε wotum tse no ase osiandε onntum nnhu dza ͻyε nyimpa no na 

noara so nnhu nntum nkyerε bea a no haw no wͻ na ͻyε no mboa.  

k) ne tsir mu ka no / ne tsir mu keka no 

Iyi yε ber a nyimpa no tse hͻ ara nna ͻatseamu na ͻyε ne biribi dε gyama biribi rehyε no do 

anaa oriyi no hu. Iyi na Mfantse ahyε no nsew dε enyikanyi biara nnyi hͻ a ͻbεyε biribi dεm. 

Wͻgye dzi dε nkyε oye ara dε ebusuafo mboa nyimpa no. Odu ber so a, wͻka dε ne tsir mu 

keka no dze kyerε tsebea kor no ara.  

 

Ne tsir mu ka no na ne tsir mu keka no nyina yε kasambirenyi a wͻkyerε abͻdam ne 

nsεnkyerεdze wͻ Mfantse kasa mu. Binom kyerε dεm nyimpa ne tsir mu ka no tum twe no 

ho fi dͻm anaa mpo mpofirmu ara na ͻtseatsea mu a nnhu dε nyimpa binom gyina hͻ. Suban 

kor so a nyimpa tum da no edzi nye dε onntum nnhyε no ho do wͻ atsetsee a ͻrokͻ mu no 

mu. 

Bɔdamfo bi a minyim no no, ɔyɛ a ɔtsena hɔ dzinn, ɔwɔ hɔ ara so a, na 

ɔtseatsea mu dɛ gyama biribi risi anaa biribi rekyer no. 

 

l) n’adwen edzi kyinhyia 

Iyi so yε kasambirenyi kor a Mfantsefo dze kyerε hͻn gyedzi wͻ abͻdam ho. Nyimpa a 

menye hͻn dzii dwuma yi mu kor kaa dԑ sԑ biribi a ͻyԑ kanko twa ho hyia araa ma ͻsan besi 

n’anan mu a na wͻfrԑ no kyinhyia. Sԑ adwen no dzi kyinhyia dԑ mbrԑ kyinhyia yԑ no a, dԑ 

mbrԑ obi twa noho beberee a n’enyi do kyin no no, dԑmara na osi wͻ adwen no mu sԑ obi 

n’adwen dzi kyinhyia a. Ↄpanyin bi a ͻwͻ Assorku kaa kyerԑԑ me dԑ obiara a n’adwen edzi 

kyinhyia biara nnyi hͻ a n’adwen no dzi mu. Iyi kyerԑ dԑ Mfantsefo dze adwen a edzi 

kyinhyia dze gyina hͻ ma obi a ͻwͻ adwen mu haw. 

Wͻgye dzi dε sε nyimpa n’adwen dzi kyinhyia a ͻyε kͻkͻbͻ kor a otwar dε yεhwε no yie. 

Iyi so kyerε dε sε nyimpa no n’adwen dzi kyinhyia a, onntum nnhyε no ho do, ne nteasee 

nndzi mu, onntum so nnye nyimpa nndzi nkitaho. 

 

m) hyew wͻ ne tsir mu 

Me nsԑnyianofo no mu kor kaa kyerԑԑ me dԑ Mfantsefo gye dzi dԑ nyimpa ne bra mu no adze 

a ͻyԑ hyew tum yԑ adze a oye. Mbom od umber bi so a ͻyԑ adze a omuo wionn. Ↄkyerԑԑ me 

dԑ nyimpa ne bra mu no, ber biara ohia asomdwee na aboa no ma ne daa daa dwumadzi akͻ 

do tͻͻtsenn. Siantsir a ͻkaa dԑm nye dԑ Mfantsefo dze hyew gyina hͻ ma hegyahegyayԑ anaa 

adze a n’ano yԑ dzen na wͻdze nwin so gyina hͻ ma asomdwee anaa etsirdaa. Iyi ntsi sԑ 

Mfantsefo ka dԑ hyew wͻ obi ne tsir mu a nna wͻrepԑ aka dԑ nyimpa no wͻ adwen mu haw 

a ohia ayarsa. 

  

Mfantsefo dze kasambirenyi yi kyerε abͻdam ho kͻkͻbͻ. Nyimpa biara hyew wͻ ne tsir mu 

naaso sε ͻbor do a, omuo. Mfantsefo hͻn gyedzi nye dε aber biara nyimpa bi da enyidohyew 

mbordo edzi no anaa ndzeyεε bi a edzi wosusu dε n’adwen no mu ayε no hyew no, ͻtwe hεn 

adwen gyina abͻdam do.  

Maame kor a menye no kasae kyerε dε, “Ne ba bi a nna aber nyina n’enyido yε 

hyεw, asεm biara na oesuom. Akokoakoko gyangyan na epirapira. Da kor 

ͻkεpataa ko na bi nnhu asεm a osii na ͻdze afowa twaa abofra kor kuu no.”  

n) ͻkasa n’ano dε bͻdamfo 

Mfantsefo hͻn gyedzi nye dε nyimpa ͻwͻ adwen haw nko na wotum kasakasa hͻn n’ano ho 

a ͻmmfa kwan mu anaa mpo ͻkasakasa kyerε no ho (Lesser, 2019). Dεm ntsi wͻdze dεm 

kasambirenyi yε kͻkͻbͻ ma dodowara dε sε wohu nyimpa a ͻda dεm su yi edzi a, nna bi a 

ͻwͻ adwen mu haw anaa biribi rehaw nyimpa n’adwen a annyε obowie abͻdam.  

 

Sε yεhwε nsεnkyerεdze a ͻda abͻdamfo edzi a, dza a Scull, Cohen na Lesser daa no edzi no 

fuaa do wͻ tsir ebien no mu. Lesser da no edzi pefee wͻ no nhwehwεmu dε mbrε Mfantsefo 

hͻn abͻdam ne nsεnkyerεdze ho. 

 

Bͻdamfo a ͻagye dzin papaapa wͻ Ghana ne dasee bi nye yi; 

 Bͻdamfo a wͻfrε ‘Mo na mo blε.’ Dεm bͻdamfo ne dzin ankasa nye Kofi 

Ampofo. Ndaansa yi ara na TV3 wokopuei no do maa wͻboaa no ma 

n’adwen baa no ho do. Na nkͻmbͻtwetwe no mu ne nsεm no bi nye yi; 

Ɔkyerε dε ber a ͻrobͻbͻ dam no ne tsirmu hyehyee no dzendzenndzen ara 

ma nna onntum nnya etsidaa ntsi aberbiara na ͻdze ne tsir mu.  

 

N’awofo so kaa dεmara na wͻdze sͻͻw do dε wͻyεε no biara. Afei n’enyido 

tsetseew no no na ͻayε basaa. N’egya so ne dasee nye dε n’abͻdam yarba 

no ankasa hyεε ase no nna ogyina nkaano ‘elementary school’ mangow 

ebien. Dεm ber no nna ͻka Nyamesεm nkakrankakra no mu na wohun dε 

nna ne kasaa so nnsisi do ansaana ekyir okowiee dε ne tsirmu hyehye no 

daa edzi. Awofo no kyerεε Kofi ne yarba no nngyina faakor. Odu ber a otum 

yε n’adze yie na odu ber bi so nna onntum nnhu papa biara nnyε. Wͻdze 

wiee dε wͻnye Kofi kyimaa Ankaful naaso enyidado biara ammba mu. Ekyir 

no Kofi gyaa asopitsi ndur no nom na ͻhyεε ndubͻn no nomee ase. 

Dεm dasedzi yi na Cohen na Lesser rekyerε dε dεm nsεnkyerεdze nyina yε 

nokwar wͻ abͻdam ho a ndubͻn no nomee so ka ho.  

 

 

 

 

 

 

 

 

 

 

 

 

 

Mfonyin 3: Mfonyin a ↄkyerԑ bↄdamfo bi a ↄagye dzin wↄ ↄman Ghana mu (Mo-na-mo-blԑ)  

Bԑ ahorow a maka ho asԑm yi bԑ a ͻtwe hԑn adwen gyina ndzԑmba ahorow anaa tsebea bi a 

ͻbͻ kͻkͻ dԑ sԑ yehu a ͻwͻ dԑ yetu ho ananmͻn ana ͻsԑe aba. Dԑm bԑ yi so yԑ bԑ a Mfantsefo 

ahyԑ no nsew pԑn pii ehu dԑ sԑ obi reda no edzi a ͻreda abͻdam su edzi naaso nna ͻmmbͻ 

dam bi mbom ͻrema yԑayԑ ahwԑyie. Daadaa kasa mu no, wͻdze dԑm bԑ yi dzi dwuma dԑ 

kasagyinahͻma naaso ͻdze kͻkͻbͻ nam. Bԑ ahorow no bi nye yi; 

 

m) “Obi a ͻbͻ kyen ma bͻdamfo ma ͻsaw no nnsen bͻdamfo no ankasa.” 

Dԑm bԑ kyerԑ dԑ nyimpatsen na abͻdamfo nnyi anyԑnkofa biara. Mfantsefo gye dzi dԑ 

nyimpa beenu botum anantsew abͻ mu ber a wͻbԑyԑ adwen kor wͻ biribiara ho. Iyi yԑ asԑm 

a ͻda edzi wͻ Kristianfo hͻn kyerԑw krͻnkrͻn mu mpo. Wͻkyerԑw no wͻ Amos 3:3 dԑ ‘Aso 

beenu bͻbͻ mu anantsew, gyedԑ wͻasaa ana? Mfantsefo gyina dԑm bԑ yi do dze twa ka bi to 

nyimpatsen na abͻdamfo ntamu.  

 

Dԑm ntsi nyimpatsen bͻbͻ kyen ama bͻdamfo no ma yehu dԑ nyimpa ͻtse dԑm no reyԑ nye 

bͻdamfo asaa. Mfantefo nam bԑ yi do dze to gua dԑ, sԑ ihu dԑ obi a nkyԑ ͻnnyԑ adze bi a 

bͻdamfo yԑ reyԑ dԑm abͻdamfo dze no a, otwar dԑ n’ebusuafo hwԑ na wͻsͻw ano ntsԑm 

amma anngye namu. Iyi na ͻbͻ ebusuafo na amamfo kͻkͻ wͻ abͻdam ho. Me nsԑnyianofo 

no kor ne nsԑm a ͻkae gye nkyerԑmu yi ho dase. 

 

Papa bi menye no twetwee nkᴐmbᴐ kaa dε;  

 “………mber bi mokͻr eyi wͻ Mfantseman wͻ Mfinimfin Mantͻw mu. 

Mereba no muhun dԑ nyimpa abͻ kyԑnku ehyia wͻ kwan bi mu wͻ hͻ. 

Monkͻhwԑ a abͻdamfo baasa na wͻrogor wͻ hͻ. Banyin no renyan 

nkyԑnsee mu ma mbaa beenu no so resaw. Ɔyԑԑ me nwanwan. Iyi ntsi na 

mpanyimfo buu dԑm bԑ no.”Dεm bε yi nye dεm kasa yi dzi nsε “bͻdamfo 

besesaaw wo tam ber a iruguar na wo so pue fi eguaree hͻ ka no do a, 

wͻnnkԑka dԑ hom beenu nyinara abobͻ dam?”  

 

n) “Ipatuw bͻdam a, ebͻdam.” 

Mfantsefo wͻ gyedzi bi dԑ nyimpatsen biara nnhyԑ da ara nnyԑ no ho bͻdamfo ber a asԑm 

biara mmbae. Dza Mfantsefo bu dԑm bԑ yi a wͻdze kyerԑ nye dԑ, sԑ obi hyԑ da dԑ ͻabͻ dam 

anaa patuw bͻ dam a, nnyԑ adze a sԑ nyimpa no bͻ dam ankasa mpo a wobohu asa ni yar. Iyi 

ntsi Mfantsefo dze dԑm bԑ yi bͻ hͻn ho kͻkͻ dԑ onnyi dԑ obiara hyԑ da yԑ noho dԑ mbrԑ ͻabͻ 

dam ber a hwee nnyԑԑ no.  

 

Sԑ ͻyԑ wo su dԑ etaa patuw dԑ abͻ dam a wͻkyerԑ dԑ annyԑ a na wͻka wo hͻ ma afa mu ᴐabͻ 

dam. Iyi ma yehu dε bi a abͻdamfo a hͻndze no yԑ abͻdam enyikan no faa farbae fi ha. Dԑm 

bԑ twe adwen gyina dԑ sԑ busuanyi bi hyԑ ase da su bi a ͻtse dԑm edzi a otwar dԑ yԑ sͻ ano 

ntsԑm. Bi a na ᴐyε nokwar dε nyimpa no rinya adwen mu haw ampa. 

 

Maame bi a menye tweetwee nkͻmbͻ kyerε dε sε Mpanyimfo ka dԑ, “Ipatuw bͻdam a 

ebͻdam” a ͻyԑ nokwar paa.  

Ↄkaa dԑ me ba banyin yi wiee JHS no, ͻammpen ma wͻannsͻw no 

do. Edwuma so oennsua. Sε ͻsoεr anapa a, ͻnntsena fie, ne tsir fuw 

onnsusuaw, ͻnnhor ne ntar gyedε wͻka. Ɔwͻ hͻ so a, nna oesiesie 

no ho ahomka. Nnyε dε biribi haw no so, ͻdze no dεmara ma 

seseiara ͻagye nsamu. Ne dan mpo no mu ayε bͻͻda. Odu ber bi 

mpo ͻda pata ase. Ohyia obiara so a na ᴐrokᴐbᴐ no. 

Maame yi n’asԑm yi si no ewur dԑ sԑ nyimpa yԑ dԑ ͻrobͻ dam na ebusuafo no anntsen hͻn 

ho annhwԑ no yie a, afei, ͻgye nsamu. Ↄhyԑԑ ase no maame no kyerԑ dԑ wohun no dԑ 

woepatuw ara na ͻreyԑ dԑm, ekyir yi na wohun dԑ woefi nyimpa mu ewie. 

 

o) “Abͻdam ahyԑse nye asereserew gyangyan nam.” 

Nyimpa nnserew ara kwa bi. Yԑwͻ gyedzi bi dԑ serew nye enyigyedze nam. Iyi ntsi ber biara 

a obi bԑserew no dza ͻba hԑn tsir mu ara nye dԑ nyimpa no wͻ enyigye mu. Nyimpa a menye 

hͻn yԑԑ  nhwehwԑmu yi no mu kor kaa dԑ ber ara a wͻbԑka dԑ asereserew gyangyan no, nna 

serew no abԑyԑ adze a mfaso nnyi ho anaa serew a onngyina enyigyedze biara do.  

 

Mfantsefo ahyԑ no nsew ehu dԑ abͻdam ahyԑse bi wͻ hͻ a ͻnye asereserew nam ntsi wͻgyedzi 

dԑ nyimpa a wonyim no papaapa hyԑ ase sereserew basabasa a, nna ͻbͻ kͻkͻ dԑ otwar dԑ 

nyimpa yԑ ahwԑyie. Iyi na Cohen na no dͻm (2016) so dze dwumadzi so fuaa do wͻ tsir ebien 

no mu. Hͻn nhwehwԑmu no da no edzi dԑ asereserew gyangyan so tum yԑ abͻdam ho kͻkͻbͻ. 

Me nsԑnyianofo no kor ne nsԑm a ͻkaa dze foaa asereserew gyangyan na dambͻ ho na ͻka 

do wͻ ase ha yi;  

 

Iyi so panyin kor bi a menye no twetwee nkͻmbͻ kaa dε,  

Mo busuanyi bi n’abͻdam no rehyε no, nna ͻtaa kasakasa n’ano ͻwͻ 

a na ͻaserew ntsi nna hͻn adwen yε hͻn dε gyama ͻrekasa wͻ foon 

no do. Ekyir no, ͻtse hͻ a, nna ͻapaa serew, ebͻhwε na obiara nnyi 

hͻ. Seseiara mpo wonnhu bea a ͻdze ne tsir abͻ.” 

 

4.1.4 Abͻdam no nsunsuando 

Mfantsefo bԑ, kasambirenyi na hͻn adwen nyina kyerԑ dԑ abͻdam wͻ tum a otum hyԑ nyimpa 

wͻ akwan nyina mu. Abͻdam no nsunsuando tum ma nyimpa yԑ basabasa, tseetsee ma binom 

mpo tum nya kwan tsiatsia abͻdamfo hͻn fahodzi do. Otum ma binom tͻn hͻn nyansaa na 

ͻma nyimpa n’enyimnyam pa bԑyԑ dԑ abowa dze (Scull, 2015). Tum a abͻdam dze hyԑ 

nyimpa ma otum dzi edzibanfun, da ndzeyԑԑ a ͻmmfata edzi na ͻma binom asetsena pa ma 

wͻkԑda abͻntsen do. Anyԑnkofo na adͻfo mpo twe hͻn ho fi bͻdamfo ho na ͻmma onnya 

dzibew biara wͻ asetsena na abrabͻ mu. 

 

Bԑ na kasambirenyi a Mfantsefo dze kyerԑ abͻdam nyina yԑ nsԑntͻw a ͻkyerԑ nsunsuando 

bͻn a abͻdam nya no nyimpa do. Bi nye; 

 

1. Anantsenantsew na amma bͻdamfo annyԑ kԑse 

Anantsenantsew yԑ edur dԑ mbrԑ abͻdzehonyansapԑfo dze to gua no. Ↄyԑ kwan bi a nyimpa 

fa do dze tsentsen hͻn apͻw mu. Sԑ anantsenantew no yԑ mbordo a, ͻbԑyԑ haw anaa adzesoa 

ma onyia no. Bͻdamfo biara no su kor nye dԑ ͻnantsenantsew basabasa. Ↄnntsena faakor; 

ndԑ na ͻnam Bͻka, ͻkyena na ͻnam Anee. Iyi nyinara ka bͻ mu ma bͻdamfo no nnya 

n’asomdwee. Iyi kyerԑ dԑ bͻdamfo no n’asomu anndwe no anaa ennya etsirdaa a nna 

anantsenantsew so dzi mu adͻntsen. 

Dԑm bԑ yi kyerԑ dԑ nyimpa biara a ͻwͻ asetsena pa no, nyin yԑ prͻmprͻm anaa onyin yie no. 

Sԑ nyimpa no nnyԑ kԑse mpo a, otwar dԑ no honam enyi yԑ ahomka naaso Mfantsefo hᴐn 

dεm bε yi kyerԑ dԑ bͻdamfo nnkotum ayԑ kԑse ͻnam abͻdam ne nhyԑ na adzesoadze ntsi 

onntum nngye nda na ankantom ͻagye n’ahom ma no honam enyi ayԑ fԑw, Mfantsefo gyedzi 

nye dԑ nantsew dodow ma nyimpa fͻn iyi ntsi ͻnnkԑma bͻdamfo ayԑ kԑse. 

Papa bi a oedzi mfe 71, kyerε dε, a menye twetwee nkͻmbͻ dε, “Ber 

a no wͻfase no nyaa adwen mu yarba no, wͻdze no kͻr Ankaful 

asopitsi a wͻhwԑ adwen mu yarba, ͻyԑԑ kakra no woyii no baa fie. 

Afei na ͻnntsena faakor ntsi ͻfͻnee. Siantsir nye dԑ kwan a otwar no 

dakor no so. Otum twa kwan fi Sekunde Ekuaase kͻ Iguae na no 

boree. Nnyԑ iyi nko onnyi fie na oedzidzi so.  No ho so bԑyԑԑ 

ahomtsew ntsi nna yenntum nnhom no do bio……………..seseiara 

dze oewu.”  

 

Mfonyin 4: Mfonyin  a ↄkyerԑ bↄdamfo a ↄafↄn 

2. Bͻdamfo ne tangow nye daadze 

Ntangow yԑ tam dadaw a nyimpa tum dze kyekyer noho ma ͻyԑ yie. Mpԑn pii no 

Mfantsefo dze ntangow gyina hͻ ma hia. Sԑ nyimpa bͻ dam a, dԑ ͻwͻ sika anaa odzi hia 

no nnyԑ adze a ibohu anaa ͻbԑda edzi wͻ no ndzeyԑԑ mu ma ehu. Ber biara na ͻapa no 

ho. Nyia ͻammpa noho no ibohu no na n’atar a ͻhyԑ no atsetsew basabasa. Me 

nsԑnyianofo no mu kor a oedzi mfe eduonum a ͻyԑ edwuma wͻ abͻdamfo ayarsabea kaa 

dԑ, abͻdamfo wͻwͻ hͻn ahopitsi hͻ no ntaa mmfa tam nnda na dԑm ndzeyԑԑ a abͻdamfo 

no da no edzi no ma dza mpanyimfo ka dԑ bͻdamfo ntangow nye daadze no yԑ nokwar. 

Bio, nsԑnyianofo no kor so kaa dԑ sԑ wͻka dԑ bͻdamfo ne ntangow nye daadze  nna dza 

wͻrepԑ aka nye dԑ bͻdamfo nnyi obi. Nyimpa bͻ dam a hͻn a nna wͻbԑn no nyinara hu 

no a wͻyԑ tse dԑ mbrԑ wonnyim no gyedԑ hͻn a wͻbԑn no papaapa mekyerԑ tsirhonamfo 

no. 

  

Bԑ yi san so twe hԑn adwen gyina abͻdam ne ndamyԑ do. Ɔma nyia a ͻwͻ dԑm tsebea yi 

mu no nnhu akatado n’adzeban na oehu adagyaw n’adzeban mpo. Otum ma ͻhonyanyi 

dzi adagyaw, dԑ ͻyԑ nsutͻber anaa ͻhyewber. Mfantsefo bu dԑm yi kyerԑ abͻdam no 

nsunsuando. 

Ↄpanyin bi so kaa dԑ, “Bͻdamfo a wonntum nnhom no do ma 

ͻnntsena fie no, da abͻntsen aberbiara ͻmmfa ho dԑ ͻyԑ panyin 

anaa abofra, hianyi anaa sikanyi. Wotum so dԑ bea biara a wohun 

dԑ hͻn enyi akom.” 

                       Mfonyin 5: Mfonyin a ↄkyerԑ bↄdamfo a ↄda famu 

       

 

 

 

 

 

 

 

 

 

 

3. “Bͻdamfo a ͻtow bo to dͻm mu no nnyim dԑ ne nã ka ho” 

Mfantsefo amambra kwan do no, nyimpa a n’adwen mu da hͻ no hu nsonsonee a ͻda papa 

na bͻn ntamu. Ber ara a, nyimpa nntum nnhu na bͻn a ͻwͻ adze mu no kyerԑ dԑ ͻwͻ haw. 

Dԑm haw yi na ͻnam do ma yenyaa dԑm bԑ yi so. Dԑ mbrԑ hͻho yԑ bͻdamfo adze a otum pira 

no no dԑmara na sԑ omanyifo spo yԑ no adze a otum dze adze bͻ no anaa opira no.  

 

Dza iyi  repԑ akyerԑ nye dԑ “Busuanyi a onnyi ayamuhyehye koraa no, nna nnyԑ no nyimpa 

bi a, na mbusu.” Dԑm bԑ yi ma yehu dԑ bͻdamfo nnhu ber a ͻdze bͻn anaa mbusu bi ruduw 

noara no ho nyimpa. Iyi yԑ nsunsuando bͻn no mu kor a abͻdam dze ba. Me nԑnyianofo no 

mu korr kaa dza ͻka do yi dze yԑԑ ntowdo; 

Maame kor bi a menye no kasae kaa dε, “Me ba yi edzi mfe 48. Nabↄdam 

no fi ndubͻn no nomee. Wͻnye no kasae biara ͻammfa na ͻdze yԑԑ 

University of Education,Winneba http://ir.uew.edu.gh



86 
 

abͻdam na sԑ kͻm dze no ma ͻben fie a ͻmmfa ho na nyia a obehyia no 

ͻbͻporow no abo.” 

 

“Papa kor bi so se ne nyԑnko ne ba bi dze no dze ohyia biara a nna ͻdze 

adze rokͻbͻ no.” 

Dԑm nsɛm yi nyina yԑ dasedzi a orufua do dԑ abↄdamfo nnyim ebusuanyi, sԑ ne 

tsir ka ho a.  

 

3. “Nyimpa kor n’abͻdam san dͻmpem” 

Mfantsefo wͻ adwen bi dԑ nyimpatsen ne ndzeyԑԑ nnhaw adwen pii mbom sԑ nyimpa nya 

adwen mu yarba a ne ndzeyԑԑ nyinara wͻ nsunsuando do bi wͻ nyimpa noara, ebusua na 

kurow no do. Dԑm ntsi bԑ yi wͻ nkyerԑmu ebien. Kor yԑ ebusua no. Wͻdԑ nkaano no, nkyԑ 

ebusua a ͻtse dԑm no rennya awar dԑm ntsi wͻpow nyia a obenya abͻdam yarba no. Ɔhaw 

no ntsi, ebusuafo no so hu hͻn ho nyimpa a ͻwͻ dԑm tsebea yi mu a suban wͻda edzi nye 

dza bͻdamfo yԑ dzi nsԑ.  

 

Dza a ͻtͻ do ebien so fa kurow no ho. Nsunsuando a abͻdam nya no kuromufo do no nye yi; 

sԑ wo hu obi a ͻabͻ dam a, wosi no atwetwe, totow bo bobͻ bͻdamfo no. Suban a wͻda edzi 

no tse dԑ bͻdamfo no ara pԑr. Bͻdamfo a ͻyԑ hegyagya no gya kuromufo no ma hͻn so yԑ 

hegyagya dԑmara. Tse dԑ dza ↄda edzi wↄ mfonyin yi a ↄwↄ ase ha yi mu yi. 

Mfonyin 6: Mfonyin a ↄkyerԑ bↄdamfo a ↄka nkorↄfo do 

 

  

 

 

 

 

 

 

 

 Mfonyin 7: Mfonyin a ↄkyerԑ bↄdamfo ↄreyԑ adze ma nkorↄfo reyԑ bi 

4. “Bͻdamfo nnyim busuanyi” 

Hԑn daa daa abrabͻ ma hԑn suahu bi dԑ busuanyi biara nyim n’ekyir naaso dԑm bԑ rekyerԑ 

dԑ abͻdamfo nntum nnhu nsonsonee a ͻda busuanyi na afofor ntamu. Dԑmara so na wonntum 

nkaa fie. Dԑm bԑ nye yi nye bԑ yi dzi ebirabͻ “Bͻdamfo biara nyim ne nkyir.” Iyi boa ma 

yehu nyimpahorow beenu wͻ ha. Abͻdamfo a wotum kaa hͻn ekyir na hͻn a wonntum nkaa 

hwee koraa.  

 

Maame bi menye no kasae kyerεε dε n’abakan yԑԑ akyerɛkyerԑ edwuma 

kakra na onyaa adwen mu yarba iyi ntsi ͻmaa ogyaa edwuma no. Maame 

kyerԑ dԑ ne ba no nom no ndur ne no ber ano ber ano a ͻno obiara mpo 

nnhu dԑ ͻwͻ adwen mu yaw biara na ogyaa nom kakra ara na ne tsir aka 

no ho bio. Ɔkyerε sε ᴐba no dԑm noara ne dzin mpo ͻnnkae, ͻbԑhyԑ obiara 

ahorba fi anapa esi anapa bio. ͻnnda, onndzidzi, onnyim nyεnko anaa nua 

anaa na, ne dze ara nye ahorbahyԑ. 

 

Iyi nye aberantsԑ abͻdamfo bi a ͻwͻ Ntwaaban hͻ ho nsԑm no bͻ ebira 

koraa. Wͻkyerԑ dԑ n’abͻdam no yԑ duabͻ naaso ͻnnyԑ basabasa koraa. 

N’ebusuafo aper no biara naaso no ho anntͻ no. Wͻkyerԑ dԑ ne dze no yԑ 

abͻdam enyikan. Siantsir nye dԑ odu ber bi a otum tsena hͻ dzinn. Otum so 

nye nkorͻfo dzi nkͻmbͻ dԑ hwee nnyԑ no. otum so ͻkaa fie, anyԑnkofo na 

n’apaamu mba mpo. Ↄtᴐ fa bi so a bεka dε onnyim nyimpa biara. 

4.1.5 Abͻdam ho ayarsa 

Ɔman biara na n’amambra. Mfantsefo hͻn gyedzi nye dԑ abͻdam wͻsa na wͻnnsa no 

koraakoraa. Bԑ ahorow a ͻda edzi wͻ ha yi yԑ bԑ a ͻkyerԑ Mfantsefo hͻn gyedzi wͻ abͻdamfo 

ayarsa ho. 

 

Daadaa asetsena mu no, gyedzi wͻ dԑ nyimpa yar tse apͻw a adwen ntanta biara nnyi ekyir 

na mpo ͻsan nya ne dzibew na n’enyimnyam nyinara bio naaso bԑ yi reda no edzi dԑ 

Mfantsefo nnhu abͻdam yarba wͻ dԑm kwan yi do. Wohu dԑ abͻdam n’ase nntu.  

 

1. “Bͻdamfo a ͻatse apͻw no, nna nnyԑ dza a ͻdze hunahuna mbofra bi a” 

2. “Ɔbͻdamfo a no ho atͻ no no, na nnyԑ ne Fida bi a” 

 

Bԑ a odzi kan (1) na dza ͻtͻ do ebien (2) no da edzi dԑ, sԑ bͻdamfo nya ayarsa dԑnara a, ͻyԑ 

dԑn ara a kakra wͻ hͻ. Nkyerԑmu no daa edzi dԑ nyimpa a ͻabͻ dam no, sԑ enye no femfam 

nna annyԑ no yie a, ne tsir botum aka no ho bio. Iyi ntsi nyimpa a ͻakͻ abͻdam tsebea mu 

nnsan nnya ne dzibew na n’enyimnyam a ͻsԑ no bio. Piinara nyim dԑ ͻyԑ yarba a n’ase nntu 

mbom wotum dandan no. Dza a ͻtͻ do anan no si pi dԑ bͻdamfo nnyi kyԑfa wͻ ndzԑmba a 

no ho hia mu.  Iyi ntsi wᴐdze Bᴐliga guamu toto bᴐdᴐm ᴐabᴐ dam ho. Bᴐliga guamu yε bea 

kεse a no mu yε hyew na bea a ᴐtse dεm no wᴐmmfa bᴐdᴐm yarfo nkanka dza a ᴐabᴐ nnkᴐ 

hᴐ. Wosusu dε obotum tum dze haw anaa oepira bi mpo. Iyi ntsi onnyi gyinabew biara wᴐhᴐ 

sε mpo mbowa nkaa no nya kyεfa wᴐ hᴐ a. Dwerba yε adze a ᴐyε dzen. Ↄno ara so na wᴐfrε 

no kora no. Sε ᴐbᴐ famu ma ᴐpaapae mfaso biara mmba no dwumadzi mu. Sε epam no dεnara 

na edze nsu gu mu obowin. 

3. Abͻdam tse dwerba ͻpaapae a, wͻpepam a ͻnnyԑ yie. 

4. Bͻdͻm a ͻabͻ dam no, wͻmmfa no nnkͻ Bɔliga guamu. 

 

Bԑ a ͻtͻ do ebiasa mpo dze ͻnye bԑ ahorow ebiasa nyina bͻ ebira. Ɔnngye nnto mu dԑ 

abͻdamfo nya ayarsa koraa. Ber a bԑ a ͻtͻ do ebiasa gye tum dԑ wotum nya ayarsa mbom 

ͻnnyԑ korakoraa no, ͻno so kyerԑ mu dԑ abͻdam nnyi ayarsa. 

Iyi ntsi akwan nyina mu no, obi a ͻabͻ dam nnkotum ennya ne tsir edzidzi mu dԑ wonnkesi 

no atwetwee anaa obenya enyimnyam a odzi wͻ no (Scull, 2015; Amfo na no dͻm, 2018). 

 

a) Ha so Datser a ͻhwԑ abͻdamfo ayarsa do wͻ Fijai a ͻwͻ Takoradze a ͻwͻ Anee 

Mantͻw kyerεε dԑ, “Sԑ wͻka abͻdam ho asԑm a, nyimpa biara wͻ abͻdam su kakra wͻ 

no mu na atsena mu nsԑmansԑma na ͻyԑ a otum kenyaan dԑm su no ma yehu binom dԑ 

ͻagye nsamu no. Ɔse abͻdam biara yԑ abͻdam, sԑ wohu no ntsԑm a wotum to ase koraa 

na sԑ ammba dԑm ͻno nyimpa no ndur ara na wobotum dze adandan no na wonntum 

nntu ase ma ͻnnyԑ yie.” 

 

b) Panyin bi a menye no kasae, “Kyerε dε no wͻfase bi a wͻdze no kͻr Ankaful ma wͻkaa 

dε ͻatse apͻw ma ͻwͻ fie no, dakor ͻnye ne na panyin nye no riyiyi nsεm ano ara na ͻdze 

dwomba bͻͻ ne nserε pira no.” 

 

c) Panyin so kaa dε, “No busuanyi a wͻse n’abͻdam kͻ no, nnsε nyimpa a n’abͻdam kͻ 

osiandε ͻwͻ ha nna ͻkasakasa basabasa. Ɔfa bi mpo a otum kegyina kwan ho toto n’enyi 

dε gyama ne biribi ayew.”  

Iyi gyina dԑ Mfantsefo dze hͻn mbԑ reda hͻn gyedzi edzi dԑ abͻdam wonntu ase no do. 

Wɔgye dzi dɛ wotum dandan abɔdam mbom n’ase tu dze ɔyɛ dzen. Iyi nye Scull (2015) no 

nhwehwɛmu no saa. 

 

4.1.6 Kwan a wͻnye abͻdamfo fa do 

Fa yi ha rekyerɛ kwan ahorow a wͻnye abͻdamfo fa do. Dɛm mbrɛ ͻdaa edzi wͻ tsir ebien 

mu no, dɛ wͻtsetsee abͻdamfo binom na binom so wͻhwe hͻn mbaa no, dɛmara na 

kasambirenyi na mbɛ a ͻdaa edzi wͻ ha so rekyerɛ. Ↄda kwan pa na kwan bͻn ahorow a 

wͻnye abͻdamfo do fa edzi wͻ ha. Akwan ahorow no bi nye yi; 

a) Kwan bͻn a wɔnye abɔdamfo fa do 

Ghana ha, kwan a wͻnye abͻdamfo fa do dͻͻso na dza mereka ho asԑm gyina kwan 

Mfantsefo mbԑ na kasambirenyi a ɔkyerɛ kwan a wͻnye abͻdamfo fa do do. Dԑm 

nkyerԑkyerԑmu yi gyina adwenmusԑm kasa do. Mbɛ ahorow a ɔwɔ ha yi da akwan ahorow 

ebien a wɔnye abɔdamfo fa do edzi. Iyi nye kwan pa na kwan bɔn. Kwan bɔn da atwetwe si 

na atsetsee a wͻnye abͻdamfo do na dza ͻtͻ do ebien twe ebusua na ͻmanfo gyina adwen 

mboa a ohia dԑ yԑda no edzi ama abͻdamfo so enya ahotͻ. Bԑ no bi nye yi; 

 

1. Egye bͻdamfo kyim a ͻbͻ wo abaa 

2. Nnyԑ wo biribi nye bͻdamfo a, ese no ho yԑ enyika 

3. Nnyԑ biribi nye bͻdamfo a, ͻheram a ese, ͻreba o! 

4. Ɔdehye bͻ dam a, wͻfrԑ no asabow 

Bԑ a ͻwͻ sor ha yi, rekaa hԑn dԑ adwen a yԑwͻ fa abͻdamfo ho dԑ wopira nyimpa no bi fi 

dza a hͻn a wͻbԑn no yԑ. Mfantsefo wͻ gyedzi bi dԑ nkyԑ abͻdamfo ho rennyԑ ahomtsew na 

mbom hͻn a wͻgyegye hͻn no ͻma hͻn so yԑ hegyagya. Wͻtaa ka dԑ wͻnngye ͻbͻdamfo 

kyim. Ekyingye dze enyiber ba ma nyimpatsen mpo no bo tum heran nna obi a onntum nnhyԑ 

no n’adwen do.  

 

Bԑ a ͻtͻ do ebien na ebiasa no rekyerԑ ayawdzi a ebusua a hͻn dehyee akͻ dԑm tsebea yi mu 

ridzi. Nkyԑ yԑbetse ama ebusua no, yesi hͻn atwetwe mbom. Ha mpo na nkorͻfo fa hͻn 

enyigye ber a ebusua rusu hͻn dehyee wͻ enyimguase yarba no ho no. Ber a otwar dԑ yԑtwe 

bԑn ebusua no dԑm ber no na yeyi hͻn ma. Asԑm ͻtse dԑm na Mpanyimfo buu bԑ dze siw ano 

dԑ, “Obi n’abawu tuetue bi n’aso.”  

 

Bԑ a ͻtͻ do anan, rufua do dԑ kwan a wͻnye abͻdamfo fa do yԑ dzen dԑ wͻnye adehye so fa 

do. Migyedzi dԑ iyi nye siantsir a adehye mmpԑ dԑ wͻdze hͻn ano bͻ do dԑ hͻn dehyee bi 

abͻ dam. Amambra kwan do no, Mfantsefo wͻ gyedzi bi dԑ onnyi dԑ ͻdehye bͻ dam dԑm 

ntsi hͻn dehyee bͻ dam a wobir enyi ka. Bio, wohu dԑ abͻdam yԑ akͻhweaban yarba na nnyԑ 

adehye (Amfo na nkorͻfo, 2018). Dԑm mbԑ yi ada no edzi ma yeehu tsetse kwan kor a wͻnye 

abͻdamfo fa do. 

 

Iyi na (Kpobi na Swartz, 2018) na (Read na no dɔm, 2009), dze fuaa do dԑ Ghana ha wͻhwe 

abͻdamfo binom anaa wͻkyer hͻn kͻm na mbeambea piinara so dze nkͻnsonkͻnso gu hͻn a 

wͻwͻ adwen mu yarba asen anaa hͻn anan nye hͻn tsena fie. Mbeambea bi so wͻ a wotsiatsia 

ayarfo no hͻn fahodzi do. Mfatoho wͻ mfonyin yi mu; 

Mfonyin: 8                                                          Mfonyin: 9                

 

 

 

 

 

 

 

 

Mfonyin a ↄkyerԑ dԑ wotsiatsia abↄdamfo hↄ fahodzi do 

 

Nsԑm ͻtsetse dԑm yi na nԑԑse panyin a ͻyԑ edwuma wͻ Wassa Akropong Aban ayarsabea ne 

fa a wͻhwԑ a hͻn a wͻwͻ adwen mu yarba so daa no edzi dԑ,  

“Mpԑn pii sԑ obi hyԑ ase da ndzeyԑԑ a ͻmmfa kwan mu a wosusu dԑ adwen yarba no, 

wͻmmfa hͻn nnkͻ ayarsabea ntsԑm. Binom mpo wͻdze hͻn bͻkͻ no, nna ndzԑmba pii 

aka ekyir. Binom so tse dԑ dza nyimpa no reda no edzi yԑ abͻdam a, wͻmmfa hͻn 

nyimpa no mmba ayarsa bio. Ɔkyerԑε dԑ hͻn a wͻgye to mu na wͻnom hͻn ndur dԑ 

mbrԑ ͻsԑ no tum nya ahosan koraa dԑ mbrԑ wͻtse noara.” 

a) Kwan pa a wɔnye abɔdamfo fa do 

Sԑ miyi bԑ a ͻwͻ sor ha fi hͻ a, mbԑ binom so wͻ hͻ a wɔkyerԑ kwan pa a wͻmfa abͻdamfo 

mmfa do. Bi nye; 

 

1. Pͻnkͻ abͻdam a, no wura no dze ͻmmbͻ dam bi. 

Dԑm mbrԑ medzi kan aka no, sԑ ebusua hyia yarba a ͻtse dԑm a wͻfa ͻhaw na atseetsee 

pii mu. Dԑm ntsi bԑ iyi dze pͻnkͻ no su rototo nyimpa a ͻabͻ dam ho. Pͻnkͻ yɛ abowa 

no yɛ dzen na ͻso so. Ahoͻdzen dwuma biara otum yɛ naaso sɛ abͻdam a obiara nntum 

nnhyɛ no do. Ↄgye akokodurfo na enyansafo ana woetum ahyɛ no do. Sɛ ͻbͻ dam ma 

ͻtse si a, nyimpa biara guan wͻ no kwa ho. Pͻnkͻ na ͻabͻ dam a, ͻpͻnkͻdotsenfo so 

mmbͻ dam. Dɛm ntsi bɛ yi reda no edzi dԑ sԑ kaansa a hͻn mu bi mpo enya abͻdam yarba 

a, nkaafo no mmbͻ dam a wobeyi hͻn tokyen. Bԑ yi kyerԑ ͻmamfo dԑ mma wonnhu 

ebusuafo nkaa no dԑ gyama hͻn so abͻ dam anaa wͻdze abͻdam bԑsaan ho so mbom 

wonsuom ma wͻnko yarba no. Mpanyimfo bu bɛ dɛ, “Wonsuom wonsuom wͻnye 

nyimpa.” Iyi na ɔbɛma nyimpa a oedzi dzɛm no benya apɔwmutse ntsɛm. 

 

2. Ɔbaakofo nnkyer damfo 

Bԑ yi wͻkyerɛɛ mu dɛ wͻnnko abͻdam yarba baakofo. Baakofo n’adze yɛ yaw na nyimpa 

n’adwen nnyi hͻ ne ho tsitsi yɛ yaw dɛm nyimpa ne ho bi akͻ dɛm tsebea mu hia ͻmamfo 

hͻn mboa na awerɛkyekyer dԑ mbrɛ mpanyimfo aka no, awerɛkyekyer wͻfa nyimpa ho no, 

dɛmara na bɛ rotwe hɛn adwen egyina dɛm kwan pa yi do. Mfantsefo dze abԑbu rekyerԑ 

koryԑ nye kwan pa a wobotum aboa ma ebusua etum ako abͻdam yarba.  

Mfonyin 10: Mfonyin a ↄkyerԑ bↄdamfo a wↄakyer no robↄ mpaa ama no 

 

 

 

 

 

 

 

 

 

 

 

 

3. Bε yi so twe hεn adwen gyina do dε abͻdamfo mbasiafo tum fa yafun a wonnhu banyin 

kor no, iyi ntsi mba a abͻdamfo bͻwo hͻn no, nnyi dε wobu hͻn adze gyangyan anaa 

abͻdamfo. Otwar dε wodzi yie. Iyi ntsi Mfantsefo nam dεm bε yi do rotwe amamfo hͻn 

adwen egyinado dε ͻyε amansuon hͻn asodzii dε wͻbͻhwε mbofra a wͻtse dεm no. Dεm bε 

yi ma yehu Mfantsefo hͻn gyedzi wͻ mba tsetse ho. Ɔba mba tsetse a, Mfantsefo hu dε 

ͻkwasafodwuma ma amansuon. Appiah-Sekyere (2018) ka fua do dɛ, Akanman mu mba 

tsetse nnyɛ awofo no nkotsee asɛdze na mbom ebusuakuw no ne nyina. Dɛm asɛm nnkͻ mma 

adwentseweefo nko mbom nyimpa nyina. Enyikanfo mpo wobu bε bi tse ‘Sε ba hyε wo yamu 

a, nna ͻyε wonko wodze na sε a opue a ͻyε amansuon dze’ dze kyerε dε ͻyε ͻmamba biara 

n’asεdze ͻboa ma wͻatsetse mbofra woefir ase rinyin.  Iyi yε kwan pa kor a Mfantsefo dze 

abεbu dze retsetse amansuon. 

Ebusuafo bi monnkotum abɔ hɔn dzin wɔ ha a wɔwɔ Esema no nkwaado 

kyerԑɛ dԑ, “Hɔn dehyee bi a ↄ’abɔdam a ↄnenam no woo ma wɔdze ba no 

baa fie. Dɛm ntsi wɔdze dɛm abofra no ama busuanyi kor dɛ ɔnnhwɛ no ber 

a nnkafo no dze yɛ ntoboa ma wɔdze hwɛ abofra no.” 

 

Mfonyin 11: Mfonyin a ↄkyerԑ bↄdamfo a ↄawo ba ma nkorↄfo ekosuo abofra no mu 

 

 

 

 

 

 

 

 

 

 

 

 

  

4. Sɛ bͻdamfo dzidzi mee a, na nyinkamfo asomu adwe no. 

Bԑ a ͻtͻ do anan yi dze wie dԑ sԑ yebotum nye enuanom a wͻwͻ adwen mu yaw atsena 

asomdwee mu a otwar dԑ hԑn so yԑma wonya asomdwee. Kwan kor a yebotum aboa no bi 

nye dԑ yԑbͻhwԑ hͻn edzidzi na ehiadze biara a ͻbԑma hͻn ho atͻ hͻn. Nkᴐmbᴐ a menye mbaa 

bi twetwee kyerε abᴐdamfo binom hegyahegye no yε kᴐm. Sε wonya edziban dzi mee a 

wᴐnnhaw adwen. 

Aberantsɛ a ɔabɔ dam nenam Sekunde n’ebusuafo kyerԑɛ dɛ, “Sɛ okyima na 

sɛ kɔm dze a obiara ɔkɔ obiara a ɔtɔn adze hɔ kegye edziban na sɛ wɔammfa 

ama no a, ɔhyɛ hɔn ahorba yɛ hegyahegya wɔ apaamu mu hɔ na sɛ onya 

edziban dzi wie a nna ɔayɛ dzinn dɛ ɔnnyɛ biara mpo.” 

 

Mfonyin 12: Mfonyin a ↄkyerԑ bↄdamfo a wↄrema no edziban 

5. Bͻdamfo mpo wͻ ne nkaa da. 

Bԑ a ͻtͻ do akron (9) ma yehu dԑ mbrԑ abͻdamfo da ho ara yɛ nyimpa ma ͻyԑ a ͻmamfo kaa 

no ka asԑm. Sԑ rekaa hɔn a, nna yԑkaa ber a wͻnnyaree no mfaso a yenya fi ho na wɔaboa 

hɔn. 

 

 Mfonyin 13: Mfonyin a ↄkyerԑ da bi a wↄdze akaa abↄdamfo hↄn yiedzi 

 

 

 

 

 

 

 

 

 

 

4.1.7 Asetsena mu nsɛmansɛma a otum dze abɔdam ba 

Dԑm kasambirenyi yi twe hԑn adwen gyina do dԑ nnyε aber nyina na adwen mu yarba yԑ 

abͻdam anaa abͻdam enyikan na asetsena mu nsεm (Lesser, 2019). Megye dzi dԑ dԑm 

kasambirenyi no nsusuando na ͻkafaa bԑ bi ᴐtse dεm bae; 

 Ebufuw na abͻdam yԑ enuanom 

 Ohia yԑ adambͻ 

 Abaatanyԑ yԑ adambͻ 

 Nwomasua ayɛ no abɔdam 

 Enyigye mbordo na abɔdam yɛ anyɛnkofo 

 Ebufuw ahyɛse yɛ abɔdam 

 

Dԑm bԑ yi mmfa abͻdam ho ankasa naaso nokwar kakra wͻ mu. Mfantsefo gyedzi dԑ adze 

biara no dodow pii muo. Tsebea bi tse dԑ dza a ͻwͻ so ha no mbordo so tum dze abͻdam ba 

sԑ yeyi hͻn gyedzi bi tse dԑ “Abͻdam hyԑ ase fi fie, abͻdam a ͻhyԑ ase fi fie n’ase nntu” na 

adwen bi tse dԑ abͻdam yԑ sunsum mu yarba si nkyԑn a. Scull (2015), kyerԑ dԑ hͻn a wͻwͻ 

adwen mu nyarba bi tse dԑ adwenndwen dodoodow, suro mbordo no tum nya adwen mu 

yarba. Ɔdԑ hͻn a wͻwͻ adwen nyarba a ͻtsetse dԑm no botum enya ayarsa ber a wͻdze hͻn 

bԑma hͻn a wͻyԑ adwenmunyansapԑ ho edwuma ma wͻahwԑ hͻn. Bio, ͻdԑ nkorͻfo a wͻwͻ 

adwen mu haw a ͻtse dԑm tum nya ahosan sen hͻn a wͻwͻ adwenmu nyarba ahorow no. Iyi 

yԑ nsԑm a ͻto dza Mfantsefo gyedzi no ho dԑ “abͻdam yarba nnyԑ yarba a wobotum etu ase 

koraa.” 

 

4.1.8  Kasambirenyi na mbɛ ne nkekaho 

Dɛm kasambirenyi na mbɛ ahorow a wͻwͻ dɛm etsifiasɛm yi ase nnhyɛ etsifiasɛm biara ase 

naaso ͻyɛ nsɛm a ͻfa abͻdam hon Mfantsefo dze akyerɛ abͻdam. Binom nye yi; 

 

a) Oetu ne tsir atͻn 

Mfantsefo wͻ gyedzi bi dԑ tisr yε wo nyimpadua ne mfafakuwa no mu kor wonntum mmfa 

nnkyε anaa wͻnntͻn. Aber ara a Mfantsenyi dze kasambirenyi bεka dε ‘oetu ne tsir atͻn’ no 

nna ͻkyerε dε nyimpa no nnyi tsir na ankatom wͻadwen. Wosusu dε nyimpa a abͻdam nko 

na otum yε dεm adze no. Iyi ntsi wͻdze dεm kasambireyi yi kyerε abͻdam.  

 

b) Ne tsir abͻ no paa 

Nyimpa biara wͻ kwan a ͻfa do dwen. Yεdze adwen dwen na mbom ͻnnkyerε hεn dza yεnyε. 

Sε Mfantsenyi ka dε ‘wo tsir abͻ wo paa’ a nna tserε w’abͻdam ara nye no. Osiandε nyimpa 

nntum nnhyε n’adwen na nyimpadua nkitaho no do. Dza nyimpa n’adwen bese no no na ͻyε. 

 Panyin kor bi kyerε dε, “Ne nyεnko bi ne ba robͻ dam no, edwumagyangyan biara 

na ͻreyε. Dza wͻnnhyε no ho mbra mpo na ͻagye to no ho do nye afofor ko ho 

ntokwa.” 

 

c) Oeyi/ n’adwen mu ahoma kor eyi 

Dε mbrε meedzi kan aka no, Mfantsefo hͻn gyedzi nye dε nyimpa biara wͻ nhoma ahorow 

wͻ adwen mu a ͻboa no ma ͻdwen yie. Tsir ebien no mu so ͻdaa edzi wͻ Huang no nwoma 

mu dε dεm nhoma no sesamu na ͻboa nyimpa ma ndzεmba nkaa a wͻwͻ adwen mu dzi 

nkitaho ma nyimpa nya atsenka wͻ dza ͻrokͻ do wͻ nyimpadua no mu (Lewis, 2015). Iyi na 

ͻkyerε dε sε esian ba ho a ͻdze adwen mu yarba so ba no. Mfantsefo so gye dzi dε sε esian 

ba ho a abͻdam na ͻdze nam. 

Mfonyin a ͻkyerԑ adwen ne kyekyԑmu (Wager, 2006) :14 

 

d) Ne tsir asεε /ne tsir nnyε 

Iyinom so yε kasambirenyi kor a Mfantsefo dze kyerε abͻdam. Kasambirenyi yi twe hεn 

adwen gyina Mfantsefo hͻn suahun fa adwen ne tseabea ahorow ho. Tse dε nsonsonee a ͻda 

tsir/ adwen pa na tsir asεε anaa ͻnnyε papa mu. Iyi wͻkyerεε ase dε sε wͻka dε ‘tsir asεε 

anaa ͻnnyε edwuma’ a ͻkyerε dε nyimpa no nntum mmfa n’adwen nndzi dwuma dε mbrε 

wͻrohwehwε no. Bi a onntum nndwen, ͻkasa basabasa anaa mpo dε mbrε 

abͻdzemunyansapε rekyerε onntum dze no ho. 

 

e) Ne tsir abͻ famu 

Dεm kasafua yi kyerε Mfantsefo hͻn gyedzi na suahun wͻ tsir ho. Wonyim dε tsir bͻ adwen 

noho ban na ndzεmba pii na ͻwͻ nyimpa n’adwen mu no ho hia wͻ nyimpa n’emudzi ho. Sε 

tsir bͻ famu a adzεndzi pii tum ba ho. Abͻdzemunyansapεfo kyerε dε nyimpa dodowara a 

wonya adwen mu adzεmdzi pii fi tsir a ͻbͻ famu. Iyi, Mfantsefo kyerε dε tsir bͻ famu a kwan 

biara adwen no so rennya n’ahotͻ na ͻrennyε papa dε mbrε ͻtse. Binom mpo dεm 

kasambirenyi ara wotum ka kwan bi do dε nyimpa no ‘ne tsir wosow’ dze kyerε abͻdam. 

Ɔno na wͻfrε no abͻdzenmuyansapε mu dε ‘tremors’ na ‘brain injury.’ (Lesser, 2019). 

 

Panyin bi a menye no dzii nkɔmbɔ a monnkotum abɔ ne dzin kyerɛ dɛ, no ho nyimpa bi a 

kaar bɔɔ no ma ɔdze ne tsir bɔɔ famu bɛyɛ mfe enum nye yi kwan a ɔfa do dwen no nnyɛɛ 

papa dze besi ndɛ. 

Mo busuanyi no yԑ okuanyi, na ofi hamu reba fie no kaar no bↄↄ no. 

tsir mu pae. Afi no ho tↄↄ no no, onntum nnkasa yie dԑ mbrԑ ↄtse. 

Enye no rekasa a, nna no so reka asԑm fofor. Ne kasaa nnyԑ papa. 

 

Maame bi so kyerԑԑ dɛ, no nuabanyin n’abↄdam no onyae fii lɔre akwanhyia mu. 

“ Nna mo nuabanyin Nkran reba Takoradze ha. Na ber a wↄreba no, 

nna ↄtsena hԑn no tokura ano. Ntsi ber a hԑn no rokↄhwe ase no, ofii 

mu tↄree dze ne tsir hwee famu. Ahyԑse no, nna onntum nnkasa. 

Ekyir no, adatserfo yԑԑ ma n’enyi do tseew no. Ofi hↄ no, ne tsir 

nnyԑԑ papa biara.”  

 

f) Ɔatsew ahoma mu 

Dεm kasambirenyi tse dε ‘n’adwen mu ahoma kor atsew’ ara. Wͻtaa ka dze kyerε dε onyia 

no n’adwen mu nhoma no bi asεε. Wͻka iyi so dze kyerε abͻdam. Mfantsefo susu dε nhoma 

a ᴐwᴐ adwen mu no yε nhoma a ᴐboa nyimpa n’emudzi. Sε obi tsew ahoma pa a ᴐtse dεm 

mu a wohu dε onnyim anaa ne tsir nnyε ntsi na ᴐayε adze ᴐtse dεm.  

Ha datser panyin bi a menye no twetwee nkɔmbɔ kyerɛ dɛ, 

 “Adwen mu wɔ nhoma ampa na ogu mu ahorow na biara na no 

dwuma a odzi. Bi wɔ hɔ a ɔno na ɔboa ma adwen no hu dza ɔkɔ do wɔ 

nyimpadua no mu. Ͻkyerɛ dɛm nhoma no yɛ haw a otum ma nyimpa 

binom mpo nya awosoawosow ber biara nnka hɔn. binom so hɔndze 

no yɛ abɔdam dɛ mbrɛ bɛ yi kyerɛ no ara pɛr.”  

 

g) Ne tsir esi famu 

Mfantsefo hͻn gyedzi nye dε nkyε nyimpa biara ne papa mu no, ne tsir otwar dε ͻhyε ase fi 

sor na sε tsir no si famu a nna nnyε ne papa mu bi a. Tsir a esi famu nnkotum dze ndzepa 

biara aba. Adwen papa biara nnkotum efi tsir no mu epue. Wɔkyerɛ dɛ Mfantsefo dze ka dɛ 

biribi ne ‘esi ne tsir adze anaa famu’ a nna nnyɛ ne papa bi a, gyedɛ awoo mu nkotsee na 

wotum dze kyerɛ adze pa. 

 

h) N’adwen ebutuw 

Mfantsefo hͻn gyedzi nye dε nkyε adwen a ͻda tsir mu kͻ sor. Na sε obutuw a nna nnyε ne 

sibea mu nye no. Wͻdze dεm kasambirenyi yi kyerε abͻdam ber a wohu dε dza ndzeyεε a 

nyimpa no reda no edzi no mmfa kwan mu. Iyi nye ‘ne tsir esi famu’ reyε asaa wͻ kwan bi 

do. Nyimpa a n’adwen ebutuw no n’adwen nnyε edwuma dε mbrε ͻsε. 

i) Piinara na wͻabͻ dam na kumaa bi a wͻda adagyaw. 

j) Obiara abͻ dam na binom nntum nnhyԑ hͻndze do. 

 

Mbε ebien a ͻwͻ ha kyerε Mfantsefo hͻn suahun a wͻwͻ no abͻdam. Wͻkyerε mu dε nyimpa 

biara wͻ abͻdam su kakra wͻ no mu mbom ͻnnda edzi dε mbrε binom hͻndze da edzi no. Sε 

wodze nnda edzi a mma nndwen dε wo tsir ayε yie.  Wogyinaa asetsena mu nsεm na ndzeyεε 

bi do kyerεε dεm bε yi mu. Asetsena mu nsεm bi tse adwendwen, ebufuwhyew, atseetsee na 

ne nkekaho. Wͻse mpεn pii no, sε obi no bo fuw a suban a ͻda edzi yε abͻdam su. 

Adwenndwen a ofi awar, owu, ͻdͻ, enyigye nye ͻkeka ho tum ma obi tͻn n’adwen ber a enyi 

nnda. 

 

Mfantsefo hͻn adwenmusεm yi na (Lesser, 2019), so fua do dε sε ɔba abͻdam ho asεm a, 

nhwehwεmu kyerε dε sε woyi nyimpa baanan a, no kor wͻ abͻdam yarba wɔ no mu. Ͻse 

bͻdam tse dε yarba biara wotum nya fi awoo mu so. 

Datser Panyin bi a ɔakɔdar abɔdamfo kaa dɛ, “Nyimpa biara wɔ abɔdam 

kakra wɔ no mu. Ͻsor obiara na kwan a nedze fa do da edzi. Ͻkyerɛ dɛ 

binom hɔndze tum edzi ber a wɔhwer hɔn ho nyimpa anaa hɔn bo fuw 

dzendzenndzen anaa so ohia neminemi bɛka hɔn.” 

4.2 Kasambirenyi a ͻkyerԑ Mfantsefo hͻn suahu wͻ nyimpa n’adwen ho 

Megye dzi dԑ ansaana Kwesi Borͻnyi dze abͻdzenyansapԑ a ͻfa adwen ho reba no nna 

Mfantsefo wͻ suahu wͻ nyimpa n’adwen ho. Iyi da edzi wͻ hͻn bԑ na kasambirenyi mu. Bi 

nye dza ↄka do yi; 

 

a) Adwen / tsir dԑ ͻyԑ “Saafee” 

Sɛ Mfantsenyi ka dɛ saafee a, dɛ mbrɛ obiara nyim dwuma a saafee dzi dɛ wͻdze tow adze 

anaa wͻdze bue no dɛmara na ͻtse naaso onnsi hͻ ara dɛ mbrɛ ͻtse no. Wͻkyerɛ dɛ saafee 

wͻ dwuma pii a odzi sɛ yɛdze no dwuma a odzi wͻ enyiwa do odzi to nkyɛn a. Abakͻsɛm a 

ͻda saafee ho Mfantsefo dze dzi dwuma no bi nye iyi; wͻdze saafee gyina hͻ dɛ egyinahyɛdze 

a ͻkyerɛ tumdzi, fahodzi, ahodzido, nyansa, pɛpɛryɛ, esumansɛm, konyimdzi, akwanya na 

kͻdo. Nnyɛ iyi nko mbom wͻdze toa do dɛ saafee gyina hͻ ma kan dɛ ͻyɛ ndɛ mber yi anaa 

nkaano. Wͻkyerɛ mu dɛ nkaano sɛ obi kͻ awoo na wͻdze saafee kita ne nsa mu a ͻkyerɛ dɛ 

ͻnwo asomdwee mu.  

 

Dɛm abakͻsɛm yi ntsi sɛ wͻka dɛ obi ne saafee ayew a, nna ͻkyerɛ dɛ mfaso a wͻwͻ saafee 

ho no abͻ nyimpa no. na tserɛ nyimpa no nntum nndzi noho do, nnyi fahodzi, onnyim nyansa 

na noara mpo nntum nndzi noho do tum. Iyi na wͻdze toto abͻdam ho kyerɛ dɛ nyimpatsen 

biara n’adwen nye ne saafee, na ͻno na ͻdandan nyimpa no. Sԑ obiara botum ayԑ nyansadze 

a nna ogyina n’adwen do. Dԑm ntsi Mfantsefo hͻn nyansae mu no adwen yԑ ‘saafee.’ Sԑ 

Mfantsenyi ka dԑ obi ne ‘saafee ayew’ a, nna ͻkyerԑ dԑ ne nyansa-dwen so efi ne nsa dԑm 

ntsi wͻka kasa a ͻtse dԑm nna wͻkyerԑ dԑ nyimpa n’adwen nnyԑ edwuma anaa onntum 

nndwen dԑ mbrԑ ͻsԑ dԑ nyimpa papa dwen. Iyi da edzi wͻ (Read na nkaa, 2009) dԑ sԑ ͻka 

dԑm a, wohu dε nyimpa no “asԑԑ” anaa “ͻnnyԑ nyimpa” bio. 

 

Yenya kasambirenyi bi tse dԑ ‘ne saafee ayew’ a, nna yԑrepԑ akyerԑ dԑ nyimpa no n’adwen 

nnhyԑ da nndzi mu papa. Ha yi yehu no dԑ ne saafee no gyina hͻ ma nyimpa no n’adwen. Iyi 

ntsi dԑ mbrԑ saafee dzi dwuma ahorow no, dԑmara so na adwen so tum dzi dwuma ahorow. 

Yetum dze saafee no dwuma a odzi dԑ yԑdze bue dan na yԑdze tow mu no toto adwen ho a, 

nna tserԑ adwen no gyina hͻ ma adze bi a no ho hia wͻ nyimpa ne mbra mu, nkanka 

n’ahobambͻ mu. Iyi ntsi sԑ nyimpa n’adwen a ͻyԑ ne saafee no yew a, nnyԑ adze a nyimpa 

no botum dze n’adwen no edzi dwuma a nkyԑ otwar dԑ odzi. Iyi na ͻkyerԑ dԑ nyimpa no abͻ 

dam.  

 

Adwen tse dԑ saafee sԑ ͻyew a no nhwehwԑe yԑ dzen so yԑ bԑ a ͻkyerԑ dԑ sԑ adwen ho tͻ 

kyema a ͻyԑ dzen dԑ wobotum asa nyimpa no yarba. Iyi si no pi dԑ adwen ho ayarsa nnyԑ 

adze a ͻda famu tse dԑ mbrԑ saafee no nhwehwԑe tse no. 

 

Obi a ͻabͻ dan n’adwen tse dԑ saafee a wͻdze sumbui yԑe; sԑ obu a, wͻsͻw a ͻnnyԑ yie so 

yԑ bԑ a Mfantsefo nkankaara hͻn a wͻtsetse mpoano dze dzi dwuma wͻ hͻn kasa mu. 

Wͻkyerԑ mu dԑ obi a ͻabͻ dam n’adwen tse sumbui. Nkyerԑmu nye sԑ sumbui nya bu a nnyԑ 

adze a wͻsͻw a ͻbԑyԑ yie. Yԑhwԑ bԑ yi yie a ͻrekyerԑ hԑn dԑ abͻdam ho aduyԑ nnda famu.   

b) Adwen dԑ “Ahoma” 

Sԑ yeyi adwen dԑ ͻyԑ saafee si nkyԑn a, Mfantsefo hu nyimpa n’adwen dԑ ‘ahoma’. Iyi da 

edzi wͻ hͻn kasambirenyi ahorow bi tse dԑ; ‘n’ahoma kor atsew na ͻatsew ahoma mu.’ Wohu 

nyimpa adwen dԑ biribi a ahoma dzedze mu (Wager, 2019). Wͻkyerԑ dԑ dԑm ahoma no na 

ͻboa ma nyimpa tum kasa nyansa mu. Aber a nyimpa bͻbͻ dam no, nna ͻkyerԑ dԑ mfomdo 

aba adwen mu ahoma no ho. Haw no tum yԑ dԑ ahoma no atsew anaa ͻatsew ahoma mu. Ɔba 

no dԑm a nyimpa nntum nnkasa nyansamu anaa onntum nnya ntseasee mmfi dza afofor reka 

no mu. 

 

Adwen tse dԑ ahoma ͻtsew ma wͻsͻw no dԑnara a pͻw ba mu. Dԑm bԑ yi a ͻwͻ ha yi 

kyerԑ dԑ yԑdze adwen no dzi dwuma ahorow pii na sԑ adwen no nya sԑԑ a no ho dwumadzi 

anaa ayarsa yԑ dzen papaapa. Sԑ Nyame yԑ adom na sԑ wotum sa no yarba mpo a nnyԑ adze 

a ͻbԑsan edzi mu tse dԑ mbrԑ ahyԑse no nna ͻtse no. Maame bi a ofi Assorku kyerԑ dԑ, sԑ 

onnhun obi a ͻabͻ dam na wͻasa no yarba ma ͻatse apͻw mapa pԑn. Obi a ͻbͻ dam biara sԑ 

wͻsa no yar a ͻyԑ a kakra ka. 

 

N’adwen mun ahoma papa kor atsew na n’ahoma atsew so yԑ kasambirenyi a Mfantsefo dze 

kasa fa abͻdam ho. Mfantsefo adwenmusԑm mu no, wͻda no edzi dԑ adwen tse dԑ ahoma a 

ͻsesa adze anaa ͻdze adze mu. Sԑ ahoma no kor nya tsew ara pԑr a, adze no no dwumadzi 

mbrԑ ͻtse no ͻsesa korakora. Me nsԑnyianofo no Esema so kaa dԑ sԑ ahoma a ͻsesa adwen 

no ho no kor nya tsew a, adwen no dwumadzi san n’ekyir anaa nndzi mu papa biara bio. Dza 

iyi kyerԑ nye dԑ, adwen dԑ ͻtse dԑ ahoma ntsi, sԑ mfomdo ba ho pԑr a na no dwumadzi so 

asesa efi dwumadzi a odzi mu mu.  

Adwen dԑ “biribi a otue” 

Nnyԑ iyi nko, Mfantsefo hu adwen dԑ biribi a no ho tum tue. Iyi da edzi wͻ dԑm kasambirenyi 

mu tse dε “ne tsir ho etue”. Binom kyerԑ dԑ adwen tse dԑ kutu a ndzԑmba bebree wͻ mu a 

nsu na bͻgya so ka ho. Dza a ͻtse dԑ kutu no nye tsir dwerba no a ͻkata adwen no ho no. 

Dԑm ntsi sԑ tsir no ho tue a ndzԑmba a ͻwͻ no so gu. Sԑ ͻba no dԑm a adwen no runntum 

nnyԑ edwuma. Dԑm ntsi na sԑ obi bͻ dam a wotum ka dԑ ne tsir ho etue. 

 

Mfantsefo bu bԑ bi dze kasa fa abͻdam ho a bԑ no nye dԑ bͻdamfo a wͻasa no yarba tse 

kyԑnse a etue ma wͻasͻw; eyԑ no dԑnara mpo a obonwin. Datser a menye no dzii dwuma 

yi a ofi Fijai kyerԑ dԑ nyimpa ne tsir pokuwa no akaaka deda mu, sԑ kyema nya ba ho a na bi 

efi beebi a ͻwͻ no kakra. Sԑ obi n’adwen ho tͻ kyema ma wͻdze sekan ka ne tsir anaa wͻyԑ 

no opirahyԑn a, nnyԑ adze a wobotum asan akeka esisi enyim tse dԑ mbrԑ ahyԑse no nna ͻtse 

no.  

 

Maame bi a ofi Assorku so kyerԑ dԑ, sԑ Mfantsefo bu dԑm bԑ yi a, nna dza wͻrepԑ akyerԑ nye 

dԑ sԑ adwen sԑԑ ma wͻsa no yarba dԑnara mpo a, nnyԑ adze a obedzi mu tse dԑ ahyԑse no. Ne 

siantsir nye dԑ, sԑ kyԑnsee nya tue ma wͻsͻw na sԑ pͻw ammba n’ananmu hͻ a, ͻsan nwin 

bio. Ne nkyerԑmu nye dԑ adwen nya sԑԑ a nna asԑԑ; wͻsa no yarba dԑnara aͻrennhyԑ da nndzi 

mu nnwie.     

c) Adwen dԑ biribi a “ͻpaapae” 

Iyi da edzi wͻ bԑ yi mu, “Abͻdam tse dԑ dwerba ͻpaapae a wͻpempam a, ͻnnyԑ yie.” 

Wͻkyerԑ sԑ adwen tse dԑ dwerba; Dwerba yε adze a wotum dze nsu gu na sε ͻpaapae na 

epam no dεnara mpo a, onwin. Dεmara so na wͻkyerε dε kam a ͻdeda nyimpa ne tsirmu no 

sε ͻpaapae wͻyε hwee a ͻnnyε yie. Sԑ obi bͻ dam a, ͻkyerԑ ne tsir mu kam no aba da mu 

 

Abͻdam tse dԑ dwerba, sԑ ͻpaapae na wͻsosͻw a ͻnnyԑ yie. Mfantsefo kyerԑ dԑ dwerba 

yԑ adze a wͻwen anaa wͻdze dԑtse anaa anhwea awen na ͻyԑ fԑw. Sԑ dԑn dwerba yi nya bͻ 

a, wͻsand ze dzi dwuma no bio a ͻnnyԑ yie. Sԑ dwerba dwerew anaa paapaa na esan keka 

sisi enyim a ͻnnkԑyԑ yie. Dԑ kasambirenyi yi ase kyerԑ dԑ sԑ nyimpa n’adwen ho tͻ kyema 

ara a nna tserԑ nyimpa no n’adwen enya asԑԑ; nnyԑ adze a wͻsa no yarba a ͻbԑsan esi ne 

dadaw mu bio.   

 

4.6 Ewiei 

Kasambirenyi na bԑ ahorow a Mfantsefo dze abͻdam yi mu na ͻma yehu hͻn gyedzi na hͻn 

suahun wͻ abͻdam ho. Megye dzi dԑ abᴐdam ho yԑ nsԑm a yԑdze dzi dwuma wͻ hԑn daadaa 

kasa mu naaso yԑnnhyԑ da ara nnyԑ ho mpԑnsampԑnsamu da. Iyi ntsi hԑn nyimdzee wͻ kwan 

a otwar dԑ yenye abͻdamfo fa do suar. 

 

Scull (2015), da no edzi dԑ adwen mu nyarba nyew hԑn adwen na ͻko tsia dza a yesusu dԑ 

ͻyԑ nyimpatsen. Iyi no nsuansuando ntsi ͻmma yemmbu abͻdamfo dԑ wͻyԑ nyimpa. 

Bio, sԑ ehwԑ hԑn bԑ bi tse dԑ “anantsew anantsew na amma bͻdamfo annyԑ kԑse”, “bͻdamfo 

sen wo a ͻsen wo na anantsew anantsew” na “ͻbaakofo nnkyer damfo” a ͻma muhu dԑ, no 

nsunsuando na ndԑ mber yi wͻama abͻdamfo pii da mpokyerԑ mu wᴐ mpaebͻ ase no.  

TSIR ENUM 

EWIEI: MBUBUDO NA ADWENKYERԐ 

5.0 Nyienyim  

Ɔfa yi nye nhwehwԑmu yi n’ewiei. Ha na medze nhwehwԑmu yi no tͻfabͻ, dza a ͻdaa edzi 

wͻ nhwehwԑmu yi mu,mo nsusui na m’adwen abͻto gua. Bio, haara so na medze 

nhwehwԑmu yi bԑba ewiei koraakoraa na afe yi mebԑhyԑ daakye na seseiara nhwehwԑmufo 

so tsipia ma woesuo nhwehwԑmu dwumadzi yi mu dzen. 

 

5.1 Dza ͻdaa edzi wͻ nhwehwɛmu no ne mpԑnsampԑnsamu no mu 

Nhwehwԑmu biara na nsԑm a ͻdze to gua. Dԑm nhwehwԑmu yi ne botae tsitsir nye dԑ ͻbͻhwԑ 

kasambirenyi na bԑ a Mfantsefo dze kyerԑ abͻdam ho. Nsɛmbisa a migyinaa do yɛɛ 

mpɛnsampɛnsamu no yɛ etsitsir ebiasa. Iyinom nye; 

1) Ebԑn nsɛntsitsir ahorow na ͻda edzi wͻ abԑbu na kasambirenyi a Mfantsefo dze kyerԑ 

abͻdam mu? 

2) Ebɛn  nyimdzee pͻtsee na Mfantsefo wͻ no wͻ nyimpa n’adwen ho a ͻda edzi wͻ 

mbɛ na kasambirenyi a Mfantsefo dze kyerɛ abͻdam? 

 

Na mpɛnsampɛnsamu ekyir no, dza ɔdaa edzi nye yi; muhun dɛ mbɛ na kasambirenyi a 

minyae no da Mfantsefo hɔn gyedzi na suahun wɔ yarba no ho. Mbɛ no da adwenhorow bi 

tse dɛ;  

 Abɔdam ne farbae. Ha kyerɛɛ Mfantsefo hɔn gyedzi fa abɔdam ne fibea ho. Ↄdaa edzi 

dε Mfantsefo dze akwan ebiasa kyerε abɔdam ne fibea. Iyinom nye fie (dɛ fie enyi 

ennkum nyimpa no ma yarba no gyee nsamu), sunsum mu (wɔkyerɛ dɛ sunsum a nna 

fie nyimpa na ɔboaa ma obi ne nsa kaa nyimpa no) na woe mu (wɔkyerɛ dɛ abɔdam 

wɔdze wo). 

 

 Abɔdam ho kɔkɔbɔ. Iyi kyerɛɛ ndzɛmba a Mfantsefo hwɛ ho dze kyerε dɛ robɔ dam 

a, ɔyɛ kɔkɔbɔ ma nyimpa nyina. Ndzɛmba a wɔkyerɛ dɛ obi da no edzi a nna abɔdam 

ho kɔkɔbɔ na ɔrobɔ no bi nye aserewserew gyangyan, nyimpa no kasa n’ano kyerɛ 

noho na obi ɔpatuw yɛ ndzeyɛɛ a abɔdamfo yɛ. 

 

 Abɔdam no nsunsuando: iyi so kyerɛɛ nsunsuando a abɔdam dze ba nyimpa no do, 

ebusuafo na ɔmanmu nyinara do. Mfantsefo nam hɔn adwenmusɛm do kyerɛɛ dɛ sɛ 

obi bɔ dam onya nsusuando bɔn bi wɔ nyimpa no, ebusuafo na ɔman no nyina do. 

Nsunsuando do no bi nye; anantsewanantsew, onnhu papa na bɔn, honam no so berɛ 

na enyinkafo mpo so ɔsaan hɔn wɔ kwan a wɔfa do nye no tsena mu. 

 
 Abɔdam ho ayarsa. Iyi kyerɛɛ Mfantsefo hɔn gyedzi wɔ abɔdam ayarsa ho. Ha so dza 

ɔdaa edzi wɔ ha nye dɛ, wonyim dɛ obi nya abɔdam nyarba a wotum dandan no naaso 

onnya ayarsa koraa. 

 

 Kwan a wɔnye abɔdamfo. Iyi nyaa nkyekyɛmu ebien. Iyi nye kwan pa na kwan bɔn 

a wɔnye abɔdamfo fa do. Kwan bɔn no wɔkyerɛɛ dɛ enyinkamfo a otwar dɛ wɔyɛ 

mboa no mbom pam hɔn na binom so si hɔn atwetwe. Mbea ahorow a wɔdze 

abɔdamfo no kɔ no so tsiatsia hɔn fahodzi do. Bi tse dε wɔdze hɔn to mpokyerɛ mu 

anaa wɔbor hɔn. Abɔdamfo no binom mpo deda mbeambea a ɔnnsɛ nyimpa da naaso 

ɔmmfa biara ho. Kwan papa no so, wɔkyerɛ dɛ mma yennyi hɔn baako nnhyɛ hͻn 

nsa. Yenyɛ bataboa, yensiesie hɔn mma hɔn edziban mmfura hɔn tam. Hɔn so a 

wɔbɔwoo no yɛnhwɛ mba no. 

 

 Asetsena mu nsɛmansɛma a otum dze abɔdam ba. Ha so Mfantsefo nam mbɛ do kyerɛ 

nnyɛ aber biara abɔdam fir fie, sunsum na awoe bi so fi asetsena mu nsɛm bi tse dɛ 

owu, ohia na dza ɔkeka ho. 

 

 Nkekaho. Iyi yɛ mbɛ a ɔfa abɔdam ho a onntum nnhyɛ etsifiasɛm biara ase naaso mbɛ 

a ɔwɔ ha yi kyerɛ hɔn gyedzi wɔwᴐ no wᴐ nyimpatsen na abɔdam ntamu. 

 

Kasambirenyi so daa nsɛmpɔw ahorow edzi. Bi nye; 

 Abɔdam ahorow; iyi so Mfantsefo faa do kyerɛɛ abɔdam ahorow a wonyim. Wɔkyerɛ 

dɛ abɔdam gu mu ahorow ebien. Iyi nye abɔdam enyikan na abɔdam koraa.  

 

 Nsɛnkyerɛdze a ɔkyerɛ abɔdam: Dɛ mbrɛ ɔdaa edzi wɔ mbɛ mu dɛmara so ɔdaa edzi 

wɔ ha. Wɔkyerɛ dɛ sɛ obi robɔ dam a, nsɛnkyerɛdze a ɔda edzi bi nye dɛ n’adwen 

nsisi do, ne kasa mu nntsew, ɔpa ne tam gu nye dza ɔka ɔkeka ho. 

 

Mbɛ na kasambirenyi no, minyaa Mfantsefo hɔn suahu a ɔfa nyimpa n’adwen ho  

 Adwen dɛ saafee ayew 

 Adwen dɛ ahoma 

 Tsir dɛ adze a otue 

 Abɔdam tse dɛ dwerba 

Dɛm kasambirenyi ahorow yi na Mfantsefo dze kyerɛ hɔn suhun wɔ nyimpa n’adwen ho. 

Wohu adwen dɛ saafee osiandɛ wonyim dɛ sɛ adwen no ho tɔ kyima a, nyimpadua no so 

nndzi mu. Dɛmara so na ɔdaa edzi dɛ adwen mu wɔ nhoma. Tsir tse dɛ adze a otue na abɔdam 

a ɔtse dɛ dwerba yɛ kwan kor so a wɔdze kyerɛ mbrɛ wosi hu abɔdam. 

 

Engyigyesɛm nye dɛ dɛm gyedzi nyina so yɛ nsɛm na nkyerɛkyerɛ mu a, dodow biara a 

wɔyɛɛ nhwehwɛmu kaa faa adwen na abɔdam ho nyina so fuaa do. Iyi ma yehu ansaana 

abɔdzemunyansapɛ rebεba no nna dɛm suahu yi wɔ hɔ dada. 

 

Iyi ekyir no mennhu bɛ anaa kasambirenyi biara a wͻ mboanosɛm no mu a ɔka fua ndubɔn a 

ɔdze abɔdam ba ho. Nwoma a ɔwɔ hɔ seseiara tse dɛ (Casey, 2003 na Cohen, 2016), kyerɛ 

dɛ abɔdam binom  gyina ndubɔn na ndur a yɛnom do dze naaso mennhyia iyinom bi wɔ 

Mfantsefo mbɛ na kasambirenyi mu siantsir nye dɛ ndubͻn no nomee yɛ abaefor ntsi ͻnnda 

edzi wͻ hɛn abɛbu anaa kasambirenyi mu. Bio, mohwehwɛɛ ndɛ mber yi mu mbɛ na 

kasambirenyi afofor a woeyiyi hͻn etsir mu so na mennya biara wͻ mu. 

 

5.3 Ↄfa yi no tͻfabͻ 

Tsir enum yi mu na mada nhwehwɛmu nyina no mbubudo edzi nkanka dza ofi dwumadzi yi 

n’ahyɛse dze kesi n’ewiei. Onnsi hara, makyerɛ dza ɔdaa edzi wɔ nhwehwɛmu no mu so 

edzi. Mo nsusui na m’adwenkyerɛ so menngya no ekyir. Afei, me daakye enyidado so medze 

ato gua. Menyisom nye dɛ nkorɔfo bosuom dze edzi dwuma ma mfaso aba nhwehwɛmu yi 

mu 

5.4 Nhwehwɛmu yi nyina no mbubudo 

Bԑ na kasambirenyi yԑ kwan kor a yԑfa do da hԑn adwenndwen, gyedzi, suahun, amambra 

na kusum edzi. Buukuu yi yԑ mpԑnsampԑnsamu a ͻfa bԑ na kasambirenyi a Mfantsefo dze 

kyerԑ Abͻdam ho.’ 

 

Dza a ogyaa me ma meyԑԑ nhwehwԑmu a ͻtse dԑm nye dԑ nna muhu dԑ nhwehwԑmu a ͻfa 

bԑ ho dͻͻso dze naaso dza a ͻfa hԑn daadaa atsena ho tse dԑ abͻdam ho nsԑm yɛ na. Dԑm 

nsԑm nyina so yԑ nsԑnhia a ͻhaw Mfantsefo. Dza a muhu nye dԑ nsԑm a no ho hia Mfantsefo 

na ͻda edzi wͻ hͻn bԑ na kasambirenyi mu. Iyi ntsi misii nketse dԑ mebԑyԑ nhwehwԑmu afa 

bԑ na kasambirenyi a Mfantsefo dze kyerԑ abͻdam ho ama dodowara a wͻbԑkenkan buukuu 

yi eehu kwan wͻnye abͻdamfo fa do na Mfantsefo hͻn gyedzi wͻ ho.  

 

Nhwehwεmu yi ne mpεnsampεsamu a ͻfa bε na kasambirenyi ho no daa nsεntsitsir bi edzi 

tse dε; abͻdam ne farbae, abͻdam ho kͻkͻbͻ, abͻdam no nsunsuando, hͻn ayarsa (ayarsa 

n’ekyir kwan a wͻnye abͻdamfo fa do, kwan pa na kwan bͻn), asetsena nsεmansεma a 

Mfantsefo gyedzi dε no so dze abͻdam ba na nkeka ho. Dεm adwen yi gyina mbε ne 

mpεnsampεnsamu do. Sε yεfa kasambirenyi so a, ͻda nsεnhia bi tse dε; abͻdam ahorow na 

ne nsεnkyerεdze, kͻkͻbͻ a ͻkyerε abͻdam na nkekaho. 

 

Nhwehwεmu yi gyina Mfantse kasa do, dεm ntsi Mfantse kurow nkotsee na me paaw hͻn 

dze dzii dwuma. Nkurow a medze dzii dwuma no nye  Esema na Sekunde na no nkwaado. 

Dԑm nkurow nyina wͻ Anee Mantͻw mu. 

Kwan a mefaa do nyaa mboanosεm nye dε mpanyimfo, adatserfo, esunsumsͻr mu asͻfo na 

edunsifo bi a mepaw hͻn dεm nkurow a mabobͻ edzin yi mu no na megyee akwanserε fii 

hͻn nye hͻn twetwee nkͻmbͻ. Iyi na ͻboaa me ma minyaa nsεm a morohwehwε. 

 

No koraakoraa no, nhwehwԑmu yi wͻ nhyehyԑԑ enum. Tsir kor fa nhwehwԑmu yi; ne 

ngyinado, ͻhaw no, botae, mfaso, ͻhaw a minhyiae, bea a nhwehwԑmu yi pem na dwumadzi 

yi ne nhyehyԑԑ.  

 

Tsir ebien no fa dza a enyimdzefo binom akyerԑw afa mo dwumadzi yi ho. Mfantsefo hͻn 

nyimpa ban, mbɛbusɛm, Akanfo mbɛ ahorow (Annobil, 1995) daa edzi wͻ mu. Ndzɛmba a 

ͻgye Mfantsefo abamba ma wͻyɛ bɛ, Mfantsefo abɛ a kor a wobu no kwan ahorow mu, bɛ 

ho mfaso, kasa mbirenyi n’asekyerɛ, kasambirenyi ahorow, kasa ho mbra kasambirenyi a ͻfa 

nyimpadua ho, dza ͻfa ndzɛmba na mbowa ho. Ndzɛmba a ͻdze kasambirenyi no dwumadzi 

ba, kasambirenyi ho mfaso, abͻdam na adwen ho nsɛm, abͻdam na amambra na ͻdaa edzi 

wͻ ͻfa a ͻtͻ do ebien no mu.  

 

Tsir ebiasa so fa kwan a mefaa do yԑԑ nhwehwԑmu no. Ha na ibohu nhwehwԑmu ne 

nhyehyԑԑ, dͻm a menyi hͻn dzii dwuma, nyiyimu akwan, bea a meyԑԑ nhwehwԑmu no, 

ndzԑmba ahorow a ͻboaa me ma minyaa nhwehwԑmu no mu mbuae na mboanosԑm ne 

mpԑnsampԑnsamu. 

 

Tsir anan ha na dza ͻdaa edzi wͻ nhwehwԑmu no wͻ.  Mboanosԑm ne mpԑnsapԑnsamu no 

nyina wͻ tsir anan no mu. Koraakoraa no. 

Tsir enum fa mbubudo, nsusui, adwenkyerԑ na ewiei ho. Dԑm nhyehyԑԑ nyina yԑ dza ͻmaa 

nhwehwԑmu no dzii mu. 

 

5.5 Adwenkyerԑ anaa nsusui 

Dԑm nhwehwԑmu yi yԑ nhwehwԑmu a ogyina Mfantse kasa do. Sԑ obi wͻ pԑ pa dԑ ͻbԑyԑ 

nhwehwԑmu yi bi a obotum ayԑ no kasa fofor mu ma yehu dza a ͻrokͻ do wͻ kasa fofor so 

mu. Mpԑn pii no dza a ͻda edzi wͻ kasa bi tum dze nsakyer fofor bi so ba. 

 

Bio, kasa a Mfantsefo dze kyerԑ abͻdam yԑ asԑnhia a ͻhaw hͻn ne dԑm ntsi ͻda edzi so wͻ 

hͻn kasambirenyi na mbε mu. Iyi kyerԑ dԑ nsԑnhia pii wͻ Mfantsefo bԑ na kasambirenyi mu 

yԑnnyԑԑ ho nhwehwԑmu na mehyԑ daakye nhwehwԑmufo tsipia dԑ hom mma yԑnkͻ do nyԑ 

mpԑnsampԑnsamu wͻ Akanfo bԑ na kasambirenyi mu ama kasa yi aafa ne tam pa eefura ma 

afofor so eehu kasa yi no bo a ͻsom. 

 

Nnyԑ iyi nko, mohwԑ berԑ a meberԑ ana mirinya mbuukuu a, ihu dԑ dza a ͻfa Mfantse kasa 

ho nndͻͻso ntsi munsusui nye dԑ nhwehwԑmu a esuafo reyԑ no sԑ oye a, mususu do 

Adjumako Esuapͻn a ͻhwԑ kasa do nhyԑ mu gya ma ͻnkͻ kan. 

 

Ɔtͻ do bio, nhwehwԑmu yi ada edzi dԑ abͻdamfo a wͻnenam hԑn mfikyir na adankyir 

aberbiara yi yԑ nyimpa tse dԑ hԑn ara. Wonsuom wonsuom so wͻnye nyimpa. Sԑ hԑnara roboa 

ma wᴐakora hͻn a wͻwͻ dԑm tsebea mu no do a nkyԑ mususu dԑ faara hͻn ho bԑsan na hͻn 

so a hͻn ho annsan no so hͻn yarba no so rennyԑ kԑse dԑm mbrԑ yeruhu no yi. 

Kwan a wͻnye abͻdamfo fa do yԑ kwan kor a ͻhaw naaso kasa no nnkyerԑ dԑm koraa. 

Abͻdamfo a wͻyԑ abͻdam-enyikan a wͻyԑ hegyahegya bi fi nyimpa a wͻhyԑ hͻn ebufuw. 

Menam dԑm kwan yi do reserԑ dԑ yenngyae na emi mese “Egyegye bͻdamfo a ͻbͻ wo abaa.” 

 

5.6 Nhwehwɛmu yi ne daakye 

Mpanyimfo se, ‘Nyia a ɔfow dua pa na wopia no.’ Nhwehwɛmu yi fa Mbɛ na kasambirenyi 

a Mfantsefo dze kyerɛ abɔdam ho. Migyedzi nye dɛ iyi bɛyɛ akwambue ama dodowara a 

wͻbɛpɛ dɛ wɔyɛ nhwehwɛmu afa a ɔfa nyarba nkaa no ho. Menyisom nye dɛ binom bosuom 

dwumadzi ma akɔ kan nkanka mbea ahorow a wɔyɛ kasa ho edwuma. Iyi bɔboa ma nyimdzee 

a ɔfa abɔdam ho wɔ mbε na kasambirenyi a ɔrenyew no ama no mu do bio. Ͻbɔboa ma 

nkyirmba so enya suahu ma mbɛ na kasambirenyi so etsim. 

 

 

5.7 Ewiei 

Adze biara a ͻwͻ ahyԑse no wͻ ewiei. Nhwehwԑmu n’ewiei si ha. Mboanosԑm ne 

mpԑnsapԑnsamu ama yeehu Mfantsefo hͻn gyedzi, amambra na suahu wͻ abͻdam ho na mbrԑ 

wosi hun hͻn wiadze. Sԑ kasa bi nnye Mfantsefo nnyԑ adwen a, ͻyԑ ebirabͻ osiandԑ iyi gyina 

Mfantsefo hͻn nyimdzee na suahu do. 

NKEKAHO 

 

Bԑ na kasambirenyi a ͻfa abͻdam ho 

1. Bͻdamfo a ͻatse apͻw no, nna nnyԑ dza a ͻdze hunahuna mbofra bi a. 

2. Ohia yԑ adambͻ 

3. Abaatanyԑ yԑ abͻdam 

4. Pͻnkͻ abͻdam a, no wura no dze ͻmmbͻ dam bi 

5. Abͻdam ahyԑse fi fie 

6. Ebufuw no nua nye abͻdam 

7. Anantseanantsew na amma bͻdamfo annyԑ kԑse 

8. Egye bͻdamfo kyim a ͻbͻ wo abaa 

9. Bͻdamfo ne tangow nye daadze 

10. Nnyԑ wo biribi nye bͻdamfo a, ͻma abaa do a ese, ͻreba o 

11. Obi a ͻbͻ kyen ma bͻdamfo ma ͻsaw no nnsen bͻdamfo no ankasa 

12. Nwomasua ayԑ no abͻdam 

13. Ipatuw yԑ bͻdamfo a, ebͻdam 

14. Obiara abͻ dam na binom nntum nnhyԑ hͻn dze do. 

15. Bͻdamfo a ͻtow bo to dͻm mu no nnyim dԑ ne na ka ho 

16. Ebufuw ahyԑse yԑ abͻdam 

17. Nyimpakor n’abͻdam san dͻmpem 

18. Ebufuw na abͻdam yԑ enuanom 

19. Abͻdam a ofir fie no n’ase nntu 

20. Nnyԑ wo biribi nye bͻdamfo a, ese no ho yԑ enyika 

21. Abͻdam ahyԑse nye aserewaserew gyangyan nam 

22. Abͻdamfo nnyim busuanyi 

23.  Abͻdam nnyԑ yaw dԑ no mu anantsew anantsew 

24. ͻbaakofo nnkyer damnyi 

25. bͻdamfo mpo wͻ ne kaa da 

26. bͻdamfo sen wo a ͻsen wo ekyimakyima 

27. Tumasi ammbͻ dam anntsew ennsi a, nkyԑ akͻm nnyi wiadze 

28. ͻbͻdͻmfo a no ho atͻ no no, na nnyԑ ne Fida bi a 

29. ͻbͻdamfo biara nyim ne nkyir 

30. obi a ͻbͻ kyen ma bͻdamfo ma ͻsaw no nnsen bͻdamfo noara. 

31. Piinara na wͻabͻ dam naaso kumaa bi na wͻda adagyaw. 

32. Enyigye mbordo ma abͻdam 

33. Tsir a ͻnnyԑ edwuma no, honam na ͻberԑ. 

34. Obi n’abͻdam yԑ obi n’enyibirsԑm 

35. ͻdehye bͻ dam a, yԑfrԑ no asabow 

36. ennyԑ wo biribi nye bͻdamfo a, ͻheram a ese ͻreba o 

37. sԑ obi bͻbͻ dam a, nna ofir fie 

38. bͻdamfo wo  ba a, ͻwo no ma amansuon 

39. bͻdamnyi dzidzi mee a, nna nyinkamfo so n’asomu adwe no  

40. abͻdam tse dԑ dwerba ͻpaapae a, wͻpempam a ͻnnyԑ yie 

Kasambirenyi  

1. ͻkasakasa n’ano ho dԑ obi a ͻabͻ dam 

2. ne tsir esi famu 

3. n’adwen mu nntsew 

4. ͻyԑ n’adze dԑ obi a ͻabͻ dam 

5. oeyi  

6. ͻabͻ dam 

7. ne tsir nnyԑ papa 

8. ͻafa mu 

9. n’adwen nnyԑ 

10.  n’adwen nnyԑ edwuma 

11. ne tsir aka no 

12. ͻnnyԑ papa 

13. ne tsir ho etue 

14. n’adwen ho aka/ n’adwen mu ka no 

15. ne tsir abͻ no paa 

16. ne tsir nnyԑ edwuma 

17. n’adwen ho atͻ kyima  

18. N’ahoma kor atsew 

19. Ne tsir asԑԑ 

20. ͻapa ne tam egu 

21. n’adwen nnsisi do 

22. ͻyar wͻ n’adwen ho 

23. oetu ne tsir atͻn 

24. ͻaka no kakra 

25. n’adwen nnyi fie 

26. oenya adwen mu haw 

27. ͻgor famu 

28. ͻatsew esi guamu 

29. n’adwen edzi kyinhyia 

30. ne saafee ayew 

31.  ne tsir abͻ famu/ͻyԑ n’adze dԑ ne tsir abͻ famu 

32. Ne tsir nnyi hͻ/ n’adwen nnyi hͻ 

33. N’adwen mu ahoma papa no kor atsew 

34. N’adwen ho edzi dzԑm 

35.  Abͻdam enyikan 

36. ͻatsew ahoma mu 

37. ͻagye nsamu 

38. ͻayԑ kaw 

39. ͻatra anhwew 

40. ͻatra pͻw 

1. Abɔdam ne farbae 

Kurow : Assorko Essaman 

Da : Fankwa 28, 2020 

Panyin bi a menye no tweetwee nkͻmbͻ kyerε dε ebusua bi a wͻ kurom hͻ no a no mu nyimpa 

pii na wͻwͻ adwen mu yarba a ͻyε abͻdam. Ɔkyerε dε mbasiafo a wͻwͻ fie no faara wͻ ba 

kor anaa ebien a wͻwͻ adwen mu yarba. Dεm ntsi obiara mmpε awar wͻ fie hͻ osiandε 

wosusu dε abͻdam no ndwow wͻ hͻn bͻgyae mu. 

 

Kurow : Ntwaaban 

Da : Fankwa 8, 2020 

1. Maame Panyin bi menye no twetwee nkɔmbɔ kyerɛɛ dɛ, Me ba Isaac dze, yεdze no too famu 

a nkyε n’abͻdam no nye kefir beebi ma nkyε yεnnhu no. Me na kuma na ͻdze abͻdam no too 

no do. Iyi daa edzi wͻ mpaebͻ ase. Ɔnam m’asaase a maame wui dze gyaa me a sikakͻkͻͻ 

wͻ do ntsi……………………. Nna me ba yi na ͻhwε do wͻ Edum Banso. Ɔbͻͻ dam koraa ma ͻdze 

tsir bͻͻ mu kakra. 

 

2. Papa bi a menye no dzii nkɔmbɔ kyerεɛ ne ba n’abͻdam no wonnyim ne farbae. Ɔkyerɛ mu dɛ 

ne ba  no nnom nsa anaa edubͻn biara. Ɔse ɔhyεε ase wͻ afεdzi kwan do. Ntsi wɔammfa no 

enyibir do koraa. Ekyir no nna ne ndzeyεε no abordo. Sε wɔdwen ho a nkyε ͻannkͻ ekyir dεm.  

2. Abɔdam ho Kɔkɔbɔ 

 

Kurow : Esema Nkwanta 

Da : Ebɔw 6, 2020 

 

1) Nyimpa a odzi kan 

“Nyew, ͻyԑ dԑn na bͻdamfo besesaaw wo tam ber a eruguar na wo so puei fi eguardan mu 

ka no do a wͻnnkeka dԑ hͻn beenu nyinara abobͻ dam?” Dԑm asԑm yi nye bԑ yi sԑ. 

………mber bi mokͻr eyi wͻ Mfantseman wͻ Mfinimfin Mantͻw mu. Mereba no muhun dԑ 

nyimpa abͻ kyԑnku ehyia wͻ kwan bi mu wͻ hͻ. Monkͻhwԑ a abͻdamfo baasa na wͻrogor 

wͻ hͻ. Banyin no renyan nkyԑnsee mu ma mbaa beenu no so resaw. Ɔyԑԑ me nwanwan. Iyi 

ntsi na mpanyimfo buu dԑm bԑ no.” 

 

1. Nyimpa ɔtɔ do ebien 

Maame bi a menye tweetwee nkͻmbͻ kyerε dε sε Mpanyimfo ka dԑ, “Epatuw bͻdam a 

ebͻdam” a ͻyԑ nokwar paa. Ɔse ne ba banyin kor owiee JHS no, ͻapen ma wͻannsͻw no do. 

Edwuma so oennsua. Sε ͻsoεr anapa a, ͻnntsena fie, ne tsir fuw ͻnnsusow, ͻnnhor ne ntar 

gyedε wͻka. Ɔwͻ hͻ so a, nna oesiesie no ho ahomka. Nnyε dε biribi haw no so, ͻdze no 

dεmara ma seiseiara ͻagye nsamu. Ne dan mpo no mu ayε bͻͻda. Odu ber bi mpo ͻda mpata 

ase. 

2. Da: Ebɔw 7, 2020 

Nkurow : Assorku Essaman 

Iyi so mpanyin kor bi a menye no twetwee nkͻmbͻ kyerε dε no busuanyi bi n’abͻdam no 

rehyε no, nna ͻtaa kasakasa n’ano ͻwͻ a nna ͻaserew ntsi nna hͻn adwen yε hͻn dε gyama 

ͻrekasa wͻ foon no do. Ekyir no, ͻtse hͻ a, nna ͻapaa serew, ebͻhwε na obiara nnyi hͻ. 

Seseiara mpo wonnhu bea ͻdze ne tsir abͻ. 

 

3. Abɔdam no nsunsuando 

1. Kurow : Esema Nkwanta 

Da : Obiradzi 20, 2020 

1) Papa bi a oedzi mfe 71, kyerε dε, a menye twetwee nkͻmbͻ dε ber a no wͻfase no nyaa adwen 

mu yarba no, wͻdze no kͻr Ankaful asopitsi a wͻhwԑ adwen mu yarba, ͻyԑԑ kakra no woyii 

no baa fie. Afei na ͻnntsena faakor ntsi ͻfͻnee. Siantsir nye dԑ kwan a otwar no dakor no so. 

Otum twa kwan fi Sekunde Ekuaase kͻ Iguae na no boree. Nnyԑ iyi nko onnyi fie na oedzidzi 

so.  No ho so bԑyԑԑ ahomtsew ntsi nna yenntum nnhom no bio……………..seseiara dze oewu.  

 

2. Maame panyin bi a menye no kasae kyerԑ dԑ ne ba n’abͻdam no fi ndubͻn no nomee. Wͻnye 

no kasae biara ͻammfa na ͻdze yԑԑ abͻdam na sԑ kͻm dze no ma ͻben fie a ͻmmfa ho na 

nyia a obehyia no ͻbͻporow no abo. 

 

 

University of Education,Winneba http://ir.uew.edu.gh



135 
 

Kurow : Sekunde Ekuaase  

Da : Mumu 2, 2020 

3.  Maame bi menye no kasae kyerεε dε n’abakan yԑԑ akyerkyerԑ edwuma kakra na onyaa 

adwen mu yarba iyi ntsi ͻmaa ogyaa edwuma no. Maame kyerԑ dԑ ne ba no nom no ndur ne  

no ber ano ber ano a ͻno obiara mpo nnhu dԑ ͻwͻ adwen mu yaw biara na ogyaa nom kakra 

ara na ne tsir aka no ho bio. Ɔkyerε sε ᴐba no dԑm  noara ne dzin mpo ͻnnkae, ͻbԑhyԑ obiara 

ahorba fi anapa esi anapa bio. ͻnnda, onndzidzi, onnyim nyεnko anaa nua anaa na, ne dze 

ara nye ahorbahyԑ. 

 

Iyi nye aberantsԑ abͻdamfo bi a ͻwͻ Ntwaaban hͻ ho nsԑm no bͻ ebira koraa. Wͻkyerԑ dԑ 

n’abͻdam no yԑ duabͻ naaso ͻnnyԑ basabasa koraa. N’ebusuafo aper no biara naaso no ho 

anntͻ no. Wͻkyerԑ dԑ ne dze no yԑ abͻdam enyikan. Siantsir nye dԑ odu ber bi a otum tsena 

hͻ dzinn. Otum so nye nkorͻfo dzi nkͻmbͻ dԑ hwee nnyԑ no. otum so ͻkaa fie, anyԑnkofo na 

n’apaamu mba mpo. Ↄtᴐ fa bi so a bεka dε onnyim nyimpa biara 

4.  Papa kor bi so se ne nyԑnko ne ba bi dze no dze ohyia biara a nna ͻdze adze. 

4. Kwan a wɔnye abɔdamfo fa do  

Kurow: Fijai Asopitsi 

Da : Sanda  6, 2021 

1. Ha so Datser a ͻhwԑ abͻdamfo ayarsa do wͻ Fijai a ͻwͻ Takoradze a ͻwͻ Anee Mantͻw 

mu ne dasee nye dԑ, Sԑ wͻka abͻdam ho asԑm a, nyimpa biara wͻ abͻdam su kakra wͻ no 

mu na atsena mu nsԑmansԑma na ͻyԑ a otum kekanyan dԑm su no ma yehu binom dԑ ͻagye 

nsamu no. Ɔse abͻdam biara yԑ abͻdam, sԑ wohu no ntsԑm a wotum to ase koraa na sԑ 

ammba dԑm ͻno nyimpa no ndur ara na wobotum dze adandan no na wonntum nntu ase ma 

ͻnnyԑ yie. 

 

Kurow : Assorku  

Da : Ebͻw 7, 2021 

3. Panyin bi a menye no kasae, kyerε dε no wͻfase bi a wͻdze no kͻr Ankaful ma wͻkaa dε 

ͻatse apͻw ma ͻwͻ fie no, dakor ͻnye ne na panyin nye no riyiyi nsεm ano ara na ͻdze 

dwomba bͻͻ ne nserε pira no. 

 

4. Panyin so kaa dε ͻno busuanyi a wͻse n’abͻdam kͻ no, nnsε nyimpa n’abͻdam kͻ osiandε 

ͻwͻ ha nna ͻkasakasa basabasa. Ɔtɔ fa bi mpo a otum kegyina kwan ho toto n’enyi dε 

gyama ne biribi ayew.  

